
Нохчийн меттан шеран беркате жамIаш

Чекхдели 2023 шо, вайн Мехк-Дас шен Буьйраца Нохчийн меттан шо  
дIакхайкхийна долу. Оцу шарахь дуккха а дика гIуллакхаш дина вайн 
махкарчу тайп-тайпанчу хьукматашкахь, нохчийн мотт Iамо а, талла 
а Iалашонца. Оцу декъехь къаьсттина баккхийчу кхиамашка кхаьчна 
нохчийн меттан институтан белхахой. Iилманан белхахоша, йазйина, 
хIиттийна, арахецна йуьхьаьнцарчу классашна (1-4 классаш) лерина 
нохчийн литературин Iаматаш, программаш, белхан тептарш, гIо-Iаматаш 
а. Царах пайдаоьцучу хьехархоша, дешархоша а лаккхара маххадийна 
церан. Иза иштта хилар чIагIдира нохчийн пачхьалкхан хьехархойн 
университетехь, НР-ин кIошташкахь, Нохчийн меттан институтехь а 
цаьрца дIадаьхьначу цхьаьнакхетарша.

Нохчийн меттан институтан белхалоша хIотта а йина, арахецна 
нохчийн меттан нийсайаздаран дошам. Цул сов, арайаккха зорбане 
дIайелла йуьхьаьнцарчу классашна лерина нохчийн меттан Iаматаш. 
Иштта зорбанера арабевлла нохчийн мотт, литература толлуш бина 
Iилманан белхаш. Мехала бу оцу декъехь бина белхаш, нохчийн 
меттан фонетиках, нохчийн меттан морфологих, нохчийн литература 
кхоллайаларх, кхиарх болу.

ДIадаханчу шарахь йаздархойн Союзо арахецна нохчийн маттахь 
йазйина нохчийн йаздархойн романаш, повесташ, дийцарш, стихаш, ткъа 
иштта берашна лерина говзарш а. Йаздархойн Союзо дIа а кхайкхийна, НР-
хь дIахьош йу литературин массо жанрашна лерина конкурсаш. Нохчийн 
халкъан йаздархочун Айдамиров Абузаран 90 шо кхачарна лерина арахеца 
кечйина говзарш, ткъа иштта Айдамировн мидал а.

Нохчийн меттан шарахь дуккха а дика гIуллакхаш дина Нурадилов 
Ханпашин цIарахчу нохчийн пачхьалкхан къоман театро. Цара Нохчийн 
меттан денна, шарна а лерина спектакль хIоттийра, Айдамиров Абузаран 
дахар а, кхолларалла а йовзуьйтуш. Iаламат мехала, таханлерчу лехамашна 
жоп луш йара театро кечйина «Ной-кема лехар» цIе йолу спектакль. Цул 
сов, къоначу хьовсархошна лерина кхоъ туьйра хIоттийра театро. Вайн 
берашца цхьаьна цаьрга хьовса Палестинера бераш а дара премьере 
кхайкхина. Царна леррина (синхронни кепара) Iарбийн матте гочйеш йара 
спектакль. И чекхйаьлча, нохчийн халкъан туьйранаш озаца дIайазйина 
экъанаш, нохчийн абаташ, «СтелаIад» журналаш, ткъа иштта ишколал 
хьалхарчу департаментан куьйгалхочо Кадырова Хадижата даийтина 
марзаллаш чохь йолу совгIаташ дийкъира берашна.

Нохчийн мотт бовзийтарна а, Iаморна а лерина дуккха а дика 
гIуллакхаш дина Нохчийн республикин къоман политикин, арахьарчу 
зIенийн, зорбанан, хаамийн а Министерство. Зорбатохаран цIийно 
дIайаьхьна масех горга стол, гIарабевллачу йаздархоша а, Iилманчаша а 
дакъалоцуш. Арахецна журналийн керла номерш. ДIадаьхьна дешархошца 

цхьаьнакхетарш, журналийн чулацам бовзуьйтуш, говзарш йоьшуш, 
кечйина радиопередачаш.

Журналийн агIонаш тIехь зорбайиттина нохчийн литературин 
классикийн, вайзаманхойн а говзарш а.

ДIадаханчу шарахь жигара болх бира «Даймохк» газето, дешаран 
хьукматаша, А. Айдамировн цIарахчу къоман библиотеко. Нохчийн 
меттан шарна лерина беркате гIуллакхаш дира массо а хьукматаша. 

Вайн махкахь арадовлучу «Орга», «СтелаIад» журналашна, «Даймохк» 
газете йазбелира бахархой; ткъа иштта дешаран хьукматийн, берийн 
бошмийн белхахой а. Къаьсттина баркалла ала лаьа Россин Исламски  
университетан ректорна Мутушев Iабдурахьимна, Россин Федерацин 
Нохчийн Республикехула йолчу социальни Фондан декъан куьйгалхочунна 
Ахмадов Мохьмад-Эмина а. 

Къаьсттина ала деза Мехк-Ден дIадолорца дIайаьхьначу «Нохчийн меттан 
говзанча» къовсамах лаьцна. Дийнна шарахь бахбелира оцу къовсаман 
масех мур. Цигахь дакъалецира хьехархоша, дешархоша, студенташа, 
йаздархоша. Дакъалаьцнарг цхьа эзар а сов вара. Къовсаман маххадорхоша 
хьалхарчу муьрехь къастийра бIе стаг, ткъа шолгIачу муьрехь бIеннах итт 
толамхо билгалвелира. Шо чекхдала гергадахча, оцу иттаммо къовсаман 
тIаьххьарчу муьрехь дакъалецира. Цуьнан жамI иштта дара: 

Хьалхара меттиг – йаздархо, критик Бурчаев Хьаьлим (5 миллион сом); 
ШолгIа меттиг – хьехархо Гехаева Зулай (2 миллион сом);

КхоалгIа меттиг – хьехархо Дашаева Амнат (1 миллион сом). 
Цул сов, финале ваьллачу вукху ворхIанна а дира ахчанца совгIаташ.
Нохчийн меттан шеран вай Iодика йеш дац, вешан маттах а хаьдда, даха 

йиш йолуш доцу дела. Дала мукъалахь, хIинца дуьйна нохчийн мотт бовзар, 
Iамор, шарбар, лагI а ца деш, мелхуо а жигарадоккхуш, дехар ду вай.

Вайн сийлахьчу поэто Мамакаев Мохьмада, нохчийн матто вайн 
дахарехь леладо маьIна билгалдоккхуш, аьлла: 

Шен ненан мотт халкъо, 
сий ойъуш, Iалашбахь, 
цу халкъан паргIато 
цхьаммо а хьошур йац! 

Вайн къоман дегIан, синан а маршо нохчийн маттаца йоьзна йу. 
Нагахь, вай вешан меттан дан ма-деззара дола дахь, дахар маьрша хир ду 
вайн. Нохчашлахь кIезиг бац нохчийн мотт вон буьйцурш йа бийццане 
а цабуьйцурш. Кхин мотт шайна хаарх дозалла а деш, шен къоманиг 
цахаар эхь дуй а ца хууш. Ишттачарах дика аьлла кхечу нохчийн поэто 
Сулейманов Ахьмада: 

«Воккхаве со хьуна хуучу кхечу къаьмнийн меттанех, 
Хьайниг бицбеш, Iамо беза уьш, хьуна ца моьттинехь».
ХIор а нохчочунна дагахь хууш хила йеза и байташ. Везачу АллахIа 

аьтто бойла нохчийн маттаца уьйр-марзо а йолуш ваха мел леринчун.

Сайн дена – Дерказан Адаман Мозина  –
къонах вар-кх хьо, къонах…

Маццах-мацах, цхьана генарчу шираллехь,  
муьжгийн Iедал вайна а, вай кхунна а довзале, 
къонахчо дуьне шен коьртан меха ца лоручу 
шираллехь, дуьненна букъ тухуш, лаьхьа 
санна хьаьрчина Iуьллучу акхачу  Нохчийчохь, 

къеначу Шахьболтан Эдал цIе йолуш воI кхиънера.
Шахьболт хIетахь, шу марша, воцуш вара.

Шахьболтан воккхахволу ши воI, цхьацца оьшуш а, ца оьшуш 
Iиттаделлачу девнашна тIехула вийнера наха.

Кхара иштта дIа а байъинера.
Пхьоьханахь, вовшийн дешнаш кегдеш, йаьллачу лер-аларна тIехула 

тIара кхетта хиллера Шахьболтан цхьана кIантана – Исакъана. Йуха, и 
тIара нисдан вахча, вукхо бухара хьалаIоьттина шаьлта, букъа тIехула 
арайолуш, садалар а нисделла.

ТIаккха, вашас шен вешин чIир лехча, цунна кхетта хилла тIара йуха 
а кхарна тIехь а дисира.

Кхин цхьанна а иэша ца лууш – дов цкъа а ца доьрзу терзанца – хIу 
хедаш, къанвелла Шахьболт, шен йоккхачу стагаца ша цхьаъ виснера.

«И девнаш хIунда дира аш, ва Шахьболт», – олуш, шега хаьттича: «Сан 
сайн нахах – хьо харц ву, хьенех, аьлла, со сацо стаг воцуш, дайтира ас 
и девнаш», – аьлла, бохура, тIаккха Шахьболта.

И дешнаш наха хIинца а дуьйцу маслаIатна йуккъехь.

Шахьболт, АллахIан кхиэлана кIел а сецна, верриг оханний, мангалний 
чу а воьлла, ламазан цIоканна тIехь ден доIанаш дахдан воьлча, Сахьара 
цунна тIехтохам бина хиллера: «Шахьболт, Дала-м хьоьга шена велха 
ца бохий, ва Шахьболт, ваха бохий, ваха…. Хьо схьаала хьайх хIуттуш 
вацахь, ас дIабоху хьоьга айсса – зуда йалайе хьайна, хьенехан воI 
минех, ала, хьайн сих цхьа хIума дита хьайл тIаьхьа кху лаьттахь. ВоI 
дика кхиахь, шен дена винчу цунна эхь дара, иштта ца хилча, бохур ду 
хьуна, нагахь вон кхиахь – хийла дикачу ден вон жIаьла кхуьуш хилла-

БЕКСУЛТАНОВ Муса

Эшнарг
(Повесть)

кх а олуш, диканна а хьахор хьо! – аьлла, Сахьар шена тIейирзича:

– Къеначу айгIарца йаьжна кхел, гурахь реманна тирсина олуш, хезний 
хьуна, ва Сахьар?! – шен шерех дуьхьало йан хIоьттинера Шахьболт.

– Хаза-м дуккха а хезар ду хьуна, Iиллинчу лоьмал лелла цхьогал 
тоьлла, олуш а, – Сахьар къар ца йеллера.

– Дог доцчу атто бIаьрзе эса дина, олур-кх, Сахьар, сацахьара хьо, – 
дехнера Шахьболта йуха а.

Кхин Iанне а Сахьар ца Iийча: «Делахь, хIета – ца йешаш йаьлларггий, 
йитина йеънарггий ма йалайелахь суна, йисина Iаш йерг бен, сан де 
дац хьуна тахана, хьалхарчунна къонахчух везвай, вукхунна эвлайаах 
Iаламаташ гайтий, кхозлагIчунна да-м хила а мегара шех», – Шахьболт, 
эххар а, йоккхачу стага эшийнера.

Йуха, нийсса бутт балале, мархийн бен IиндагI ца соьцучу аренан 
махехь кхиъна кIинан кан санна, жоьра нанас вочу бIаьргана туй 
кхуьссуш, ангалин пхьегIанахь санна, кхиийна йолу, ткъа шерера йоI 
Сахьара шен хIусаме йоссийча, Шахьболт дуьххьара вилхина, бохура: 
«Ший а воI наха вийча а ца бевзина бIаьрхин чам бовзийти-кх ахь шена, 
Сахьар, кху маликах долу жоп Дала хьоьгара доьхийла-кх», – олуш.

– Делах дуй буу ша хьуна, – аьлла, бохура, тIаккха Сахьара, – 
хьоьца даьккхинчу хIокху шовзткъе ворхI шера чохь, тховслера хIара 
цхьа буьйса хьо воьхна йогIур йуйла шена хиъна хиллехь, ворхI де-х 
хьоьца ца даккха! – олуш. – Хьох ма чIогIа эвлайаъ хили тахана, 
къонах эвлайаал везох лерина, бохуш, дуьйцур-кх наха, къонах хилий, 
чекхвалахь, Шахьболт, цIийнден а, зудчун а хенаш шерашца ца йустий 
хьуна суначул дикох а хаьара-кх! – аьлла.

Шахьболт кхин а кхойтта шарахь ваьхнера Сахьара шена йалийначу 
БIаьргаш цIе йолчу зудчуьнца. Цо Шахьболтана ши йоI, цхьа кIант – кхо 
доьзалхо а винера. 

Девзткъе ворхI шо ду, олура, Шахьболтан лечу хенахь.
Цуьнан дакъа кешнашка дIаэцале – докъан ламаз динчул тIаьхьа 

– тIехула верта тесна Iуьллучу барамна тIе а хIоьттина, – гIеххьа 
йелааьшна деш, ша-шега санна йистхилира бохура Сахьар: «Дейиса-кх 
хьо къонахчун, ма хIумма а охьатеIийла йолуш ца воьду-кх хьо Цу хьайн 
Далла дуьхьал… кху дуьненах буо ди-кх ахь тахана…. ХIара ДегIаста 
хьаьнга кховдийна воьду-техьа-кха хьо?... ваха-м воьдура хьо!» – олуш.

ТIаккха, лаьттина-а, докъа тIера хьала а хьаьжна, нахана тIехула дIа мохь 
тухуш, БIаьргаше кхайкхинера, бохура, Сахьар: «БIаьргаш, во-о БIаьргаш, 
хIокху кхойтта шарахь, лаьттан бIаьрара хьала ца хьожуш, сан йуьхьах дегI 
идош, сан лар гича, иэхьах йешаш, тхойшиъ цхьаьна нисделлачу меттера 
IиндагIах лечкъаш, айхьа соьца лелийначу несалара йалахь тахана мукъана 
а, тIейолахь тхойшинна, бIаьргех догIу хи лекъна-кх шен, хьо жима а, къона 
а йара, хьан дуккха а хир дара-кх тахана дийца а, ала а», – олуш.

Кхин корта лаьттара хьала ца ойъуш, IиндагI санна, шершина, 

кхерамах нанна уллохь хеба чуха бIийг1 санна, Сахьаран тIома кIел 
шершинера БIаьргаш, хиша тIадийна некхахьалхе а Iийдалуш.

Шен йазйеллачу голаш тIе, уьнтпхьидан букъ санна долу шога 
куьйгаш гIортийна, вехха хьала а нисвелла, вистхила пурба дехнера 
тIаккха ткъе итт шарахь Мехк-Кхелан коьрте хийшинчу – бIе пхи шо 
кхаьчначу – Индарбин Iумхана.

– ХIара дуьне Дала кхоьллича, соцунгIа динера Iумхана, куьг генна 
дIа а тесна, – дегочуьра соцуш ца хилла, бохуш, дуьйцу Iеламнаха. Дала 
лаьмнаш хIиттийна тIаккха, дуьненан хьостамий деш. Дуьне лестачуьра 
сецна. Тахана вайна хьалхахь Iуьллуш волу хIара Делан лай – Эскин 
Iумханан воI Шахьболт – Дала дуьне сацо кхоьллина долу лаьмнаш 
санна, къонахашна тIехь а къонах вар-кх, къонахий меттехь латто 
кхоьллина долу терза… Дала гечдойла-кх кхунна!

«Сакхт доцуш къонах хир вац. Сакхт ца хилча, Шен меха хир вара иза 
– Шен меха хIума ца кхоьллина Ша лаьттахь» – аьлла ду, боху, Делан 
дешнаш.

Суна ца хаьа, Шахьболтан хIун сакхт дара Далла гергахь, бакъду, 
цхьана а къонахчун гIело ца лан а, харцо ца йийца а, тешнабехк ца бан 
дуй хилла йоьссина чIагIо йар-кх хIара Шахьболт йа, цуьрриг а дуй 
къарбина, Далла дуьхьал ца ваха!

ТIехулайухучу бедарна чухулайухучу бедарх дерг санна, вовшех 
долу хIума хууш, вовшашца хьакхавелла, цхьа хIума а къайлаха доцуш 
вара тхойша, цундела сан дан тоьшалла ду кху Шахьболтана тахана, 
Мохьмад-пайхамаран (I.В.С.) заманахь хиллачу асхьабийн гIиллакхех 
гIиллакх а долуш, церан доьналлех доьналла а долуш, хьешан а, ден 
а волуш, дикачу къонахех къонах вар-кх хIара, Дала декъалвойла-кх 
хIара! – Iумхин тоьшалла чекхдолуш доладелла догIа, ворхI дийнахь-
бусий дилхинера бохуш дуьйцу Нохчийчохь, ламанаш херцо санна, цул 
тIаьхьа йокъа а лаьттинера, мангал дIаберззалц.

Да кхелхинчу шарахь Эдалан кхо шо бен ца хиллера, хIетахь а 
некхера ваккхаза волу иза, Сахьар кхин къар ца луш, ворхI шо дуззалц 
вакхийнера БIаьргаша.

Цул тIаьхьа Эдал берашца ловзуш гича, Сахьара шед йетта бохура, 
цунна: «Ша хьо ворхI шарахь ловза ца вакхавайтинера, барзана Iамочу 
пхьуна дао коьман думеш санна, кхела харццалц, накха цIуббойтуш, ша 
хьо къонах ван кхиийтинера!» – бохуш.

ВуьрхIитта шо кхаьчна хиллера Эдалан, дуьххьара иза Сахьара 
– динций, герзаций, ахчанций кеч а вина, – кху ДегIастанахь йолчу 
йарташка, цхьацца хьаша ца лоцуш, цIа ма верзалахь, олуш, цхьана 

1 Чуха бIийг – хенал хьалха йина буьхьиг

оршот-Iуьйранна, дикка мацделлачу беран са йухахьаккхал бен доцу 
пхьор таьлсаш чу а кхоьссина, новкъавоккхуш.

Йуха, кхо бутт, ши кIирий даьллачул тIаьхьа, IиндагIаш дахделлачу 
цхьана йекхначу суьйренца, генна тIаьхьаоьзна богIучу шен дин тIехь 
цхьа къано а волуш, цхьана буйнахь динан урх а лаьцна, вукху буйнахь 
беречун шед а ловзош, гIаш вогIучу Эдалх бIаьргкхеттера Сахьаран, 
Шахьболта шега – воI дика кхиорна – кхаъ баьккхича санна, йуьхь тIе 
йелар а хьодуш.

Буьхьиг тоьа йолчохь, ка буьйш, ка тоьа болчохь, кхара йетт буьйш, 
дош лелаш ву йа вац, ца хоьржуш, Эдалан хьеший цхьана даржехь 
Iалашбина, Эдалан цIе, нохчийн мотт мел лелачохь а, арахь а – 
ДегIастанахь дIайовзийтинера Сахьара: «Шахьболтан Эдала бохура» 
аьлча, ворхI шахьар вовшахкхеттачохь, шозлагIа кхин тIехатта а ца 
оьшуш. 

Мехийн а, заманан а халонаша наггахь дитинчу гаьнца леста 
кхаабIешеран наж санна, шераша кхетам ирбинчу къеначу Сахьарций, 
йочанан бIаьстено цанашца техкайо ламанан басеш санна, къоначу 
шерийн жоьра ницкъаш берриш а кIантана тIеберзийначу БIаьргашций 
кхиъна волу Эдал, шина жийх бекхна Iахар санна, дегIаца могаш а, 
ойланца кура а къеста воьллера нийсархошлахь: «Ас ца нисдан дов а, 
соьга йекхалурйоцу чIир а хир йарий-те кху лаьтта тIехь!» – бохуш 
санна, шен Iаьржачу бIаьргийн доцца лацалучу хьажарца.

ДIасавахана воцуш, цIахь висча, IиндагIаш дахлуш, йехха йулучу 
суьйренашца, къона цIий, синтем боцуш, пхенашкахь ида даьлча, Эдала 
– бодано хьулдаллалц – лаьмнийн баххьаш тергалдар зийна хиллера 
Сахьара, гуьйре йукъайелча, гезарийн некъ лоьхуш, маханна хьожа 
йеттачу акхачу багано2 санна.

ТIаккха Сахьара Эдалца къамел динера:
– Эдал, – аьлла хиллера Сахьара – цхьа хьенех дика къонах ву аьлла, 

наха хастийча, шайх кIайдарг ца йоккхуьйтуш, чекх а бевлла, цул тIаьхьа 
пешан йовхонан карабахначу къаноша хаьттинера, бохура: «ХIун ду цу 
хьенехан, иза дика къонах лара, чIагIделларг?» – аьлла.

– ТIах-аьлла ву, гIиллакх а ду, оьшучохь шен са кхоор доцчух тера а 
ву, – тоьшалла дина хиллера наха.

– Дахарний, Iожалний йуккъерчу сиза тIе нисвелла, цIаьххьана 
Iотталучу халонгахь зийна вуй? – хаьттинера къаноша.

– Вац, – аьллера тоьшалла динчу наха.
– Кху шен махкахь бен, кхин мехкаш девзина, накъосташца аренгахь 

нисвелла – набаран халонна а, цкъа кхаллал долчу рицкъаца комаьршо 
гайтина, зорханан оьздангаллица къаьстина вуй? – хаьттинера къаноша 
йуха а.

– Вац! – ала дезнера нехан шозлагIа а.

2 Бог (бож) – боьршачу газанах ламароша бог олу

– Лан цайаллал чов хилла, и чов ловш, зийна вуй, шен дашна тешаме 

хилла, дешан декхар текхна вуй?». 
Наха:  «Вац!», – олуш, мукIарло динера кхозлагIа а.
 – Зудчун марзонах чекхваьлла, доьзалх Iехавалаза, дай-наний 

резадина вуй? – тIаьххьара хаьттинера къаноша.
– Вац! – ала дезнера нехан йуха а.
– Цу гIиллакхех цхьа гIиллакх а шеца доцуш велахь, къонах ву баха 

хьалхе ду! – ала дезнера къанойн – шен хенахь ца йеъначу бIаьстено 
гуьйре пхьор доцуш йуьту, – олуш.

– Эдал, – дийцинера Сахьара кхидIа а, – хьо оцу масех киртигах цхьа 
а йаккхаза ву хIинца а. Ахь йаьхнарш йоца ирхеш йу. Бехачу гонна ца 
хаьхкина хьо дахаро. Хьо хIинца а Iа ганза Iахар бу, хьуна хьайгахь 
ду моьттург нахана хьоьгахь ца карадахь, хьан гуьйре остйолу, Iаьнна 
баа йалтийн цинц а боцуш… ахь цхьацца хIосташ дина бохуш, хезна 
суна мехкаршна – зуда йало бина цхьа а кечам бац хьан хIинца а. Зуда 
тIаьххьара бухка хила беза нуьйран, хьалхара шиъ чIагIбиний бен, къовла 
йиш а йоцуш. Кхуьй а бухка чIогIа ца хилча, некъан бохалла динна 
хьацар долий, нуьйр керча беречун, цкъа ши бухка чIагIбалийта, хьайн 
ткъе итт-пхийта шо дуззалц, тIаккха эвххьаза кхевдар хьо кхозлагIчу 
бухкарна тIе а…

Хьалхара бухка – хьекъаллий, доьналлий, доьналлица хила деза 
собаррий ду хьуна.

ШозлагIаберг – комаьршо йу хьуна, хьаьнца – муха хила йеза хаа 
оьшу комаьршо.

КхозлагIа болу бухка – дахаран марзо йу хьуна, иза уггар а хала а йу 
сецо, хьан корта а, са а цхьана тIегIанна тIехь ца хилахь.

Хьалхарчу шина бухкарна чIагIлуо цкъа уггар а хьалха, пхьеро, дитт 
цIийдеш, бузу аьчкан хIоз санна, тIаккха тIаьххьарчух чекхвер хьо, лам 
боккхуш, даьлла хьацар, охьанехьа ког мел левзи, дакъа а луш.

Ас а, БIаьргаша а дуьненан даьхни оьшуьйтур дац хьуна, Эдал, хьуна 
царах дан дезарг хиъчахьана. Дешан гIело а лай, цIа ма верзалахь – иза 
тIера ца йолу хьуна, хьан букъ тIехьа мотт-эладитано йестош, – йуха а 
вахана, декха деза дов чу ма далахь, йа кхин тIе а эшар хьо, йа совваьлла, 
хьулвала везаш хир хьо – жоп хаттар деллачохь луш товш ду хьуна, ойла 
йан тIаьхьа а ца тоьттуш.

Сахьара шена и хьехам бича, Эдална – ца луъушехь – хаа дийзира, ша 
хIинца а ненан когех хьерча чо харцаза бекъа йуйла, махца идийначу 
маьршачу коьртах дахаро дуьрста йуьллий а ца хууш.

ТIаккха Эдала йухаоьзнера шен тIомайуьйлу сонта ойла, наха 
«хьенех-минех» бохуш, буьйцуш хезачу къонахийн некъашка ла а 
дугIуш.

Йуха, царах ша дIа а кхетта, церан некъаш талла воьлча, шел ткъа шо 
а, ткъе итт шо а баккхийчаьрца – Эдална хиънера, массо а къонах цхьана 

барамехь ца хуьлийла йа массо а дика хIума шеца долушверг бIе шарахь 
цхьаъ йа шиъ бен ца нислой а.

Цхьаволу къонах алхха3 доьналло вина хиллера, важа – комаьршоно, 
кхозлагIверг – хьекъало.

ХIара царна хIоранна а улло гIиртира тIаккха – шен заманахь бехачу 
къонахашна – хIорангара шена оьшург схьаэца, йуха иза дIа муха кхехьа 
деза хаа а.

Доьналла дерг – цкъа йа шозза бен, – зийна ца хиллера дахаро, тIаккха 
цо шен доьналла лардинера, кIезга-мезга Iоттабаккхамаш тергал ца беш, 
даим а гурашкахь, собарца къуьйлуш, нахана шегахь и доьналла дуйла 
хиъча, кхин Iорадаккха а ца гIерташ.

Иза, и къонах, ТIуьйлла олучу йуьртара, кхуьнан деца хьошалла хилла 
волу Цхьаьсаг хиллера.

Цкъа, МIайстара, Дерказан Джокъал цхьаьна а волуш, гуьржийн 
махка къолах баханчуьра богIуш, некъан халалла гIел а белла, дуург 
кхачийна, мац а белла, догIанаша шелбина, тIаьхьадаьлла орца а долуш, 
хIоранна а шен са совдолучу зил тIехула хIорш схьагIерташ, шайна 
йинчу кIелонна тIенисбелла, бохура, уьш, дуьйлучу герзаша хьалатаIа 
а ца буьтуш, догIанна бIаьрг а ца беллалуш, жай-даьхний Iеха а доьлла, 
шен накъостий тархашца йаххаш гIерто боьлча, Дерказан Джокъала 
мохь тоьхна, бохура: «Дависа делаI, кху дийнан, далийна жима нускал 
долуш а, йуьртахь тIехьийзаш йоI йолуш а, ремица бажа лаьллина дин 
болуш а стаг вац-те вайна йуккъехь?!», – олуш.

И мохь-цIогIа шена хезча, Цхьасаг хьалхаваьллера: «Со хIонсана 
мекарлонна ца ихнера, Джокъал, хьоьца къолах, хьуо воцург а къонах 
вуйла хьуна хаийта, хIара санна долчу дийне сатуьйсуш ихнера. Далийна 
жима нускал а сан ду хьуна, йуьртахь тIехьийзаш йоI а сан йу хьуна, 
ремица бажа лаьллина дин а сан бу хьуна», – олуш, йукъахьаьвзинчу 
Цхьасага, гуьржийн орца йуха а тоьхна, некъ маьршабаьккхинера.

Цу цхьана дийнахь цкъа эшнера Цхьасагна шен доьналла, тIаккха 
цуьнца иза чекхваьллера, бIонан кIело йохийна, некъ маьрша а боккхуш.

Комаьрша ву олуш, Нохчийчохь а, Гуьржех а, Суьйлийн махкахь, 
цигара дIа – ГIебартахь а цIе йаьржина хиллера оццу йуьртахь, 
ТIуьйллахь, ваьхна хилла волчу ТIуьшан воI Воварган.

Цхьана буса стунаний, доттагIий, холхазашна йеана цхьа йоI-наний а 
кхаьчна хиллера Воварган хIусаме.

Воварга, ша урс хьаькхначу кхаа Iахаран кхо корта беънера чу:
– ХIара цхьа Iахар стунанна бийна ша, стунанна бийначу Iахарх пхьор 

даийна, вахийтина-кх ша Воварга, аьлла, кхунна ца хетийта, хIара шолгIа 
Iахар сайн доттагIчунна бийна ша, стунанний, доттагIчунний даийначу 
Iахарийн холхазаш а делла, йахийтина-кх тхойшиъ Воварга, аьлла, 

3 Алхха – дуьххьала.

кху нанний-йоIанний дага ца даийта, хIара кхоалгIа Iахар кху шинна а 
бийна-кх ша, – олуш, кхо корта гайтинера Воварга шен хьешашна.

Цхьасаган доьналла санна, ТIуьшан Воварган комаьршо а 
дIайиллинера тIаккха мехкан хIума девзачу наха, къонахийн терзанца 
узуш, чекх а йаьккхина.

Цхьасаган шен доьналла цхьана дийнахь бен ца эшнехь, Воваргана 
шен комаьршо валлалц дIакхехьа йезнийла хиира тIаккха Эдална, 
Воварган дахаран некъ ша нахе хетта воьлча.

Хьекъалца говаьлла, ша дуьнен чу ваьлчахьана, цхьана стагана 
цхьа тIара тохаза, хьайбанна тIечевхина а, цхьа осала дош алаза волчу 
Ахьматхан Ичин «Къонахашлахь къонах» аьлла, маххадийна хиллера 
махко.

Цкъа, цхьана сарахь, суьлхьанан буьртиг а боккхуш, белшех кетар 
а тесна, бежана-хIума йуьртехьа схьачовхор ша аьлла, йуьртан йисте 
ваьллачу цунна, боьжна Iуьллучу шен аттана шаьлта Iуьттуш воллу шен 
лулахо Цихаш гина, бохура.

– Ва Цихаш, хьан Ича ваха, дийцалахь суна, оцу аттера хIун цатамберг 
даьлла хьуна? – хаьттина, бохура, Ичас Цихаше.

Генабоццуш лаьттачу шен аттана тIе пIелг а хьажийна: «Хьан атто 
маIа а йаьккхина, цIий а оьхуш лаьтта сан йетт ца го хьуна!?» – олуш, 
дуьхьал дера вистхиллера Цихаш, ша Ичин аттана Iуьтту шаьлта а 
сацийна.

– ЭхI, Дала вита Цихаш, хьо, вас йина хилла-кх цу сан атто… дакъош а 
дай, дIасабекъахь иза вайн йуьртана… неI вайн чу даийталахь берашка, 
Iаьнан йехачу буьйсанашкахь хуьлчеш4  йеш самукъадолура сан чIогIа, 
– аьлла, Цихашца цхьацца дахнарг а, деънарг а хьахийна, жимма цунна 
йетт тилош, гIо а дина, кхана шеца цхьаьна цомгашчу стаге хьажа 
вар цунна тIе а диллина, наггахь суьлхьанан буьртиг а божош, Ича 
дIаволавелча, Цихаш, мохь а баьлла, къинтIеравала шена олуш, Ичина 
тIаьхьахьаьддера, велха а волалуш.

– ЭхI, Дала дика дийца хьуна, Цихаш, и гаур эший-кх ахь, букъ кагби-
кх ахь цу шайтIанан, хьо цул туьйли хьуна, хьан Ича ваха! – олуш, 
Цихаш, хьаста а хьаьстина, дас бер санна, тевинера Ичас.

И къонахий шена бийцича, ша церан духе кхиавоьлча, Эдал кхеттера, 
мехкан мостагI йухаваьккхина, хьан доьналла делахь а, ламанаш дашо 
дина, комаьрша хьо вийцахь а, и ший а меттахь латто хьан хьекъал 
дацахь, и дерриг а шен дайна дуйла, кхузткъа цIока кхачош, Далла ша 
дина ламазаш, цкъа бусалбачу стагана моттохарца, Iеламстеган ма-
дарра.

4 Хуьлчеш – хьийначу бежанан цIоканах йеш йолу аьхкенан сандалеш.

Шен ткъе итт шо дузуш, нахана ворхI дин беллера Эдала, наха цхьа 

нуьйр а ца лучохь.
Цхьацца бахьанашца дIасабекънера – бехначунна йа эшначунна, 

йа баъалла хазбеллачунна луш. Эдалан дойх кица хиллера тIаккха: 
«Шайн дена терса Эдалан дой санна, хазачу мехкарша легайойла-кх вай 
кIентийн цIераш!» – олуш.

Цкъа охьанехьа, йоккхачу Нохчийчу накъосташца де-буьйса дайъа 
вогIуш, цхьа гIашло дуьхьалкхетта хиллера Эдална. Салам-маршалла 
а хаьттина, дIасакъаьсташ, гIашлочо хаьттинера, Шахьболтан Эдал 
вехачу дIакхача гергахь вуй ша, аьлла.

– Стенна оьшура хьуна иза? – тIекареваьллера Эдал.
– Шен вешин карах стаг веллачу маслаIате Эдалан дин белча, гIуллакх 

хир ду, аьллера шега – дийцинера некъахочо, иштта цкъа, и тайпа хIума 
ТIуьшан Воваргаца Iоттаделла, олуш, шена хазар кхунна дага а догIуш, 
Воварга дин балар а хууш.

– Лур буй-те Эдала хьуна шен дин? – хаьттинера Эдала тIаккха.
– Наха, лур бу-м, боху, – жоп деллера некъахочо.
– Мотт социйла-кх хьуна и хьехар динчунна, аьлча, вон дацарехь! 

– олуш, динара охьа а воьссина: – Шед йетта Iамийна бац, аьллахь 
дIалучаьрга хIара дин, жимма гуола таIийча, кхеташ бу, ала, – олуш, 
динна тIера лаха а воьссина, – Эдал а со ву, хIара дин хIинца хьан а бу-
кх! – олуш, оцу стеган цIе а ца хоттуш, дов машарца доьрзийла аьлла, 
циггара йухавирзинера Эдал.

Цул тIаьхьа, кхин кхо шо даьлча, чергазийн махкара йалийначу 
бокъах – гурахь хьаьжкIаш хьаькхначу кхаш тIехула йораболуьйтуш, 
йисинчу зудчо боьрша бер санна, хьалха шетка йалийча, тIаьхьа куьг 
хьокхуш, догIург бен, сецна хи ца молуьйтуш, даьхни дежачу йорхала  
5ца бажийта, берг къайлайаккхал бен буц йоцчу, ламанан даккъашка 
бохуш, ша лерина Iалашбинчу шен динца даьхнийн базара вахана 
лаьттачу кхунна, тобанах къаьсташ, гуобаьккхина тIевеанчу цхьана 
къонахчо салам деллера Эдале.

Эдала салам йухадерзийча: «Деллахь, Эдал, маситтазза, хьоьга ала ца 
хIуттуш, дIаихнера со, йезайелла йоI жимачу стагана санна, хIара дин 
безабелла, ас кIантана йехначу йоьIан да ву-кх, шен кхуьучу кIантана 
хьан дин ца белча, йоI лурйоцуш, мах алахьара ахь кхуьнан, – олуш, 
цавевзарг шега вистхилча:

– Цу ден йоI йоцург, кхин йоI мегар йолуш вуй хьан кIант? – хаьттинера 
Эдала.

– Кхин йоI оцу кIантана мегаш хилча, тахана хьоьга дин ца беха, 
дийнахь сарале итт зуда йалор йар-кх ас цунна, – дас аьлча:

– Дуьненан даьхнишца маххадалуш болу безам дош хетта-м вацара со, 
делахь а, йоI йезайеллехь, и йоI бу-кх безаман мах, дин безабеллачунна 

5 Йорхала – йарашца. Йархаш – йараш (диал)

– дин а бу…цкъа даьIахках чIагIбаллалц, ницкъ ма бе аьллахь хьайн 
кIанте кху динна, шед а хIара йу-кх хьуна, – олуш, шен синан меха 
хета совгIат – дIалучунна бала ца бан – шедакхожан меха дайдина, 
совйаьллачу бедарх санна, атта къаьстинера Эдал.

Эдалан дойх тIаккха кица хиллера: «Шайн дена терса Эдалан дой 
санна, хазачу мехкарша легайойла-кх вайн кIентийн цIераш!» – олуш.

Иштта, ша нахана динчу совгIаташа а, тIекхаьч-кхаьчначунна, кхоам 
боцуш, кхуо дассочо бохчано а: «Доьналла дерг бен, комаьрша хила 
йиш йац» – аьлла, коьрт-коьртачу наха шаьшлахь вийца ваьккхинера 
Эдал, кхуьнца гергарло таса дехьа-сехьара нах а оьхуш.

Сахьара йийцинчу кхаа киртигах шиъ йаьккхи-кх ша хIинца, 
кхоалгIачунна чIагIвелчахьана аьлла, йало йезачу зудчун гIайгIа хьерча 
йуьйлира Эдалан синтемах, кхуьнан ткъе кхойтта шо дузучу гурахь.

Хоттуш, олуш, нахана буйла хуучу къонахийн туьшахь нислучу 
ловзаршка кхочуш, лелаш волу хIара, цхьана тоделлачу ловзарна 
тIеIоттавелира цкъа, ша аренца лаьцна волчу доттагIчун хIусаме 
дуьххьара ша буьйса йаккха нисвеллачу сарахь.

Шена бийначу уьстагIан дилханах а кхетта, маьркIажан ламаз а дина, 
цхьацца дагалецам а, хилларш а, хезнарш а дуьйцуш, Iаш, кхуьнан 
хIусамдас – Ескин Iалхас – вайша хила там болуш, цхьа нисделла ловзар 
дара генадоццуш, кху йуьртахь, дегнаш жимма Iехаде вай а аьлла, 
ловзарга хIоьттинчу кху шинна, хьо ма делара, ала, харцахьа хIума 
доцуш, тхьамда верг – тхьамда а волуш, човсана ша лело дезарг а хууш, 
бертахьчу доьзалан пхьор санна, цхьа нисбелла бал гинера дIабоьдуш, 
сих-сиха йуьйлучу мажаро ойла цкъа пондаран мерззал йуткъайеш, йуха 
тоьпан буххал шорлуш, некхаваз эккхийта санна, дог кийрахь тоха а луш.

Хьаша мила ву, мичара ву, тхаьмдас а хаьттина, хьенехан минех ву, 
Iалхас а аьлла, ловзар йухадоладелча, мехкарийн тхьамдас, дакъош 
даха санна, дIасаозийначу хуьтан пондарца цхьа эшар гIаттийра тIома, 
мехкарийн аьзнаша – хьаша вийца ца оьшуш – махкана вевзаш вуйла 
хоуьйтуш:

ЦIеначу кIих баьлла,
КIинан гIоргIаш санна,
ХIу цIеначу нахах –
Хьо нана йалариг,
Кисанахь кIайн ахча,
Хаза хабар багахь,
Хазачу йоIа хьоьстийла, 
Жерочун кIант, хьо! – олуш.

Эшарна тIаьххье цкъа а, шозза а мажар оьккхуьйтуш: «ХIейт, гора 
дуьне йаI-кх хьо!» – олуш, мохь туьйхира цхьамма.

Вота йийкира, пондаран хут датIош санна, мохь белира пиллигашка.
Масех йоьIан бIаьрг кхерстира Эдалан йуьхь тIехула, дайн шабарш а 

даьржаш чухула дIа, некхан шоралла цкъа гатлуш, йуха гуро лаьцначу 
цIоькъах6 тохаделира дог, «гарт-гирт» деш, ойла цкъа механ йуьхьигал 
гатлуш, йуха – шорлуш, йаьржаш, стигалан Iаьршашка йала санна, 
карзах а йолуш.

Дикка ши-кхо бал баьхьча, тхьамда вистхилира Эдале: «Хьешан 
сакъералой-те, бIаьрг хьостий мехкарша?» – олуш.

– Мехкарий-м хаза бара, – жоп делира Эдала, – делахь а, цхьана денна 
йа сохьтана долу зовкх синна хийра лоьруш, Iара со, тхьамда, цул сов, 
нехан шуьнехь гIант къийсар осалалла а йеца… хIусамдас схьабелларг 
маьрза бу-кх кхача а, – олуш.

– ХIусамдас стом къасто бакъо йели-кх хьуна, хьаша, шуьнан токхо 
шорта а еца кху ловзаргахь. Хьада, човс, лере таIа хьешана! – омра дира 
тхьамдас.

Човс кхунна тIекхачале, мехкарийн аьзнаша йуха а буьзира кийра, 
дагах цкъа гIийла буо а деш, тIаккха, суй баккха санна, мокхазах 
цоьстуш.

БIаьрга гале, везна йолу,
Хьо вовзале, хьежна йолу,
Со йитина, воьдурий хьо,
Лула-кула дог а даьхна.
Со малхаца гIотту йарий,
Со баттаца йуьжу йарий,
Жерочун кIант кхочий хиънехь,
Со седанах йогу йарий.

Масех мажар йаьллачул тIаьхьа, ловзар даъал кхиъна йацахь а, бIаьрг 
ца Iеххол жима а йоцуш, нанна уллохь буьхьиг санна, шена уллорчу 
йоьIан пхьаьрсах хьерча цхьа маргIал-сериг къаьстира Эдална, беран 
хIилла дацарца, цкъацкъа схьа а къаьрзаш, тIаккха, йоьIан эхьах 
цIийлуш, йерриг а алу хилла, йогуш йолу.

Эдала кхин цкъа а:
– Вайн гIиллакхаш иштта-м дара – хьешана тайначу йоIе догдаха 

маршо йолуш, делахь а, йуьртхочунна вас хуьлуш меттигаш нисло-кх 
цу гIиллакхашца, тхьамда, иза лоьруш-м дацара вайн, хIетте а, цу дIога, 
лаха йисте, шена уллорчу йоьIан тIома кIелахь лечкъачу зудаберан хехо 
вуй-те кху йуьртахь цхьа а? – олуш, вистхилча: 

– ЙоьIан дог кхаж туьйсуш ца доькъу, хьаша, цхьаъ бен доцчу совгIатна 
дой дуккха а хохку, къовса йиш йоцуш, йоI нанас  а ца йина, пхьуьша 
дассийначу гуйна чу мотт хьоькху жIаьла ден а ма кхуьийла-кх, – 

6 ЦIоькъах – цIокъ (рысь).

кхоьссира тхьамдас – хьайн дог лаьттачохь бIаьрг кхосса ахь, гIиллакхаш 
къаношна тIаьхьа а таттий! – олуш, човсе кад а кховдийна, – кад Кемсина 
тIехьол, – олуш, – иза хьанна тIебахьийта беза йоьIан дагна хуур ду хьуна, 
– аьлла.

Човс гIеххьа лаьттира Кемсина уллохь, лергана онда ву ша, кIентан 
цIе, хозуьйтуш, йаккха, йоI, бохуш, генна охьа тIе а таьIна.

ТIаккха, волавелла, Эдална тIевеара: «Човсалла хьоьгахь долуш, 
тховса хьан метта велар-кх со, хьаша», – олуш.

– Дала сий дойла, Кемса! – хьалагIаьттина, кедах цхьа къурд а бина, 
дисинарг цIенкъа дIаIанош, йоьзачу теса хьаьжкIийн буьртигаш санна, 
«дзарр-дзарр» хезаш, дато ахча дожийра Эдала бесачу кеда.

Тхьамда, цIогIа а тухуш, йукъаиккхира: «ДIаозабе пондар, дIатоха 
вота!», – аьлла, Кемсина бохь а бугIуш.

Массо а хьалагIаьттира, тхьамда волуш. 
Кемса цхьа йайн, гаьн тIера гIотту олхазар санна, хьала а аййелла, кур 

аркъал а тесна, тIемашца хIаваъ хьерчош, шен горгачу хенашка хорша 
хьодуьйтуш, хелхахьаьвзича, Эдалан хьажар горгделира, тоьпо лоцу 
Iалашо санна, тIаьхь-тIаьхьа жимлуш, цхьана тIадаме а дирзина.

Цу тIадамо дерриг а дуьненах цхьа Кемса йира, дуьненан анайисте, 
куьйга ца хьаькхначу цIенкъахь, шен деган вотанца ша-шена ког 
шершорца.

ТIаккха тхьамдас, шен дегIан меженаш, вовшахйаха санна, дехьа-
сехьа а кхиссалуш, Кемса шена хьалхахь хьовзийча, Эдал жимма, – 
церга тIера балда дадош – велавелира, дайн тIараш а тоьхна.

Кхуьнан хIусамдас, Iалхас, шен когара пошмакхаш лоцуш а, ца лоцуш 
а йассочу мажарна йача7  а ца йелира Кемса йа болар ца лагIдира, кхин 
тIе а хьовзайуьйлира, пиллигал йайлуш, стигала гIатта гIерташ санна.

ТIаккха, чахчаро бурошца хьийзо хи санна, бохь богIаран чIагарера 
йаьлча, йайн, паргIат йолайелира йоI шерачу цIенкъахь, хенашца хIорд 
боькъуш санна.

Эдалан дог чIагIделира, сийна болат хуьлуш, цхьа ачуо а хьаьдира 
дегIаца, шен са эца деъна мулкалмовт шен бIаьрга шена гича санна.

Буьххьера Iоьттинчу шаьлтанан лазамах сакхиира Эдалан тIаккха, 
шен деган чIагIдаларх: дог эккха чIагIделира йа гуттар а деттадала, 
жоьжахатин цIарах дага йа Кемсин кийра досса.

Кхуо тIаьххьарниг сацийра, ловзар дикка мIакдаьлча8,  тхьамдера 
шена вистхила пурба а дехна.

Тхьамдас пурба а делла, Эдала геннара долийра:
– Дуьненан герзаш шен дегIаца а долуш, вогIу некъахой, цунна дов 

дан цхьана гIожаца кIелхиънарггий, вуьстича, гIожаца кIелхиънарг 
тоьлла лерина, тхьамда, вайн дайша.

7 Йоха а ца йуьйхира, шек а ца йелира.
7 МIакдаьлча – чехкадаьлча.

ХIара йурт суна кIело йу, суо гIашло лору ас.
Нехан махкахь декха деза тIара кхетачул, сайн махкахь ворхI вен веза 

дов сийлахь лору ас.
Нехан мохк каш ду, хьайн шахьар — нанас куьйга йиллина цIенкъа.
Кху йуьртахь хехо волуш йа воцуш — муха йу-те и йоI, аьлла, ас 

хьайга динчу хаттарна: «ЙоI, кхаж тосий, ца кхачайо къонахчунна, 
къовса йишйоцу йоI нанас а ца йина, йисинарг лехьо пхьу ден а ма 
кхуьийла-кх», – олуш, цхьа ира жоп делира ахь вайна.

Вай хьан жоп тIеоьцу, ахь схьа ма-даллара. Ца оьцу, хIара йурт йурт 
ца хеташший йа шу кIентий – къонахий ца хеташ-м... ЙоI йеза маьрша 
йелахь, – дийнан делккъехь дог даха а, къовса йезаш нислахь, къу-
барзах тебан а кIелсоцу со хьан жоьпана. Цул сов, кху ловзаргахь, – 
шу къонахийн тоьшаллица – хIара сайн бух кIайн мажар оцу ВахIабан 
йоIана Кемсина кара а кховдайо-кх ас, дуьненан тIаьхьалонна. Шен 
чIагIдина хIума делахь, иза схьаалар болчу бехках йоI кIелхьара а 
йолуьйтуш, амма – дацахь, сайн мажар кхин цкъа а йоьIан лааме а йуьллу 
ас, – олуш, – Эдалан къамел чекхдаьлча, тхьамда «ахI-ахI» деш, вела 
а велла, цхьа шеха-а вистхилира: «Са ца дезаш майра-м ца хиллийла 
хьо, хьаша, Шахьболтан Эдал, бохуш, наха зурманца вийцинехь а… йа 
кIайн, йа Iаьржа бен доьрзур дац хьуна –муьшах а хьаьрчина, баларна 
ца кхийрича, йетт оьцур бара ша баьхна, боху, мискачу стага… дуй-дац 
а дитий, тапча йоIана тIейахьийта ахь, хьаша, йоIа ша къастор ду хьуна, 
ша хьенан кирхьанна тIехьа лечкъо беза шен хаза корта, – тхьамдас 
аьлча, човс шена тIевийхира Эдала, хозуьйтуш, дIавистхилла, йоIанна 
карайала тапча, човсе дIа а кховдийна: «Шун нехан тоьшалла, дуьненан 
тIаьхьалонна хIара тапча, ВахIабан йоIанна кара ло-кх ас», – олуш.

Пондарчас цхьа тамехь йиш хазийра тIаккха, кегийрхойн дагара ша 
кхетийла хоуьйтуш:

ХIара дуьне мел доьду,
Дадий дIагIуо вайша,
Сан нахана нуц везахь,
ЦIадогIур дара вайша.

ХIара дуьне мел доьду,
Дадий дIагIуо вайша,
Хьан нахана нус йезахь,
ЦIадогIур дара вайша.

ХIара дуьне мел доьду,
Дадий дIагIуо вайша,
Дов доцуш дирзича,
Йухадоьрзур дара вайша.

ХIара дуьне делара
Схьалаца тIам болуш,
Хьовзийна-хьовзийна,
Цхьа ши гуо баккхийта…

Эшар чекхйаьлча, масех мажар иккхира: «Маржа дуьне йаI-кх хьо!» – 
маситтанга мохь-цIогIа а долуш.

Шена тIевеанчу човсана, хьала а гIоттуш, кхокханан тIемаш санна 
долу шен кIайн ши куьг буха даржийра Кемсас, беснийн цIоьлла цкъа 
шуьре йоьрзуш, йуха, вовшахъэрца, хьоькхнашца йодуш. 

Мажар йайн охьайуьйжира буха  лаьцначу куьйгаш тIе, Кемсас шен 
даржийначу куьйгашца, жимачу беро санна, некхе а йадош. 

Цул тIаьхьа, масех бал баьккхича, – Эдалан хIусамдас Кемса шеца 
хелха а йохуш, маьI-маьIIера мажарш а кхуьссуш, кIеззиг ханъяьлча – 
-цхьа къонах гIаьттира хьала, тхьамдера шена вистхила дош а дехна.

Иза Эдална а йа кху чуьрчу нахана а гина воцу къу хиллера, стигалхула 
баьхьна йа лаьттахула бигна ца хоуьйтуш, мел чIогIачу гIали чуьра а 
дин буьгуш волу КIуьштан воI Мажайт.

Мажайт Эдална тIевирзира: «Эдал, – вистхилира Мажайт, – ахь 
кху чохь динчу къамело а, йоIана карайеллачу мажаро а дегаондо ло 
суна, хьоьга иштта вистхила… Суна хаьа, хьан дой дика хуьлийла, ахь 
бехначунна йа хьайн дин хазбеллачунна дой деллий а хууш. Хьан дойх 
кху махкахь лелаш кица дуйла а, хаьа суна. 

Со дин бехна вац цкъа а, цхьаьнггара а. Ас дин лачкъийна, сайна 
хазбелча, йуха иза шен дена кара а ца бохуьйтуш, хIара ДегIаста мел йу 
ида а бина. Хьоьгара а ца боьху ас дин йа сайна хазбелла а ца боху… Суна 
хьоьгара дош оьшура тховса, кху нехан тоьшалла – кху ловзаран ден 
ножан гоьзанах тесна, торгIал тIа лаьттах детташ, лаьтта хьайн хьаргIа 
санна болу Iаьржа дин, дестечух меран йоIа лечкъайо везачун цIе санна, 
хьан кхо гIатт долчу гIали чуьра, болат гIараш ца хьадеш, пхьуьнан 
семалла ца йохош, бигна гуш некъ а боцуш йа йитина лар йоцуш, ас 
цхьана Iуьйранна боцуш карабайтахь, хьанал бой ахь суна? И дош 
дезар-кх суна хьоьгара тховсалерачу буса, кху нехан тоьшаллица, дин 
хьан гIали чуьра бен ца бига, сайгара дош а дуьту ас хьуна, баьIашлара 
вир санна, дIа а бигна, хьан динан сий ца дайъа». – Мажайта аьлча:

 – Хьо, дин а лачкъийна, сан орца кхиале йуьртах валахь, хьайн ненан 
шура санна, ас хьанал би-кх хьуна иза, –  жоп делира Эдала, – амма, сан 
орца тIаьхьа а кхиъна, хьайн дегIа чуьра са къастахь, суна къинтIера а 
вала, – олуш.

Мажайта, воккха вела а велла: «И дош а ду-кх хьуна, Эдал!» – олуш, 
– ахчанца мах хилча санна, кхуьнан куьг а лаьцна, гоьла тIе ког а 
кхоьссина, паргIата охьахиира.

Вота йолийра, пондар а оьккхуьйтуш, илли а дийкира тIаьхьа:

Шинхьа даттаделла гIалмакхойн и шаьлта,
Мокъара тIе пIелг а бетташ,
Хаьн тIехь ловзадеш,
Суьйренца диллина селаIад санна,
ЙоI йолчу уьйтIа кечвелла хIуьттуш,
Элтара куйнан кIелхьара
Нур догу ши бIаьриг
ЙоьIан оьздалла хIун йу, бохуш, лахдина лоькхуш,
Бецан бумбарг санна, багахь керча мотт
ЧIегIалгах шера лебеш…
Эса доьдухьара йуьрта йисте дIа,
Эса дехьа долуш, вайша сехьа долуш,
ЙоI йайна шен, бохуш, хьан нана леларг йарий,
КIант вайна шен, бохуш, сан дада леларг варий!

– Маржа дуьне йаI-кх – мохь иккхира цхьаьнга, – ма дош дацара-кх, 
тховсалерачу кху къу-берзан буьйсанна хазачу йоьIан нене шен йоI ца 
лехийтича! – аьлла.

– Схьакховдол, йоI, хьайгара и пондар, аьлча а, и хуьтан дакъош – 
гIаьттира цхьа жимха – хIокху вайн хьешана – шен безамца дууш доцург 
– дуьне доцийла хаийта вай тховсалерачу кху буса, – олуш.

ЙоIа пондар дIакховдийча, мангал зен цоьсту некъан йист санна, 
пондаран бекар толлуш, шозза-кхузза пиллигашка мохь а эккхийтина, 
илли декийра жимачу стага:

Цу мокхан диттанца некъ боккхур вайша,
Сан тоьпан чакхми тIе йурт йуьллур вайша,
Хьан буора чIабанаш гIов хьерчор вайшимма.
Чергазийн йуткъа нуьйр гIов йуьллур вайша.
И Iаьндойн ва верта тIетуьйсур вайша,
Йорачу цу динна баргол деттар вайша,
Сийначу стигланах тхера тхов бер вайша.
Iаьржачу латтанах атта мотт бер вайша,
Вайшиннан хьал-бахам цу гуьржийн таьлсашка,
Чергазийн йуткъачу нуьйран гIончIакъе къуьйлур вайша.
Цу динан чехкалла нуьйрара ва дохуш,
Цу герзийн дозалла йуха нуьйра ва хуьйшуш,
Гу аьне9 ва даьлча, дин хьостур вайшимма,
Гу таьIче ва даьлча, хьо ловзор вайшимма.
Генарчу махка и мерза доттагIий,
Тешаме хьеший лоьцур вайшимма,
Цаьрца хьошалла дуьллур вайшимма.

9 Лакхе.



19

Орга - 2023 (4)
Iасанан къаношна дов дерзон дитина.
Йишин во1 ва кхиъча, цIадоьрзур дара вайша.
        

Эххар а тхьамда гIаьттира, ловзаран гуо йуккъе шозза-кхузза мажар 
а йассош! «ДIатоха вота, озабе пондар! Тхьамдин бу тIаьххьара бал» – 
аьлла, хелхарна йукъа а хьаьвзаш.

Массо а хьалагIаьттира – жима-воккха доцуш – цу тхьамдин сий 
деш. Мехкарийн тхьамдина бохь а боьгIна, гаьн тIера кхокха санна, 
мехкарийн тхьамда гIаттийна, цхьа безамехь бал баьхьира цу шимма, 
дуьйлучу герзашна пондаран аз а къардеш.

Кхано йуха, ловзар дIа а доьхна, шен хIусамдеца – Ескин Iалхица 
– гIалмакхан чай а молуш, хIара шиъ Iаш: «ХIей, хьаша оьций аш?» 
– олуш, салам а делла, цхьа безамехь къонах хIоьттира неIаре схьа, 
лекхачу дегIахь, жимма схьатоьхна маж-мекх а долуш.

Хьал-де, маршалла хаьттинчул тIаьхьа, йуучух ца кхеташ, дуьхьало а 
йина, хьешо ша деана гIуллакх дийцира, гIеххьа воьхна а хуьлуш.

 – Кху Iалхин йишица, Забуца, йиллина тховсалера буьйса йара сан 
доттагIчун, Эдал, – долийра хьешо – йуха, Забус, веана, шен вешин 
доттагI а ву, иза диъна а, мелла а ваьлла, набаро Iехаваллалц, собар 
дахьара, хьешан буьйса йохарна кхоьру ша, олуш, Забус хабар а 
даийтина, тхо хьоьжуш Iаш, шуьшиъ ловзарга вахара, Эдал.

ТIаккха ловзаргара шу чудаьхкича, Забус кхин хабар даийтира тхуна 
– шен вешин доттагIчо ша да волу тапча йоIана карайелла, хьаша тапча 
а йоцуш, вешин хIусамера дIавоьдийла ца лаьара шена, цуьнан хилларг 
санна, бух кIайн мажар10 аш хьешана ца хилийтахь, ша тховса ара ца 
йолу, аьлла.

Забус и тIаьххьара хабар даийтинчул тIаьхьа, пхи-йалх шахьар 
талларх, хIара гIирмин мажар  бен, ца карий-кх тхуна, Эдал, кхунна хьо 
реза хилча, чIогIа йуьхькIайчу хIуьттура тхо тховса, – олуш, хумпIаран 
пистоне «тIох» олуьйтуш, тапча схьайаьккхина, стоьла тIе йиллира 
хьешо, – кхана дийнахь, хIара Нохчийчоь раз-пурх хедийна а, и Забус 
йуьйцу мажар а кхачор йар-кх вай кху хIусаме, – аьлла.

– Нус Дала декъалйойла шун! – хьалагIаьттира Эдал! – Дала беркат 
дохьуш йеъна хуьлийла шен дуьненан хIусаме! Доггах дина совгIат 
йухататтар, йуьхь тIе тоьхна тIаран барамехь сайна хеташ ца хилча, 
хIара тапча схьа а оьцур йацара, кхидIа сагатдан пурба дац-кх шуна, гIо 
эшахь – тхойшиъ ву, дой эшахь – лаьхьий санна, дой деца цу арахь, – 
элира Эдала.

– ХIан-хIа! – куьг тесира хьешо, – Делан пурбанца, бакъо йац 
шуьшиннан, кху стоьлан тIера хьалагIаьттина, аравала, дуй, некъ 

10 ГIирмин мажар – Крымера мажар

болийначу йухаберзаро бен ца кхачабо, тхо Забун дуьненан хIусаме 
кхача деза хIинца, шу марша Iойла – кху шинна, роггIана мара а кхетта, 
йуьхь тIера велар а ца хадош, букъ а ца гойтуш, аравелира хьаша.

– Тховса дукха-м Iиттадели хIорш, Iалха, дIа а, схьа а, – гIанта охьа 
а лахлуш, вистхилира Эдал. – Вайн йоI-йиша Дала декъалйойла… со 
цхьаъ дуьйцуш-м вара, моьтту суна, – аьлла.

– Деллахь, ма дукха ца Iиттадели-кх уьш, Эдал, нахана йуккъехь 
цалеларш дац хьуна цхьа а, дуй, ас цхьа дикачуьра чайнан пела 
йуттушехь, и айхьа дуьйцуш хилларг дагадаийтахь вайшинна, – Iалхас а 
аьлла, кху шимма дуккха а хан йайъира, аьлча а, – сахиллалц.

Йуха, Iуьйранна, Кемсица шовданан йистехь, цхьа масех мIаьрго 
а тергалйина, цо халла хезаш: «Марша гIойла хьо!», – аьлла, шерачу 
вирзича, динан йоргIица техкаш, ирахь волавелча, динан урх лоцуш, 
охьанехьа вирзича, динара вуссуш, ша вехачу шахьаре йухавирзира 
Эдал, хIара лекха ламанаш цхьа кегий гунаш хеттал, некъан сихалла 
дIа а йаьлла, Кемсин йуьхь-сибат дуьхьаллаттарна, ши бIаьрг а боьлуш, 
цхьа маьрзо-о хьоьгIу ирсе лазам букъ тIехьашха а буьсуш. 

Ламанаш лекха а, лоха а къаьстара, амма ца товш бацара цхьа а, 
мокхазан зIе хилла, ДегIастанна гонаха лаьтта цIокъ-болатан ламанаш. 
Иштта цхьа, буьххьера дIа царна тIехула бIаьрг кхарстийча, (хотешкахь 
дохк-марха а соьцуш, даккъашкахь куьйса колл а лесташ) ойла ирлора, 
шаьлтанан дитт санна: «Ванах, кху лаьмнийн кийрахь дуьнен чу йаьлла 
боьрша цIарах йолу хIума, турпала ца хила йиш йан а йуй-те!?», – аьлла 
а хоьтуьйтуш, дог а чIагIлора болатах: «Кхеран, кху курачу лаьмнийн, 
къа деца тIаккха, цхьа йахь йоцчу боьршачу хIумано шайн некъийн 
мерза гIенаш, эрна беттачу когашца, гуттар хьедеш хилча», – боху ойла 
а хьодуш коьрте. 

Дог паргIатдолура, кху лаьмнийн чIагIалло шех бIо а булуьйтуш.
Дог тоьра, ша церан дуйла хууш, цу курачу лаьмнийн, мацца а цкъа 

ша церан кийрахь Iилла дезий а гуш. Даго садоIура, церан баххьашка 
геннара дIа бIаьрг а бетташ. 

Некъ шерачу агана а бирзина, динан йоргIанца ша меллаша схьавогIуш, 
генна дуьхьалйогIу зуда, шен карара бер некъан кочча охьа а диллина,  
йуьстахо соцуш гира Эдална, шех бIаьрг ма кхийтти: «Цхьана дикачу 
цIентIера йу-кх хьо» аьлла, кхунна дага а оьккхуьйтуш.

– Де дика дойла хьан! – йистхилира зуда.
– Далла йезийла! Хьо хьенан йу? Суна ма ца йевза хьо, – хаьттира 

кхуо, – къонах вуй хIара Iуьллург? – олуш, беран беснех шедакхаж а 
хьакхайолуьйтуш.

– Ву. КIант ву, – элира зудчо.
– ЦIе муха тиллина баккхийчара? – хаьттича:
– Ковнаркъа тиллина дендас, – жоп делира зудчо.

– ЭхI, деллахь йу къонахчун цIе, Дала беркат де хьох! – олуш, Ескин 

Iалхин йишас, ша маре йаха арайолуш, шена йаьккхина гIирмин тапча, 
йукъ йостуш, шен доьхканца цхьаьна, берана улло, баца тIе охьа а 
йиллина: «Ша пхийттараваьлча, вай долчу гучувала декхарлаво ас 
Ковнаркъа, вайга богIу некъ цу хенахь эвлайисте бирзина ца хилахь», – 
элира кхуо Ковнаркъин нене, жимма велааьшна а дина.

Зуда дуьхьалойан гIоьртира, кхара кIега санна, цIийлуш, тапчанна тIе 
а лахйелла.

– Вай кхин дай дац хьуна, Совдат, цу герзан, Ковнаркъин пурба доцуш 
тапча а ма хьайе! – Эдала къамел хадийра, зудчун дуьхьало йохош, дина 
а хиъна.

ХIара гIеххьа генаваьлча, тIаьхьакхайкхира зуда:
– Хьо ван мила ву? Хьан цIе хатта йицйелла… – олуш.
– Хьуна хаа ца оьшу сан цIе… воккха хилча, Ковнаркъе хатта, цунна 

хуур ду хьуна, ахь вийцинчу ден воI ша велахь, – олуш, дин човхийра 
Эдала, карахь пхьегIа йоьхча санна, зуда латта а йуьсуш.

Хьаьвзаш а, нислуш а, ирх а, пурх а боьрзучу ламанан готтачу 
некъо Эдал шен хIусаме кхачийча, маьркIаже – дийнан серло Органца 
дIахьерчош – шен рожехь, хIоразза санна, дуьненан тхов тIебузуш йара.

Хилларг а, лелларг а дийцинчул тIаьхьа, кхуо, ВахIабан йоIана 
Кемсина кара тапча луш, чIагIдина захало дикка ца тайра Сахьарна, 
Кемсин йоккхахйолу йиша, йуьртан бежехь воллучу БIазгин кIантехь 
хилар а хьахийна: «Шен доьзалан гергара нах гIийлачу хIух хиларх 
ларвала везара, Эдал, къонах», – олуш.

– Ас ден цхьаъ бен йоцу йоI харжа баьхнера хьоьга даим, иза а ахь 
дохий, йурт теш хIоттош, берана кара тапча а йелла, делахь а, цхьаъ 
доьхку ас хьуна – цхьана хьешана цхьа уьстагI а бенза волчу БIазган 
хIусаме а хIуьттуш, цуьнан морзин пхьорах веттавалар – цхьанхьа цкъа 
биънийла хиъча, кхечахьа а эвхьаза хIиттабо хьуна и морзин кхача 
стагана, – стага ша деш ду хьуна шен коьртан сий.

– Деллахь, Сахьар, – бегаш бан гIоьртира хIара, – оцу ВахIабан и 
йоккхахйолу йоI, ца йешаш а йаьккхина, жоьрахь йахийтинехь хIун 
дара-те вай, кхин и гIалат, хIета-вета а, нислур а ца хилча? – аьлла.

– Цкъа кагйелла меже нийса ца хоттало хьуна. Йа йоца хуьлу, йа йеха,  
– элира Сахьара.

– Вай нисйан хьовсур ду-кх и меже, Сахьар, ножан диттах гур а бина, 
– Эдала аьлча:

– Къонахчо, уггар а хьалха, ша деш ду хьуна шен сий, – элира Сахьара, 
– цул тIаьхьа бен наха а ца до хьуна стеган сий.

Беттан коьртехь цкъацкъа ВахIабан йоI Кемса йехачу шахьаре а 
хIуттуш, уллора хьаштхила йоI жима а хеташ, генаро безам хьеста 

вуьйлира Эдал, йоIан дегIан меже йуззалц, бохуш, кIира батте а кхийдош.

ЙоI кхиа мел гIоьрти а, йуьртарчу къанойн гIиллакхаш алсамдуьйлура 
йоьIан деца, ВахIабца,  шен-шен кIантана бохуш, Кемсин гIиллакхаш а 
тергалдеш.

ЙоI тIаьхь-тIаьхьа чохь сецайелира тIаккха, арахьара дезарш нанна 
дуьтуш, кад-пхьегIаш шега а эцна, буса схьакхетачу батте коран бIаьргах 
ара а хьоьжуш.

Цкъа Эдал, ша йолчу хьостане а хIоьттина, дино хи молучу йукъана, 
шедакхаж а ловзош, кIеззиг ша тергал а йина: «Хьуна орца кхачале, 
паргIат йита ас хьо, Кемса?», – шега а олуш, цуьнан хьажар тIаьххьара 
шен йуьхь тIехь дахделча, Кемсина сийсарлера шена гина гIан-набарш 
дагайаьхкира, тIам бойначу кхокханах шен са гатте хьовзийна йолу: 
кхунна Эдалан дин бийна Iуьллуш гинера гIенах, – ша йехачу йуьртана 
коччехь, коьртара дуьрста наха дIайоккхуш, тIера нуьйр а дIайаьхьна.

Цхьацца шайга оьху нах а: «Нехан махкарчу эланал, шен махкара 
бежаIу тоьла захалонна», бохуш, нанас кхийдочух а, «оха тхайн цана 
кхечуьнга хьоькхуьйтур йац», бохуш, шена кIенташа йечу кхиссарех 
а цатам хилла-а йолчу Кемсас, ма-дарра дийца иэхьо а ца йуьтуш, 
тIехулара-а гIан дийцира Эдална, шена гIенах Эдалан дин белла гар   
дуьйцуш, дуьххьара Эдалан бIаьра а хьаьжна. 

Эдал гIеххьа, церга тIера балда дадош, беро аьллачу хазачу дашна 
санна, ша-шена вела а луш, вистхилира:

– Да дийна а волуш, дин буьйр бац хьуна, Кемса – элира Эдала, гIеххьа 
саца а велла, – дех бисинчу динна а эхь деца, цхьана кхечунна баьцча! 
– олуш.

– Дин хьайба ма ду, – хазийра Кемсас халла, – цуьнан дай дукха ма 
хуьлу, – олуш.

– И моьттучарна сайн дин, абаде йаллалц, бажа лаьллина-кх ас, Кемса. 
Сан дин лаца гIоьртинчунна хуур а ду, динан да цхьаъ бен воцийла, – 
элира тIаккха Эдала. – Шен дех дин шек хилча-м, дай бовла а там бу 
динна, бакъду, дин тешаме хилча, да цхьаъ бен хила йиш-м йац динан, 
– аьлла. 

Шена йинчу Iоттарх а кхетта:
– Тешнабехк хала бу-кх динна а, Iин а, колл а, йа басе маьрша ца 

хилча, – Кемса нийсса, дуьххьара, йуьхь-дуьхьал хьаьжира Эдална, 
динан тешам чIагIбеш санна.

Эдал гIеххьа ойланашка ваьккхира Кемсин оцу дешнаша – Эдална 
ца дезаделира, ша: «Бакъ хир дац», – бохуш, дIатиттина хабарш, 
бакъдолчунна гергахь хилар йа, ша кара герз а делла, шена къастийначу 
йоьIан некъ цхьана кхечо (ша а, шен дай а бевзачу) хедор бу бохург а.

Иштта геннара, ойланца хьостуш, гIеххьа Кемсин йуьхь-кха а 
тергалдина: «Ас цхьа хIума дийца хьуна, Кемса, – олуш, вистхилира Эдал.

Кемсас, корта таIорца уьшар йира, ша ладогIа кийча йуй хоуьйтуш.
– Сулайма-пайхамаррий, цуьнан зудий, церан йалхой – кхоъ хиллера, 

боху, новкъа схьадогIуш, адаман хьесапехь а йолуш, йа куьг а, йа ког а, 
а боцуш, чохь са а долуш, цхьа гуьйриг тайпа хIума нисйелла хиллера, 
бохуш, дуьйцу церан новкъахь.

– ЭхI, деллахь, ма доккха хIума ду-кх хьо! Дела, хьуна бу-кх хастам! 
ХIун дича, сибате йогIур йара-те хIара хIума?! – олуш, Сулайма-пайхамар 
шен дагахь ойланашка ваьллачу заманахь, воккхачу стеган аматехь цхьа 
стаг кхаьчнера, боху, царна тIе. Цу воккхачу стага хаьттинера, боху, 
Сулайма-пайхамаре: «Шу ма ойланашка девлла, ша а кхетавейша шайн 
дагахь долчух?» – аьлла.

– Кхин хIума-м ма дацара шен дагахь. Ма доккха Iазап ду-кх кху 
хIумано хьоьгург, аьлла, АллахIе хьаставелча, гIоли хир йацара-те 
кхунна, хIун дича, хIун хир дара-те, бохуш, воьхна лаьттара ша-ма, – 
аьлла, бохура Сулайма-пайхамара.

– Шу кхаа стага, Сулайма-пайхамар, – ахьий, хьан хIусамнанассий, хьан 
йалхочой, – шайн дагахь дерг ма-дарра схьадийцича, меженаш хецайелла, 
адаман хьесапе йоьрзур йара-кх хIара хIума, кхаа стеган тоьшалла деза 
лерина-кх АллахIа, – аьлла, боху, тIаккха оцу воккхачу стага. 

Дуьххьара Сулайма-пайхамар вистхилла, боху: «Хьолан да а, Делан 
гергара а, паччахь а ву ша, оьшуш хIума а дац шена, делахь а – схьайа, 
бохуш, хIума йоьхучу куьйгал, дIаэца бохуш, кховдийна куьг дукхох 
дезна-кх шена», – аьлла.

Сулайма-пайхамар вистхилла ваьлча, оцу новкъахь Iиллинчу гуьйриг 
тайпа хIуманан чIогIа безамехь, бIаьргаца тергалбал хаза ши ког 
тIебаьлла, боху.

ШолгIа йалхо вистхилла, боху:
«Даа-мала а ца оьшу шена, арахь а, шелехь а вац ша, хIетте а, маржа 

йаI-кх, хьо Сулайма-пайхамар вала а велла, цкъа хьан куогаметта муха 
хIуттур вара-те со бохуш, ойланаш хьерча-кх гуттар шен коьрте», 
– аьлла, йалхо вистхилча, ши куьг меттахIоьттина, боху, новкъахь 
Iуьллучу хIуманан.

Зуда бехке хиларе терра, тIаьххьара зудчуьнга хаьттина, боху: «Хьайн 
дагахь дерг дийцахь», – аьлла.

– Кху Сулайма-пайхамаран зуда а йу ша, кхуьнан долахь дерг шен 
долахь а ду, хьо хила делара-кх, аьлла, кху дуьненахь оьшуш хIума а дац 
суна. Бакъду, даим цхьа ойла-м йо ас: «Кху хьолан, кху бахаман декъехь 
а йоцуш, сайн хенара волчу цхьана бежIуьнехь марехь  йелар-кх со, иза 
мел къен-миска хиларх, ма ирсе хир йар-кх со», – боху ойла дагара ца 
йолу-кх суна, – зудчо оллушехь, бIаьрг а, лерг а кхолладелла, безамехь 
жима стаг хилла, дIахIоьттина, боху, Кемса, цу новкъахь Iиллина йолу и 
гуьйриг тайпа хIума…

Сайн са а кхуьуш, харц дош аьлла вац со, Кемса, кху дийне схьаволуш, 

йа нахе доцург дийцина а вац… дуьххьара, кху шун йуьртахь, ловзарга а 
нисвелла, хьоьца дог а даьхна, хьуна дуьненан тIаьхьалонна кара тапча 
а йелла, со дIавоьдуш, хьо цхьа бер дара, Кемса, кегий нах тIехьийззол 
а йоцуш, цул тIаьхьа ши шо зама а йаьлла. Оцу шина шарахь, хьо дIа а 
йигна, оцу вайн хIусамехь, бIаьрга дола а деш, хьо кхиийта ойла йоцуш 
а ца Iийна со цхьана а дийнахь а.

ТIаккха а, деллахь, кхано хан-зама йаьлча: «Йелла йала-кх со делаI, 
оцу дашна кIел ма вон йахар-кх со, и тапча а, – йурт теш хIоттош, – ма 
вон схьаийцир-кх ас боху ойла кхоллалурий-те цу йоьIан, шен йуьртара, 
лулара, шен хеннара жима стаг а везавелла, бохуш, хьо тергалйеш 
леллера со, Кемса, хьоьца долчу хIуманна тIехь суо харц ца хилийта.

Йуха, цхьацца хабарш кхета дуьйлира вайх, йеха баьхкиний, ца йеллий, 
бохуш, схьахезачу цу хабарша гIеххьа вас а йеш: «Нехан махкарчу 
эланал, шен махкара сагIадоьхург тоьлу», – дуьйцуш эладитанаш ду 
бохура кхузахь лелаш.

ТIаккха, тахана ахь: «Дин хьайба ма ду, цуьнан дай дукха ма хуьлу…
тешнабехк хала бу-кх динна а, Iин а, колл а йа басе а маьрша ца хилча!» 
– боху дешнаш хазийча, и кхоллайала йуьйлайелла шеконаш, Iуьйренан 
дохк-марха санна, дIа-м аййели вайн коьртера, дуй, со нийса кхеттехь, 
– Эдала аьлча, Кемса цIаьххьана йистхилира, цхьа ша-шаха, лаьттачохь 
сиз хьоду ангалин пхьегIа санна, аз озаца дегош:

– Эдал, хьо хIинца волу Эдал а волуш, бIе шо кхаьчна хьо хиларх, ахь 
йига а йуьгуш, кхечу стаге маре гIур йацар-кх со, кхин ма дийцийтахь 
вайшинга иза! – аьлла.

Лаьттина-а, вистхилира Эдал.
– Ницкъбина хилла-кх ас хьуна, Кемса, хетарехь, къинтIерайалахь 

суна, тIейогIучу йеарин-буса, Iалхин хIусаме, хьо хьайн дуьненан 
хIусаме йига нах богIур бу хьуна, оршот-дийнахь, шун дех кхета, тхан 
махкара лераме ши-кхо стаг а вогIуш…

Сахьар, вайн дензуда, йу жимма сиркхо йолуш, со замошца хир вац 
хьуна, са ма гатделахь…

Ткъа хIинца, йуьрта чу веъна, жIаьлеш летор дацара ас, оцу 
Муцулханан уьйтIа а хIоттий, ков тухуш, Махьси аракхайкхий, ас 
цхьана шина дашна хьостан коьрте хIотта, боху, алахь цуьнга. Хьайна 
ала ца тарлахь, бер дахийта а мегар ду хьуна, – олуш, Кемсин Iодика а 
йина, Махьсига хьежа сецира Эдал.

Кемса, кхин меттах а ца йолуш, кIирйелла шега схьахьаьжча:
– ХIан-хIа, Кемса, хьуна моьттинарг дац хьуна, дуй, нехан йуьртахь 

дов далла иштта Iовдал-сонта нах ма дац вай. Цул сов, бахьана а ца го, ша 
хIуьттаренна ца кхоьллича, иштта цхьа маьрша ши-кхо дош, бакъонан 
мукъ вайгахь буйла хаийтар бен, – олуш, тешийна, дIахьажийра Эдала 
йоI, аса санна йолчу некъан лорах кога буьхьара Кемса дIайолайелча, 
букъ тIехьара йоI ларйар гIиллакхе ца хетта, лаьттан бIаьра а вогIалуш.

Дикка генайаьлла хир йу-кх иза бохучу ойланца, кхуо бIаьргаш 

дIахьовсийча, Кемса, белш тIехь кIудал а йолуш, гIаларт санна лацайелча: 
«Къонахчун бIаьрго санна, хаза ца йо-кх зуда цхьана а хIумано!» – 
кхолладелира Эдалан кхетамехь.

Шу тIехьара, хье ца луш, бергийн тата хезча, бере цхьаъ воцийла 
хиира Эдална.

Уьш кхоъ вара – Махьсий, кхин шиъий, – Эдална Махьсис лелорг 
берийн ловзарх тера а хеташ.

– Уьш хIун хабарш ду ахь зударшка кхоьхьуьйтуш дерш! – динна 
тIера охьа а эккхаш, кхоьссира Махьсис – къу санна, кху сан йуьртан 
йисте а тебна?! – олуш.

– ТIевогIучо бухарчуьнга салам луш хуьлура, Махьси, нехан-м, аш ца 
деллехь а, сайца долчу гIиллакхна, ас схьаоьцу шуьгара – ва Iалайкум 
салам, – ца делла салам йухадерзийра Эдала:

– Вайна йуккъехь кхин теш а ца оьшу аьлла, йаийтинера и йоI ас, 
хьоьга хIара гIовгIа ца йаккхийта дагахь, делахь а, хьуна мегарг лалур 
долуш ву со-м, – Эдала аьлча:

– Ахь хIун дийр дуй, Эдал…
– Со хIума дан веъна вац, Махьси, тахана, – Эдала оллушехь:
– Хьо веънехь а, эрна-м ду хьуна, Эдал, хьуна моьттурш! – Махьсис 

кхоьссича:
– Суна хIун моьтту, аьлла, хета хьуна, ва Махьси, хьайн да ваха 

дийцалахь суна, бакъдерг, – элира Эдала, аьрру куьг хаьн тIе хIоттош, 
аьтту куьйган хьажо пIелг бай-н мекха кIелхула дIа а шаршош.

– Дай массеран а бехийла вайн, Эдал! Бакъду, ВахIабан йоIах кIайн 
нускал а дина, ваха ца хууш, хьо Делан эхаре-м воьрзур ву хьуна, Дала 
мукълахь! – кхоьссира Махьсис йуха а.

– Дукхаваха, Махьси, хьо! Сан хан ма йацйи ахь, кху гурахь бохуш, 
ма-йара хьуна вайн ойланаш-м…

– Ойланаш йан, хьайна ма-ттов, маршо а йу-кх хьуна, дуьненахь хьуо 
мел веха! – Махьсис аьлча:

– Махьси, – соцунгIа дира Эдала, – дукхаваха, Махьси, хьо, «вон къиг 
вон Iаьха», олуш, кица дар-кх вайн дайн, оцу хьайн меракIело йаьшначу 
бетехула ма ледара къамелаш хазадо-кх ахь вайна тахана… Хьоьга 
кхайкха деанчу оцу берана дов ца дан, дош деллера вай тахана, цу дашна 
тIехь чекхдовла собар дитахь вайгахь, дуй, вай лайна къамелаш дацар-
кх уьш кху дийне довлуш! – Эдала аьлча:

– Дала жIаьлица воллийла-кх, бIаьранегIар тухучу йукъана хьо 
ловр ву аьлла-м, со а хиллехь: «Хьоьга хьостане Эдала кхойкху 
бохуш, ковберте йоI а оьхуьйтуш, кху йуьртахь ахь лело сонталлаш 
лаьхьанах хьерча-кх сан кийрахь, хьайн бIаьрса дайъа къонах ца хета 
хьуна кхузахь… сайн йуьртахь хиларна, вуьту ас тахана, шозлагIа 
гахь, вохуьйтур а вац, дIа ца элира олу дац-кх хьан тIаккхахула! – 

Махьси, кхоссалуш, дина хиира, шен къамел чекхдаьллийла хоуьйтуш.

– Деллахь, Махьси, цхьа собар доцчу стагана ма йуьхьIаьржо йийр 
йар-кх ахь, дуй, йуха а, хьайн да ваха, нахах дага а ца волуш, хьайн 
дагахьдерг кхочушдан ма гIорталахь, «мутаIелам вуьзна гича, маьждиг 
дилхина», олур-кх, байттамал хир ду-кх хьуна. Хьан да а, хьо а дика Iаш 
вара тахана, кхана кху дийне сатийсар догIурий-те хьоьга, варийлахь, 
Махьси, дов марха йац хьуна, малх хьаьжча, йешаш йолу. Дуьней, эхарт 
ша-ша ма-дийццара, вахар а, толам а бу хьуна, цхьаъ деллачунна важа 
ца луш. Цу шиннах хьайна муьлха деза озалахь цкъа…

– И зударийн коча къамелаш хьайн йишин берашна дер ахь, вайн 
къамел таханенна а, гуттаренна а кху тIехь чекхдаьлла хьуна! – олуш, 
дин човхийра Махьсис, кхаа бухкарна йуккъе охьа динна шед а тоьхна.

– «Шен тIемийн ницкъ ца бевзаш, лакхене кхийдинчу олхазаран 
даьIахкаш чагIалкхо йаьжна», олур-кх, Махьси. Шен-шен гIожа тIе бен, 
нIаьний, котам а ца хуур-кх куьркахь, хьайн йоцу ирхе ма хержахьара 
ахь, нана йелхо воллу-кх хьо, – генна Махьсина тIаьхьакхайкхира Эдал.

– Куьркан гIиллакхаш хьуна дика хуур ду, зударшца кхиъна волчу, 
со хIоаш дагардеш ца кхиъна, хьо санна! – кхоьссира Махьсис йуха а, 
нуьйра тIера йуха а воьрзуш.

– Дагардан дезар а ма догIийла-кх хьоьга, хIета. Таханлера меттан 
толам хьуна бити-кх ас, кханалерчу денна суо да хIотта, – Эдала аьлча, 
Махьси йуха а ца хьаьжира.

Малх дIа а буьзна, бода болале хIуттуш йолу йоцца серло йаьржинера 
Нохчийчу, дийнахь тоьхначу ткъесан серло санна, стиглахь къилбаседа 
а кхеташ.

Эдална дикка ца дезаделира шен а, Махьсин а хилла къамел – Эдална 
ша вевзара, шен дайша а, ша а схьакхехьнарг а цхьаьна.

Эдална ша йуьхьIаьржахIоттарна гергахь вуйла хиира тIаккха, шена 
тIехь нехан неIалт дисарна а кхералуш – Iеламнахах волчу стеган цIий 
а хьаьрчина. «Маржа, Махьси йаI-кх – элира тIаккха Эдала шега, ши 
арц а хадийна, ша йуькъачу хьуьн чу вулуш, – бода боьлча, дуьне 
жинийн карадоьду, бохуш, йуьртара йуьрта ваха а ца ваьхьаш волу хьо, 
суна ма цIоькъалом а хилла, дуьхьалвели-кх хьо вала-м ткъа, хьалха 
бисмилла даьккхича, тIаьхьа шахIадат а далош, Iадда хьайн маьждиг 
чохь мутаIеламийн ахьарш а дууш ца Iаш, вала карзахваьлла-те йа мича 
кхача гIерта-техьа хьо, гIерта-м ткъа?»

Эдална шен хаттарна жоп ца карийра, цхьаъ доцург – дайла иккхинчу 
дехкан санна – Эдалан даг тIехь йолу йуьртан гуонан сонталла йоцург, 
йурт шен-шен чу а йоьдуш, дов шена дуьсур дуй а ца хууш.

Эдална хаьара, къонахчунна шех теша цхьа некъ буйла девнехь – ша 
бакъ вуйла хаар, цу тешамо луш болу некъ.

Махьсин и некъ боцийла а хаьара кхунна, дуьххьалдIа, мазах буьзна 

никх11  санна, йуьртан сагIанах йуьзна гай йоцург, вир йаларан бахьана, 
– кхин бахьана ца карийча – тIехйарстар лаьррий а хууш, хIума девзачу 
наха. Цхьана даккхийчу хIуманех, йуьхь кIайлуш, чекхваьлла волу 
къонах, пайда а боцчу хIумано лоцийла а хаьара Эдална, ламанан 
ирхенаш а йаьхна, шерачу ара бирзича, – тидам тилбаларца, – цIаьххьана 
гуорабоьду беречун дин санна.

Кхунна Махьси цхьа некъан хьовзам хийтира, тоьхна догIанан тIадам а 
боцуш, тIай даьхьначу хи тIе ша нисвелча санна, йухаверза йа дехьавала 
цхьа аьтто а боцуш – тIемаш, хIете а, доцуш ма дуй хи тIехула айвала.

Эдала хийистехь саца чIагIо йира т1аккха, хи гуттар а цхьана хорша 
ца доьдий хууш, Махьсина тIе цхьа бен а воцу стаг вохуьйтур-кх ша 
олуш, шен дагахь.

Нагахь Махьсис, шена тIевеъна стаг, йуьхь ца йеш, схьахьажавахь, 
гечо а ца лоьхуш, хина йуккъехула шен чекхвала везий а хаьара кхунна, 
тIай хирг хиларх дог а диллина, хино вашийнарг малхо вакъор-кх, аьлла. 

«Сирачу барзо кIайн Iахар хьур бу, алахь Эдале, мел чехка догIу 
орца, Iахарх жий хиллалц, кхочур а дац, ала», – олуш, – кхуо вахийтина 
стаг йухаверзийнера Махьсис, некъаца йолчу йарташкахь бехачу шен 
хьуьжаран накъосташка, ша кхана – оршот-буса – нускалца хир ву 
аьллахь, шен тойне ша кхайкха боху ала цаьрга олуш, кхуо шена тIе 
ваийтина стаг цу хабарца йуха а хьажош.

Оцу стага и хабар вукхаьрга дIа а тоьхнера, йуха, кхаъ баккха санна, 
кхуьнга схьа а олуш.

Кхуо вахийтина стаг, мостагI хила, доьналла а доцуш, гергара стаг 
хила къонах а воцуш, хIара цавезачех цхьаъ вара, дикачу хIуманна, 
кхуьнан дуьхьа, шен багара дош ца далийта, бердах эккха реза а хир 
волуш. Кхуо иза цундела а хаьржинера, цунна ша велла гома вуй хууш.

Эдална буьйсий, дей дитинера Махьсис Кемсига сатийса йа, къурд 
а олуш, саца, махкара доцчу эро цхьогал ца лаьцнийла хаийта, йа 
ловзаргахь кхуо ма-аллара, Кемса йеха шахьар кхунна кIело йуйла 
хаийта санна.

Цхьана денний-буьйсаний, йоI хьовха, Махьси а шега вахьалург хиларх 
тешна волу Эдал – цIерахазамна дош дезаш – ас кхера а вина, сихвира 
иза ала, лелий-те и йовсар, олуш, оршот-суьйренга хьежа сецира хIара 
тIаккха, нагахь цо Кемса йадайахь, седа жайна хьаьжча санна,  Махьсин 
мисканна садалар шен карах хир дуй а хиъна.

 Кхуо хIетте а – кхин цкъа а – ворхIазза йустар тоьлу, олур-кх, хIума, 
цкъа хадочул, аьлла – кханалерчу денна майрра дийца – кхин цкъа а стаг 
вахийтира Махьсина тIе, кIиранде гIаттале схьакхиийта, шен хьаргIа 
санна болчу Iаьржачу дина а хаийна: «Хьуо Дала кхолларх тешаш хьо 

11 Никх – жирг

велахь, хьан са дегIах къастар сан карах хирг хиларх тешалахь, Махьси, 
ахь боьгIначу гурано Кемса боху меъ дададахь», – олуш, цхьа масех дош 
а дохьуьйтуш Махьсех дIатоха. 

Эдал дуьххьара Сахьарх дага ца велира – Сахьар меттахь йара йа гIатта 
йижна а йацара – тахана-тховсий, бохуш, ладоьгIуш йурт а йолуш. 

БIаьргаш а хьийзара чухула дIаса, нана а, нус а, нускал а хилла.
Эдал цкъа а нене санна, ца хьежнера БIаьргаше, несе санна, хьежнера, 

шен а, Сахьаран а несе йа ден нускале санна.
БIаьргаш йан а йара Сахьаран а, кху йуьртан а нус, IиндагIал тийна, 

хьайбанал мотт боцуш, шен цхьаъ бен воцчу кIантана – кхунна, – Делан 
йаккхийчу цIерашца къайлаха дол доьхкуш, кIанта Iуьйранна болийна 
некъ йуха хIусаме берззалц йолчу ханна, шен коьртера гIайгIа-бала 
синна балхош, къуьша къола санна, иза даг чохь кхобуш, жоьра нус а 
хилла, шен дахарца ша йехаш, оцу шен воIах да, ваша а, доттагI а вина: 
«Нана йала хьан!» – аьллий бен, цуьнга цкъа а йист а ца хуьлуш.

Шоьта-сарахь, ша шолгIа вахийтинчу стага хIун дохьу-те, бохуш, 
ладоьгIуш Iуьллуш, шен нанас: «ХIокху цхьана-шина дийнахь 
дIасаволуш а ма вац хьо?» – олуш, деллачу хаттарна: «Лелачу жIаьлина 
кхета гIаж ца эшна, бохучу кицанна тIетайна Iара со-м, БIаьргаш, хьаша-
да веъча, цIахь хила а дагахь… Сахьар а ма йац кхин тешаме а, цо узарш 
ца дахь а!» – кхуо аьлча:

– Дала Iалашвойла-кх хьо, Эдал, и шун да ву гIенакхоьлахь воьхна-а 
хьийзаш, ахь лелочух ца кхуьу, – олуш, дIа а йирзина, беданара  
12лахайелира БIаьргаш.

 «Хьайн марзахошна дика нус а, доьзална сема хехо а, кертана 
тешаме Iу а хилла, чекхйели-кх хьо, баккъал а дика зуда хилла-кх хьо!» 
– хьаьдира Эдалан ойланашка, шена тIехь нанас шаладина хилла йоI, 
кIант а дага а догIуш, йуха, батте ца долуш, цу шиннан далар а, – ламеш 
тIехула охьайолучу шен ненан букъ а гуш.

Сахьарца цхьацца, – цуьнан дог айъа – забарш йеш, йетташурица 
даьттагIа13  а биъна, пхьуьйра-ламаз а дерзийна, цул тIаьхьа йуха, 
Шахьболатах лаьцна шен ден зудчуьнга хеттарш а делла, гIайгIа ша-
шаха йаййелча санна, жимма набаран тар тасийта дагахь, агIорвелира 
Эдал, коьрта кIел ши куьг дуьллуш, нийсса аркъал хьала а вижна.

Йуха, наб ца кхеташ, тховх деса хьажар а доьгIна, ха хорцуш хааделла 
а, БIаьргашна шеконаш ца кхоллайалийта, ша Iуьллуш, велааьшна дира 
Эдала, доккхачу ирзехь, цхьалха сериг санна долу Кемсин маргIала 
дегIан сурт шена йуьхь-дуьхьал кхуллуш.

Эдална ша бакъ хийтира, буьйса шолагIа эханга а лестина, иккхина 

12 ТIе латта тесина тхов/
13 Даьттаг1а – хьелийн даьттанца кхехкийна цу

патарма санна, тата доцуш, лацайелча, ша Махьсина тIе нах эхийтарх 
чIогIа дохко а велира хIара, цуьнга сонталла йоссийнарг ша вуйла а 
хууш – кхуьнга бала ма бацара шен дош дуйнашца чIагIдан гIерта.

Iуьйранна йуха, котам йекале, олхазарш меттахъхьуьйчу заманахь, 
махца кхеттачу хьожанна дайн летира кхеран жIаьла «гIалх-гIалх» – 
аьлла, вогIург хIара йа кхуьнан дин буйла шена хиънийла хаийта, лиетар 
кхин дах а ца деш.

ЖIаьла дуьйхира, хIара чуьра араволуш гича: «цкъув-цкъув» дарца, 
цкъа кхунна гуонаха а хьаьвзина, йуха махна хьожайетта а долалуш.

Ша вахийтина стаг дукха сиха йухавирзича, Эдал кхийтира, Махьсин 
мутаIеламийн ахьарийн цинцаша шардина дегI, бIаьста йоьллачу йочано 
туьркан ал заза санна, ша цкъа къиза човхорг хиларх, эсаро човхочу гIа-
патарх терра. 

ГIеххьа де даьлча, дог догIуш а, ца догIуш а, йуучух а кхетта, Сахьаре, 
ша базарахь герз карадой а хьаьжна, цхьацца бовза-безаршка хьал-де а 
хаьттина, йухавоьрзу хьуна, хьелуш хилахь, са ма гатделахь а аьлла, динан 
урх лоцуш, йуьртах а ваьлла, тIаккха нуьйран кхуьй а бухка чIагIбеш, 
бенахь куьйра санна, толуш, нуьйра чу а нисвелла, лайн дарцо теIайо 
куьйса колл санна, динан чехкалла бертал а теIаш, Кемса йолчу боьду 
некъ йуьхьарлецира Эдала, къеначу моллас маьждиге боьдург санна.

Малх делкъанга ластале, Кемсин шахьарна лакхахьуо болчу ломах 
дин бажа а буьтуш, шен маргIалчу пIелгашца дIасахьовзийна, турмал 
йуккъерчу барамна тIе а хIоттийна, де лардан хиира Эдал, нагахь 
Махьси боху боьрша Кемса йадайан гIортахь, муьлхачу цIа чу хьулйан 
хаа, цкъа Кемсех бIаьрг мукъана а кхетар бацар-те, бохуш, турмал дIаса 
а хьежош.

 Йурт цхьа тийна къаьстара, товнна хIоьттина жа санна, малхо 
бодйина, воьду-вогIург а ца гуш.

ВахIабан кертахь а ца гуора хIумма а, Iокъашна14  кеглу маьлхан 
зIаьнарш йоцурш. 

«Зудабер, малхо дохдина, цIийнан къилбаседерчу пена йуххе 
дIадижна-те?» – элира кхуо шега, Кемсин бIаьргаш а, хIорд санна, 
садеIарца цуьнан хьала-охьа ийлуш хилла къоналла бIаьрахьалхахь а 
лаьтташ.

Эдалан цхьа чIогIа сакъераделира тIаккха, цхьана нисделлачу 
ловзаргахь, тхьамдалла а дууш, гоьла тIе ког а кхоьссина, ша Кемсица 
сакъоьруш Iаш санна, хетта.

Йуха цIаьххьана турмал Махьсин гIопе йерзийча, кхо-биъ дин 
хаабелира, гоьзанах тесна, генавоццуш гуш виъ бере а волуш, Махьси а 
цхьаьна.

14 Даккхий шера тIулгаш

Дог, керччина тIекIелделира Эдалан, цхьа хало хилча санна йа цхьа 

доккха хазахетар, ша хьуьнарна къовсавала везаш санна хетта, ша тулу 
волчу хьуьнарна: «Вер-ваккхар ца хуьлуш мукъана а дерзахьара-кх, 
Махьси, хьан карзахвалар!» – элира кхуо шега тIаккха. 

Йуха, эххар а, турмал хьежо-о-ш, ВахIабан гIопе нисйелча, дуккха а 
баккхий нах цу чуьра арабовлуш гира кхунна, цхьамма-шимма сецош 
зуда а йолуш. «ТIаьхьависинийла со!» – элира тIаккха Эдала шега, 
шен йоI йадийний а, баккхий нах маслаIатна баьхкина хиллий а хууш, 
Кемсин дена тIе.

Шен дин шакарца тIебехна, басешкарчу хьуьна йуккъе вулуш, 
Махьсин цIенна дуьхьаларчу коьллашкахь хьулвелира Эдал, нийсса 
дуьхьал гуш Махьсин цIа а долуш.

Шортта зударий гира, чу-ара уьдуш, йуха и нах а хаабелира, баккхий 
нах, Кемсин хIусамера арабевлларш, хIинца йуха Махьсин керта богIуш. 
Эдал кхийтира тIаккха, Кемса, ша кхуза кхачале, йадийний а, иза хIинца 
Махьсин хIусамехь йуй а хууш.

«Дера, хьо ваха, кIант – элира кхуо шега тIаккха, – дахарний-Iожалний 
йуккъера сиз ахь тховса цкъа хада ца бахь, – Шахьболтан Эдал бохуш, 
кхин цIе-м йохур йац хьан кху нана Нохчийчохь!» – аьлла.

Кхуо Кемса йаккха сацамбира, ша велла а, ворхI вийна а.

Дин лакхара охьабалош, ша хиъна Iийначу дIа а тесна, маьркIажан 
бодане хьежа хиира Эдал, шен детталучу деган гIовгIа лерехь а йекаш.

Оцу сохьтта йуха, чуьрнаш ара а буьйлуш, арахьара кхин тIе а 
оьхуш, вотий-пондар доладелира Махьсин кертахь, ловзаран тхьамдина 
баьрччехь гIант а хIоттийна.

«Махьсис пхьа15  биллина-кх хьуна, кIант!» – элира кхуо шега, беса 
къурд а беш.

Дин цхьана таьIначу кIаг чу дIа а боьхкуш, ловзаран чаккхене хьежа 
хиира Эдал, шен детталучу деган бен, кхин хезаш гIовгIа а йоцуш.

Дуьйлу герзаш хезара, детта маьхьарий а: «Нус йаккха, нус йаккха!» 
– бохуш.

Пхьуьйра-ламазал тIаьхьа, ловзар туьйш, шайн мах хуучу кегийчу 
наха ловзар тесна а дуьтуш, мах боцурш тIаьхьа а соьцуш, ловзар доха 
герггадахча, пхьуна хьожа ца кхеттаче, дин хьулбеш, турмал шина 
бIаьрге лецира Эдала, мехкарша, горга гуо а беш, йукъайоьллина Кемса 
а гуш. Логе деса къурдаш хьаьдира, са карзах а долуш. 

Ловзар дIадаьлча, нускал лахарчу оти чу дигира шина зудчо, текхош, 
дехьа-сехьара ши пхьарс а лаьцна, дукха сихонца дадийна.

Ши зуда йухайирзича, Махьси боху боьрша йахара оти чу, цхьана 
кхоане воьдуш санна, кхис-кхиссалуш, лакхарчу цIа чуьра охьахьаьдда.

Дин, терсахь а аьлла, дукъал тIехьа а баьккхина – аз ца хазийта, 

15 Къовсам.

жима шаьлта аьтту буйна а къуьйлуш, хIара отин неIаре хIоьттича, 
Кемсин къурдаш хезира, цхьалха йала бохуш, тIечехаш Махьси а волуш.

Отин неI, мийра тухуш, дIа чу а кхоьссина, тIаьххье чуиккхинчу 
кхунна, бедарх цхьалха ваьлла, шегахьа букъ а болуш, лаьтта Махьси 
гира.

– Бедар кхолла хьайна тIе, ва зудабер! – элира кхуо, оцу сохьта йуха, 
аьтто чож хадош, шаьлта а кхеташ, Кемсин маьхьаро дуьне а Iадош.

ДаьттIачу дагца, оьгIазлонна бIарзвинчу кхуо, ша муха йа мича туху 
ца хууш, жима шаьлта туьйхира Махьсина чIениг кIела дIа, тIехко16  
сацайаллалц.

Кхин хьем ца беш, катоьхна, пхьарс лоцуш, Кемса ара а такхийна, йуха 
куьйрано моша санна, марахьарчийна, шен нускалца Iинал дехьаэккхаш, 
дина тIе хьаьдира Эдал, геннара ден хьожа кхеттачу шен динан тарсар 
а хезаш.

Кхано, дикка лакха а ваьлла, йухахьаьжначу кхунна, Махьсин кертахь 
хьала-охьа уьду къуьданийн серлонаш гира, орца доьхуш дуьйлучу 
герзийн тата а хезаш. 

Шен бIаьрса цкъа довш, йуха схьадогIуш санна хийтира Эдална, 
жимма корта а хьийзаш. ЦIий дIаоьхура, берриг аьтту агIо а тIадийна. 
ХIара сецира, диттах букъ тухуш, охьахиъна, чов Кемсин кара а йелла. 

Кемсас – шен кучан йух горгга хадийна – къовллуш, чов йихкира 
кхуьнан. ГIовгIа йогIура лахара хьала, дуккхачу а нехан гIовгIа, герзийн 
тата а хезара. 

ХIара шиъ, хьун йуькъайоллуче дIатебира, Кемсас гаьллаш йолччера 
динан урх а къуьйлуш.

ТIекхуьучеран герзаша хьун йекайора, тоьпийн татанаш 
йилбазмаьхьаро – генна дIа а кхоьхьуш. 

Кхуо наггахь, патарма ларбеш, дуьхьал топ кхуссура, сихха цигара 
гена а волуш. ТIаккха, ганза17,  цхьа аз хезира, хьаннаш йекош, 
йилбазмаьхьаро генна дIа а кхоьхьуш: «Со ву вийначу кIентан да, дов 
сан ду. Шун герзах сан довхо лахь, ас герзан дега чIир а хьейер йолуш… 
бехк тхан бу – сан а, сан кIентан а, тхо бакъдинчу тхан тайпанан а болуш. 
Йурт а, ловзар а теш долуш, дуьненан тIаьхьалонна кара тапча а йелла, 
Iаш йолу нехан зуда йадийнарш ду тхо… дIавахийта нехан маьрша стаг 
шен зудчуьнца, дIавахийта…»

– Во-о, Эдал! – кхайкхира йуха Махьсин да – АллахIан а, кху мехкан 
а, хIокху нехан а тоьшаллица, ас сайн воI вити-кх хьуна, дуьненахь а, 
къематдийнахь а хьуна къинтIера а волуш… кханалерачу дийнахь сайн 
тезета кадам дIаэца хьо векал а ви-кх ас! – олуш.

Хьуьн чуьра арадолуш, новкъа а даьлла, хIара динна тIе а хаош, Кемса 
динан йуьхь а лаьцна, хьалха а йолуш, Эдал вийний, ваьккхиний, боху 
16 ДаьIахко
17 Хьецалуш.

хабарш кхарал хьалха йуьрта а кхочуш, сарахьуо хIара шиъ – бухахь 
Iуьллу йурт а гуш – дукъа тIе дIахIоьттича, кхеран маьждиган гуо адамех 
буьзна бара.

Эдала топ кхоьссира, ша дийна вуйла хоуьйтуш, йурт тейан. Вукхара 
дуьхьал а кхоьссира топ.

Цу буса а, Iуьйранна а – динбергашца чов а йоьхкуш – лазар гIеххьа 
дай а дина, шеца дуккха а нах а болуш, тезета йухавахара Эдал, баккхий 
нах хьалха а баьхна, тIаьхьарчеран могIарехь ша а хIоьттина.

Кхуо цига – цу тезета – кхаа шерера йетт а бигира, Махьсин йуьртара 
эцна.

Тезет йоккха а, къаьхьа а йара, луъ-луучара шайна луъург а дуьйцуш, 
бакъдерг олуш стаг а воцуш.

Эдалца дехой, ненахой а, шен йуьртахой а бара, ткъех сов стаг.
– Схьадерзал нах! – вистхилира Муцулха – Махьсин да – кху чуьра 

и кIант харцонца вийна вац оцу дIога лаьттачу Шахьболтан воIа, 
харцлийнарг сан кIант ву, кху йуьртана а, махкана а хууш, со воцчунна. 

Суна хIумма а ца хаьара, хиънехь, и йоI кху хIусаме кхочуьйтур а 
йацара. 

Ловзаргахь, йерриг йурт теш а йолуш, оцу лаьттачу Шахьболтан воIа 
кара герз а делла, цунна тешаме а йолуш, Iаш йолу йоI, сан кIантана 
йадийна – хIилланца, чуьра ара а йаьккхина. 

Шахьболтан кIанта, стомара дийнахь, хьостане а кхайкхина, кху 
йуьрта чу а ца вогIуш, аьлла а хилла сан кIанте, тешаш а болуш: «Йурт 
теш а хIоттош, кара герз а делла, Iаш йолу шен зуда йитахьара ахь, 
цуьнан некъ а ца хедош, ша ахь ловзаваккха тайпа стаг а вацара», – олуш.

Сан кIанта лан-м дIа тешна а ца доьгIнера – шеца замой а эцна, вахана, 
Iехайойтуш, чуьра ара а кхайкхийтина, тIебеттабелла, бертаза йадийна 
нехан зуда. Йуха и харцо бакъ а йина, соьга йийцина, хууш хIума а 
доцуш, кху чохь Iаш волчу. ТIаккха ас нах бахийтина ВахIабана тIе, и 
дIога Iаш волу Къедар, Эдалхий, Iусманний. Зуда цо схьайелла, хууш 
хIумма а доцуш, шен зудчо шега: «Нахера кара хIума эцна йу хьан йоI», 
– боххушехь. 

Шахьболтан кIант бехке вац кху девнна, сол башха. Бехке сан кIант 
ву, со а ву тахана, сайн кIанте бакъдерг ца хаьттина волу.

Ас сайн воI селхханехь витина хIокху Шахьболтан Эдална, кхуьнан 
цхьа а – хи чуьрчу чIеранчул башха – бехк боцийла сайна хиъча, йуха, 
тахана, шун нехан тоьшаллица, шозлагIа а вуьту ас Шахьболтан Эдална 
сайн воI, кхана-лама – букъ тIехьашха – мотт-эладита ца хилийта, шуьга 
дIа а кхайкхадо: тахана, дуьненахь а, кхана, къематдийнахь а и лаьтта 
Шахьболтан воI, сайн воI санна, тIе а лоцу. Таханчул тIаьхьа кху балхах 
эладита даржордолучарна Дала жоьжахати а лойла.

– ТIеваийтал Эдал суна! – мохь туьйхира Муцулхана. 
Эдал, верриг а хьацарх а вуьзна, лаьттан бIаьрара хьала а ца хьожуш, 

тIевахара Махьсин дена. Къевллина Эдал мара а воьллина: «Таханчул 
тIаьхьа сан воI ву-кх хьо, Эдал, АллахIан а, кху лаьттачу нехан а 
тоьшаллица, хьан мостагI – сан мостагI а волуш, хьан доттагI – сан доттагI 
а… хIинца йоккхачу стаге вистхила, цо хьайга хIуъа а аларх, дегабаам 
ма белахь цунна, хала де ду хьуна тахана цунна тIехIоьттинарг…

– ХIей, схьавола цхьаъ, йоккхачу стаге вистхила вига хIара сан кIант, 
– олуш, нахана тIехула дIахьаьжира Муцулха.

Нах, «гIагI» аьлла, билхира, Муцулхана баркаллаш а бохуш.

Йоккха стаг зударшна йуккъехь Iара, йовлакхца хьаж а, бIаьргаш а 
къайладаьхна, салазан гIо санна, букъ хьаьвзаш, букар а йахана, йелхар 
а йа тийжар а доцуш, элан цинц санна хеташ, жимйелла.

Эдала кадам бира, цхьаьна ши-кхо стаг а волуш. Йоккха стаг йист а 
ца хилира.

Эдалца волчу цхьамма: «Шахьболтан кIант ву хIара, Къарибат», – 
элира.

– Цициган накъост йи-кх ахь сох, Шахьболтан воI, цициган накъост, 
– хазийра йоккхачу стага, кхин хьала а ца хьожуш.

Эдалан дегIах мела хьацар туьйхира т1аккха, букъа йуккъехула, мела 
татол хилла, охьа а хьодуш.

Накъостий а, шеца баьхкина баккхий нах а дIабохуьйтуш, ворхI 
дей-буьйсий даьккхира Эдала цу тезетахь, набарна таIа, йерриг йурт 
йижинчул тIаьхьа, шен доттагI Iалха волчу дIа а воьдуш.

ВорхI дей-буьйсий даьлча, Махьсин тезетара цIавирзина Эдал, гIеххьа 
воьхна-а лелара, шен карах велла стаг дагара ца волуш, эхартахь шех 
хIун хир ду ца хууш, дакъазаваьр-те ша йа декъалахир-те хоьттуш шен 
ойланашка.

Эдална жоп ца карийра шен хаттарна, цхьаъ доцург: болх Далла тIе а 
биллина, эхарте хьежар бен.

Кхано йуха, цу ойланаша гатвина, хIара бедана тIехула дIасалелаш: 
«И нускал суна далийна-м дац хьан? – лахара хьалакхайкхира Сахьар, – 
хилларг хилла даьлла, кIант, стаг кхидIа а ваха веза!», – олуш.

Йуха, буьйса йижинчул тIаьхьа, бIаьраэшарца Кемсин йуьхь-кха а 
хьостуш, жимма са а тедина, ойла тейан дагахь, кхуо корта гIайби тIе 
буьллуш, куьйган аьтту гуола кIаг чу кхийтира кхуьнан, дин чохь болчу 
гIалин неIарна боьллина гIуй, хьаъа а цхьамма, дIаоьзний а хууш. 

Хенаш тIе топ кхетта цIен экха санна, хьалаоьккхуш, арахьаьддачу 
кхунна, генна дукъал тIехьа эккхачу шен динан бергийн тата хезира 
тIулган новкъахь.

Кхуо сихонца чухьаьдда, топ кхоьссира татанна тIаьхьа.
Топ дуьхьал а йийкира.

Дин бигнера, гIалин неI а йостуш.
Дин бигнарг Мажайт а вара, ловзаргахь кхуьнгара дош даьккхина 

волу говрийн къу – Мажайт.

ЙоьалгIачу сарахь йухавеара Мажайт кхуьнан динахь. 
Дин хьакхабелла гира кхунна, чуожашкара чу а кхетта.
– Оцу кхаа дийнахь-бусий, бецан хал а йа хьаьжкIийн цинц а ца 

кхаьллина-кх, Эдал, кху хьан дино, хIара тайпа, шен дена муьтIахь 
хьайба, дуьйцуш хезна вац-кх со… хIара дин дIаэцахьара ахь соьгара, 
мацалла лийр бу-кх хIара, соьгахь бисахь! – дийхира кхуьнга Мажайта.

– Айхьа схьабаьстинче йуха дIабехкахьа иза тIаккха, – элира кхуо,  – 
хьайна дезачу совгIатан цIе а тоха, – олуш.

– И АллахI Дела а, хьо а теш волуш, шена дена муьтIахь болу хьан дин 
а лоьруш, таханачул тIаьхьа и къал дити-кх ас, – элира Мажайта.

– Дала дика дина стаг ву хьо, хьенех, кхаа хIуманца, –  элира цо кхуьнга 
йуха,  – нахана цхьа а ца лучохь – дикачу ден кIант ву хьо, тешаме дин  
а бу хьан, нахалахь сий долуш а ву-кх хьо! – аьлла. 

– Вон а, дика а Делера ду-кх, Мажайт, – жоп делира кхуо, дешнашца 
кхин вах а ца луш.

И де-буьйса кху шимма цхьаьна а даьккхира, шо кхачаза долчу стунга 
цIинтан жижиг а дууш, йуьртара мег-мега стаг чукхойкхуш, хан йаллалц, 
вовшех марзо а оьцуш.

– Хьо дIакхаьчча, цхьанна сагIина дIалур ахь хIара, – олуш, – алаша 
а нисйина, совгIатна шен шаьлтий-доьхкий а делла, новкъаваьккхира 
кхуо Мажайт.

Де батто хуьйцуш, бутт шеран кога а бахана, гIеххьа хан-зама йаьлча, 
ши кIант, цхьа йоI – кхо доьзалхо а волуш – йоьIан цIе Заза тиллинера 
ненахоша, Сахьар а кхелхина, Кемса шовзткъе ворхI шера чу а йирзина, 
шен зама къаналле лестича, шен карах стеган садалар хала ловра Эдала 
чIогIа, гIенакхоьлахь Маьхьси дуьхьалъоьхуш.

Гуттар а воьлхуш гора кхунна иза, шена къинтIеравала, сан да-нана 
асчул дика лела а дина, дIадерзий-кх ахь, Эдал, бохуш.

Кхуо и шиъ, баккъал а, лела а дира, цаьршинца Iан беттанашкахь, 
шина кIантах – рогI-рогIана – цхьацца кIант а вохуьйтуш.

Делча, дIа а доьллира кхуо и шиъ, да-нана делла шен, бохуш, орца а 
дохуш, Маьхьсин дас шен кIантана йитина керт хьуьжарна дIа а йелла.

Цхьана буса, иштта ойланашка ваьлла Iуьллуш: «Дахаре кхин кIайдарг 
ца йоккхуьйтуш, чекхвели-кх со, Дала мукъалахь», – боху ойла хьаьдира 
Эдалан коьрте, шен толамаш а, Iоттабаккхамаш а ша ойланехь теллина 
ваьлча.

Цу буса йуха, – и ойла шен хиллачу буса – цхьа вон дегI а, корта а, 

некхахьалхе а лазайелира кхуьнан, ша садала гергавахча санна, самах ду 
йа гIенах ду а ца хууш. 

Кхунна гIенах кхин дуьне гира – малх, бутт боцу дуьне – хIара долуш 
долу маьлхан, лаьмнийн, хьаннийн дуьне а доцуш:

Алхха кIайн серло йара кхунна гуш хилларг, стигал а ца къаьсташ, 
сийначу бацах сенделла латтий, цу баца тIехула когашIуьйра, оцу кIайчу 
серлонна йуккъехула дIавоьду шай, цхьа ойла а, йа кхерам а, хIумма а 
ца хаалуш. 

Ши стаг Iара кхунна гуш, цхьаъ хиъна а волуш, важа цунна тIехIоьттина 
а лаьтташ. ХIара дикка улло вахча, хиъна Iийриг Муцулха вуйла 
хиира кхунна, ша вийначу Махьсин да. Муцулхас цхьаъ аьлча санна, 
тIехIоьттина лаьттарг схьавирзича, иза кхуьнан да Шахьболт вара.

– Шахьболт, Шахьболт! – олуш, тIехьаьдира хIара дена. ТIе ца 
вахавелира, гуш цхьа а дуьхьало а йоццушехь, хIара маситтазза тасавелира 
дена тIеваха, дехьаволуш, сехьаволуш, охьатаьIаш, хьалатаьIаш.

ТIаккха инзара-къиза мохь белира Эдале, шега баьлла мохь оцу 
гIенакхоьлахь бу а моьттуш, йерриг а чоь Iадийна мохь, чохь мел верг 
кхерамца сама а эккхаш.

– Йовмал-къематде хIотталц, иштта кху Муцалханан хьаштана латта 
везаш, кхунна несалахь ви-кх ахь со! – элира Шахьболта шен кIанте 
гIенакхоьлахь, цуьнан цIе а ца йоккхуш.

И кхиэл хезча, маьхьарца самаиккхина Эдал, мотт сецначуьра кхин 
метта ца вогIуш, ворхIалгIачу буса дIа а кхелхаш.

Малх кхоьлина а бара, олура наха, Эдал кхелхинчу дийнахь, цхьа 
шех тера боцуш, шийла хьоьжу малх, мичара дели а ца хууш, догIанан 
тIадамаш а хьаьрсира, олуш...

1990-2023 шш 

СагIина куьг кховдийна стаг гича: «Болх ца 
беш, поп санна волу…», – олий вай-м. Зуда гича: 
«Йерстина йаттIа йоллу…», – олий вай-м.

Ца кхаьрдича. Ца… И «поп-стаг-м» меже 
йоцуш хила тарлой. И «йерстина зуда-м» 
балано йестийна хила а тарлой… Иза-м атта 
ца хила а тарлой, ша санначу адамна хьалха 
«гуора лаьттина», цхьа кхечу, шений бен ца 
бевзачу чомехь, куьцехь цу куьйго йаьккхина 

йуург йаа, тIейухург йуха… ХIара-м… цхьатера даций… Хилла а, 
хир а… Доьналла, хьекъал, эхь, рицкъ – массарна а, хIоранна а шен-
шен барамехь деллий Хастамхиларо. Дуьнен чу довлушший, дуьнен 
чуьра дIадовлушший бен, ца хуьлий вайн бахаман-м цхьа барам. 
Цу йуккъехь-м, лаьттахула ондда когаш бетташ лелачу муьрехь-м… 
катухуш а, сатухуш а… Хьарам къастош а, ца къастош а…

Мецачо – баьпкан, беркъачо – бедаран… ойла-м
Маржа! Цу лехьийначу соьмех кийра-м бузор барий, дегI-м хьулдийр 

дарий… Рицкъа-м…
Кхин а къен къоьлла… Синна тем «боьхуш» «кховдийна куьг» гиний 

шуна? Адаман къоьлло хьовзийнарг гиний шуна?
Меца а воцуш – «сагIадоьхург»?..
Цхьаннах итт винарг, иттаннах цхьаъ винарг – Хастамхиларг. Цуьнан 

кхиэлаца цу къоьлло бIарзвинарг-м… вукхуьнца хийца а реза ву шен 
къоьлла… Кху доккхачу дуьненахь шен уггар а гергарчу, дезачу, 
мерзачу адаман дуьхьа…

Хенара, гIорасиз и ша йитина, цхьанххьа, цкъа а ца йаха. 
Дагахьбалламах (цу къизачу «цамгарх») кхоьруш. Йухалург ца «бусту» 
синтеман, къинхетаман «кад» «ишттанехьа» ца боьху. Нехан неIар 
тIе, ша-шех цIелеташ, цуьнга ладогIар «деха» ца йаха. Ца йаьлла…
Цайаларна… рицкъ ца лехча.

Йуьхь а йина, йогIуш – кIезан тайпа цу «сагIина» хьесталуш, цициг 
хилла «когех хьерчаш», дерриг дуьне а дала кийча цу синтемах.

«Кховдоза» йерзош – ца лалун гIелалла, беркъалла синехь, дегIехь, 
дегабаам – дагехь (кхануо, кхануо-м… сихаллехь, йишйоьхнначохь 
биллинчу бехкана дохко…)

Хьо-м дIайоьду цу балха, цу рицкъана тIаьхьа. Хьан дегIан чарх 
йоьду-кх… Ойла? Ойла-м ткъа, аьллар тIехь цахиларна, хьоьца ца 
йогIу, цунах хьерчаш, хьуо тоьлла «дIайигна» аьлла, моьттинчохь… 
цIахьаьдда карош…

ОВХАДОВА Яхита

СагIа

Лулара, тIекхоччехь мел верг а (бер а – орцахдаккхал!) хьан 

къелло-м «луьсту», дагахь Iамош, латтош церан белхан, ишколан 
графикаш. Цхьана бахьанина, жимма, цхьа кIеззиг сиркхо хилла а 
(къинтIеравалалахь, Дела…) цхьаъ цIахь висаре са а тосу ахьа-м… 
цуьнан… хьайн синан дуьхьа.

Цхьамма, къахетта, ладогIа деллачу дашах (сагIанах) йоккхайеш, 
ахьа-м нанас некхе оьхьначу беро санна доккху де.
И де буьйсане дирзича… Кханенан ойлано (гIайгIано) набарх 

йохийча… ЧIагIонаш, чIагIонаш… ХIинца-м… Кхин-м… Кхана-м… 
тIаьххьара балха… «СагIа кхин ца «деха»… Синтем… ца «беха».

Iуьйрене лестича… Йуха а… Дависарг, рицкъа хьо…
«Йахйинчу» Iуьйренийн, «йацйинчу» (цIакхача тIекхача) суьйренийн 

бехк лоьцу – йуха а, йуха а… хьо гуш ву-кх, Дела… – ахь балхахь. 
Хьайх кхеташ (къахеташ) хьаьстинчу даго логехь шад гулбо, гIийлачу 
буоберах хьуо тарлуш, шелонна цIевзинчу буса арахь дисинчу йа бен 
чуьра охьадоьжначу хьозан кIорнех…

Ша-шех хетачу къинал чIогIаниг?..
Ма кхардалаш…
Цхьаъ ца деха – важа сагIа…
Муьлха къелла – уггар а къен? Муьлха сагIа?..

Кхин хIумма а ца оьшур-кха…

Буьйса… Хан йаьлла хан… Гинчу гIаннабарша садукъадой, 
самаэккха. ХолчахIоттарна, хорам бу логехь… «Йа АллахI-Дела, Хьуна 
хастам бу-кх, хIара гIан хилла!», – олу. ЛадугIу. Хийлазза а ма-доггIара. 
Буьйсанан тийналлехь дика хеза цуьнан садеIар. Йуха а ладугIу, 
замано, кхерош, ирдинчу лерсинца. И парггIат набйеш йу. ГIенах 
стаг велла гича, шеран маршалла даьлла, ма олура. Дала мукъалахь… 
Кхин а цхьа шо… Йуха а Далла хастамбо. Набарх дуьхьалтесначу 
синхаамах уггар а кхерамечо синтем а байина, биллинчу бIаьргашца 
йехха Iуьллу. «Везан Дела, суна ма гайталахь… – хьастало Далла, – со 
хьалхайаккхалахь…» Суна хилларг лан цуьнан гIора доцийла хууш, со 
сайна оьгIазйоьду: хьайн синна аьтто лоьху-кх ахь, гаур! Йалаза йисахь, 
ган дезийла хаьа. Делан Iожаллех ваьлларг вац. Цуьнца къийса хIума 
дац. Делахь а… кхоьру. Массо а хIуманахчул а чIогIа, хIор а Iуьйранна, 
балха йоьдуш, цуьнан йуьхь ган лаьа. Цуо шен къинхетаме бIаьрг 
тIаьхьахьажабойла лаьа. Хьанна хаьа… Вуочу хIуманах, зен-зуламах 
ларйар Деле доьхуш, лаьтта иза, со къайлайаллалц. Дийнна дагна маша 
боьзначу сингаттаман олаллехь лела со, и йуха а галлалц. ДIайаьллачу 
хенахь могуш цахиларан тешнабехках кхоьру. Дагахьбалламах… И 
йоцуш дуьнен чохь йисарна. Къизачу Iожаллин кайаларна кхоьру.

… ХIун дер-те? Гезиг, зингат дIадахийта лаьа, лаза ца деш. Цхьаъ хир 

ма йу цаьрга хьоьжуш а… Новкъа йогIуш хено охьасаттийна йоккха 
стаг гича, дог Iаьвжа, сайниг дагайогIий. Жимчохь цуо, йиъча ца мега, 
бохуш, сайна хьалхатиттина бен-берсаниг хIинца цунна хьалхатотту, 
цуьнан безам бахнарг айса кхалларна а кхоьруш. Дукха тоьттур йац. 
Кхуьур йац… Iуьйранна, самайаьлла, цуьнан когийн тата хезча, са 
ловзадолу. Суо жима а хетта, тоххара, жимчохь санна, качйелла, цунах 
хьарча лаьа. Эхь хета. ТIаьхьайисахь, дохкойуьйлурйуйла-м, хаьа. 
Шераш дIа мел ихи, дуьненан чам ма-барра, шен къаьхьачу марзаллица 
мел баьккхи, алссам хама бо цуьнан, хьалхачул кхера а кхоьру… 
къастарх. Цуьнан лазадаьллачу дагца лазадолу сан дог а, кийрахь цхьа 
хIума хедаш санна хетало. «ХIан, дIадели, дерриг дIадели», – олий, 
бIарзло са. Ас суо жим-жима кечйо хилазацадолучунна. Ца бича ца 
бовлу кечамаш бо сайн даг чохь, бан гIерта-кх… ГIуллакх ца хуьлу…

– … Йоьлхуш, нах кхарда ца беш, йукъ йехкий, со дIайерзайе… – 
весеташ до цо. – Йелха кхуьур йу. Ледара ма хила…

Иза а кхоьру. Дагал чIогIа цуьнан са лозу. Дуьнен чохь йист йоцуш 
хIумма а дац олий, хета. Везан Дела! Хьуна гуш йу-кх со… Къинхетам 
бехьа… дукха дехарна, оьгIазло ма йехьа… Везан Дела, ма гайтахьа… 
Собар лохьа, – хьастало Далла. Къаста дезий хаьа. Делахь а… 
цхьажимма… Кхин а цхьажимма… Мелачу доIанна тIесерса гIайгIа… 
Йерриг хIума – цуьнан куьг кхетта, цо лелийна… Мел дукха йу. Ма 
дукха хир йу уьш тIаьхьа… БIаьрзе хила йеза-те? Муха ловр-те?..

…Дала къинхетам бо. Йуха а… ГIоли йолуш, цунна кхетачу набарх 
йоккхайеш, хьуо тIехь Iачу гIанто, цIевзина, и самайаккхарна кхоьруш, 
меженаш тхьусйоьлла йоккхучу буьйсанан ойланаш…ма гIийла йу шу… 

Жимма хьалха, и ирахь йолуш, доккхачу маьIне хеттарг, хьан 
сахьийзийнарг хIинца хIумма а доций хаьа. Дуьнен чохь кхин оьшуш 
хIумма а дацар-кх… и йоцург, олий, хета. ДегI дазлой, дужий, набаран тар 
туьйсу, вайн са, тем байна, гIелделча, туьйсу набаран тар. Амма набаре 
Iеха ца йойту… Заманан йохаллехь хебаршка йахначу цуьнан йуьхье, 
гIелделлачу дегIе хьоьжуш, йехха Iа, корехь синбилгало хаайаллалц…

Йехийла массарна Нана!

Хьо стенгахь лаха-те, къинхетам?

Шуна цахуург, цагург дийца-м ца гIерта со, инзардаха-м – муххале а. 
Ойла ша ца Iа-кх йекъайалаза, оьшуш стаг велахь а, вацахь а.

Мархин бутт. Цуьнан дозаллах вайна-м дуккха а дийцина, ца хаарий, 
ца хезнерий боху бехказлонаш ца йиссал. БIаьрхиш а оьхуш, ладийгIина 
вай-м Iеламнехан хьехамашка. Оцу баттахь Дала ялсаманин неIарш 
схьайоьллу, вовшашца къаьсттина дика, къинхетаме хила, къилахь, 
хьарам а долчух бIаьрг, лерг, мотт, куьг ларде, Далла Iамал йиэ бохуш…

Амма… Цхьанна а тидамза бисна хир бац цу баттахь туьканашкахь, 

базаршкахь лаьттачу йохкархоша вайх бина баккхийчарах боккха 
«къинхетам». Марха досту де герга кхочуш, сабуьйлу церан 
«къинхетам». Тоьпара кхоьссинчу дIаьндарган тайпа йорт оьцу йуурган 
мехаша. Кхаа туьманна тIера пхийтта туьмане «хьалакхоссало», аьлча 
а «кхуссу» помидорийн, наьрсийн а кийла, ткъа туьманна тIера ткъе 
пхийтта туьмане – котам, пхеа туьмане – соьналлин хелиг, иштта 
стоьмаш, кхийерг, кхийерг. Шайерриг!

Ткъа и хьарам рицкъ даккха меттигаш къуьйсуш (ког биллал латта 
а эрна ца дуьтуш) цара лелориг гина-кх вайна, вовшашка томехьйоцу 
баганаш йетташ, къера дуйнаш бууш (лерган а, меттан а марха достий) 
кайетта зударий (божарий а!), адамийн куьцара а бовлий, цIубдарш 
санна, нехан кисанах летий, малалуччул цIий молуш, йаккхалуччул 
– цIока йоккхуш! Оьцур йуй (ца эцча ца довлий) хууш, тIаьххьара 
кепек дIайелла а, йухалург даьккхина а! – мархин дозаллина. Вай – 
оьцурш – кхечу пачхьалкхера даьхкина ду? МостагIий ду? Махкара, 
йуьртара, гергара дац? Бусалбанаш дац?.. Цхьайолчу бусалба йоцчу 
пачхьалкхашкахь а, марха лоруш, мехаш охьабохучохь, маьхза йуург 
хIотточохь, вайнах тIетаьIа… марха дIадалале… вовшийн цIока 
йаккха. Къиза. Къинхетамза!.. И рицкъ кхачийна вай дисарна кхоьруш. 
И делларг (дIаоьцург а) мила ву дицлой.

Ма алалаш, уггар халачех халаниг – жижиг эца гIерташ лелийнарг – 
дицделла! «Даржехь лакхабаьхна», долу а доцу а гергарлонаш кхийдош, 
ваьш хьестаделла, хьистина «жижиган министраш». Дуьненчуьра а 
къайладаьлла жижиг (можан, къорзан, тIаьххьарчу шеран а, цIоганца, 
голанца) боккхачу озабезамца… цара ваьшна дохкарна…

Имам-Iелига дехар дина цхьана Iаьрбичо, шахIадатах долу хIума 
дийцахь аьлла:

– ШахIадат ду хьуна – тобадар.
– Цул тIаьхьа шахIадат ду хьуна – Iеса хIуманаш дитар.
– Гергахь ду хьуна – къемат-де.
– Гергахь ду хьуна – валар.
– Хала ду хьуна – коша чу кховдор.
– Цул хала ду хьуна – кхача а боцуш, цу чу виллар.
– Тамашийна ду хьуна – дуьне.
– Цул тамашийна ду-кх хьуна – и дуьне дош хетар.
Шина тайпана хуьлу вайн ойланаш цу мархин тIаьхьарчу дийнахь. 

Цхьаберш, цу «кхиссабеллачу» мехех инзарбуьйлуш, кханенна 
хьаннал кечамаш беш хьийза, ткъа вуьш (и «берзалой») шаьш катоьхна 
даьккхинчу (хIаъ, оззийна даьккхинчу!) соьмо Iехабой (маржа-йаI!..), 
дуьзинчу кисано кIадбалар а дайдой, цIабоьрзу сарахьо-о. Кхана цу 
хьарамчу соьмах кечбина кхача марханаш къобалдан баьхкинчарна 
хьалха билла, цу хьарамчу рицкъанах шайн доьзалш а бузо, тIаккха – 
цецбийла, сел ийман, сел беркат доцуш уьш (дIаьвшечу рицкъанах ун 

даьлла тIаьхье) мичара бевлла ца хаьа, бохуш.

Хьарамчо хьаналниг кхио йиш йуй?
АгIор доьгIначу синтарах нийса дитт хуьлий?..
ХIинццалц, марха дIадаьлча, «цIабоьрзуш» хилла мехаш кху шара 

карарабевлла. Цу баттахь бусалбанаша лелийначу эрчонийн ачо йу-кх, 
олий, дагатосу тахана – 2 туьманна, кхана – 3, 5, I0 туьманна кхиссалу 
(хьалакхуьссу) мехаш… СоцунгIа йоцуш, «Iалелай!», аьлла, Iадавалла.

«ХIор а Дала доуьйтучу дийнахь вай дIадоьрзу долу каш-лахьта 
кхойкху вайга пхоьазза:

– ХIай! Сан букъа тIехь лелаш ву хьо. Воьрзу волу хIусам сан кийрахь 
йуйла хаьий хьуна?

– Сан букъа тIехь хьайна дез-дезарг, хержа а хоьржуш, дууш ву хьо. 
Сан кийрахь хьайн дегI дахкалур дуйла хаьий хьуна?

– Сан букъа тIехь воьлуш ву хьо. Сан кийрахь хьо воьлхур вуй хаьий 
хьуна?

– Сан букъа тIехь къинош летош ву хьо. Сан кийрахь айхьа Iазап 
ловр дуйла хаьий хьуна?»

Дукха хан йац вай, цIарах, цIе-кIурах а девлла, нехан неIаран сагIехь 
лаьттина, мацалло кийра Iийжош, тIамо синош, дегнаш делхош.

Синош кхоьруш! Кхоьруш! Кхоьруш!
Деле кхойкхуш! Кхойкхуш! Кхойкхуш!
Хьесталуш! Хьесталуш! Хьесталуш!
Ткъа хIинца?.. Ма сиха!..
ХIан-хIа. Вай ца кхетта, ца кхетта шуна вай тIемаша вай «хьестарх».
Къинхетам! Хьо стенга бахна-те?! Къинхетам! Хьо стенгахь лаха-

те?! Къинхетам!
Къинхетам бицбар, цунах къастар, дIакъастар, бицбар… Йуха а…

ЦIоганах бахам бинарг... 
(Забаре дийцар)

Цхьана дийнахь тхан нанас, жижиг эца, базара йахийтинера со. Де 
муьста нисделлехь а, йа мах хьалабаккха къайладаьккхинехь а, жижиг 
цхьаьнгахь бен дацара. Дерриг хIума, даа цадаллал, даз а делла, шайн 
соьмана бIаьрмецигбевлла зударий, жижигна резабоцуш, цул гIолиниг 
даре сатуьйсуш, лаьттара. Со чуьра арайалале, нанас: «Дукха можаниг 
ма эцалахь, дукха озаниг ма эцалахь (кхин а масане дара и дехкарш) », 
– бохуш, лергах даьхначу мехийшна йуьстахо лаьтташ со а йара.

И соьга далхийна барул-можа, тIаьххьара шо хила мегаш йолчу 
бежанан жижиг, духкуш вара берхIитта шо хила а, ца хила а мегаш 
цхьа жима къонах.

– БархI бутт кхачаза къона шинара ду. Кхул диканиг оьцур-м дацара 

аш. Ма латтал, зударий, дIахьол жижиг! – бохуш, багахь йоллучу 
цигаьркан кIуьран йуккъехула сих-сиха мохь тухура цо.

– Къона-м дера дацара хIара, сол башха! Латта йиш цахиларна, оьцур 
ду-кх… Схьаозахьа цхьа кхо кийла! – элира цхьана зудчо.

Схьахетарехь, собар кхачийнера цуьнан.
– Узур дара хьаха! ХIинццалц хIун деш лаьттара хьо, мара а 

сенбина?! – аьлла, дIаволавеллачу жимачу стага дIатоьхна, схьатоьхна, 
цхьа жижиган талх терзанна тIе а йиллина, цунна тIе дийнна цIога а 
кхуссуш:

– Зуда, йиъ кийла йу-кх хIара! – элира.
– Вай, суна-м кхо кийла бен ма ца йезара! ТIехула тIе, цIога вайн 

ворхIе дайшкахь дуьйна духкуш а ма дацара…
– И бежана цIога доцуш хилла-м ца моьтту хьуна? Ас а ма эцна и 

шен цIоганций…
– ЦIока а, кхийерг а хIунда ца тосу ахь хIокху терзанна тIе? – хаьттира 

зудчо.
КIант-м йухавала дагахь а вацара. ГIуллакх ца хила доллий хиъча:
– Хьайн со лолдахьа, даккхалахь и цIога дIа! Ас цунах ахча дIало 

хьуна. Марнанас, шех ца йешаш деъна ахь и бохуш, арайаккха хьийзор 
йу-кх со, – аьлла, ахча охьа а диллина, зуда дIайахара.

– Эхь дац и, кху халачу заманчохь, нах даа цIога а доцуш Iаш, 
марнанас и Iеса хабар дийцар?! – шен мера кIел гIам-гIим дора кIанта.

«Буьззина жижиган мах схьаэцча-м, йуьстахдоккхур хир ду кхуо 
и цIога?» – аьлла, дагадеара суна. Амма… иза, гуьйриг тIехь шина-
кхаанхьа диг тоьхна, доха а дина, шена хьалха охьадиллира кIанта.

Бер а карахь схьахIоьттинчу кхечу зудчо:
– Хьайна гIоли хеттачуьра йиъ-пхи кийла ахь хIокху чу диллича, 

доккха гIуллакх хуьлура-кх, – олуш, тIоьрмиг дIакховдийра.
– Къамел дац. Шун гIуллакх а дина, вала а кийча вар-кх!
Зуда бере хьожжушехь, жижигна йуккъе, таIIийна, цIоган дакъа а 

доьллина:
– Жимма сов а йолуш, йалх кийла йу-кх хIара, – аьлла, тIоьрмиг 

дIакховдийра кIанта. 
– ГIоза доийла ахь хIара Везан Дела!
– Дала беркат дойла хьуна! – аьлла, ахча дIа а делла, зуда дIайахара.
Дукха цецйаьлла, сайн гIуллакх а дицделла, со лаьтташ, тIейеара, 

аьлча а, шершшина йеара кхин цхьа зуда, бета тIехула дIасахьекхна цкъа 
мацца а диъначу хIуьн чкъоьргаш йолуш, модех хьахайелла коч йолуш. 
И гучуйаьлча, гIеххьа хазахетар иккхира сан даг чу: «ХIокхо-м, Дала 
мукъалахь, дIанисвийр вара хьо…», – аьлла. Мил-мила шайга вистхила а 
ца ваьхьаш, шаьш резадоцуш хIума аьллачунна, тIара далийтина, лерган 
бад оьккхуьйтуш, базарахь махбечу зударех йара хIара.

– ДIаозал хIара! – катоьхна ша терзан тIе кхоьссинчу талхана тIе 

пIелг хьажийра цо. – Суна даьIахкаш ма йахкалахь йукъа…

– Хенахь-м ца йеа хьо! Кхул дика жижиг… Хьо ма дера йу, ва деца?! 
– забар йеш, шен хьалхалерра «трюк»  йан гIоьртира кIант. Жижигна 
йукъадуллучу цIоганах бIаьргкхеттачу «децас» мохь хьаькхира:

– И хIун йу?.. Вай, хьан… Хьо…
Да а, нана а хьехош, уллехь нисбеллачийн йаххьийн беснаш 

хийцадолуьйтуш дехха «къамелаш» дира цу шиммо, йукъ-кара 
вовшийн мера кIел и цIоган даьIахкаш а кхачош.

…Дийциний, аьллий хIун дан дохку шу, «толам» кIанта-м баьккхира!
Цу зудчуьнга и кIант къарцавелча, дог диллира ас. Жижиг чекхделира, 

ткъа цIога-м кхин а диснера. Кханенна а…
…Масех шо даьлча, цу дийнахь соьца «спектакле» хьоьжуш 

лаьттинчу зудчо дийцира суна, и жима къонах, зуда а йалийна, тIекIел 
цIенош а дина, дикка ваха хиъна бохуш. «ЦIоганах бахам бинарг», – 
олуш, шен йоккхуш цIе йолуш ву, бохура, иза.

ЦIа чухула хьала дечиган лами а хIоттийна, 
хьала а йаьлла, чардакх чохь гулйелла салпал 
кего хIоьттира со.

ЦIа тишделла. Сан хьоме цIа. Сан деда, дена-
на а чохь даьхна, девежарийн а, дейижарийн а 
бералла дIайахана цIа. Кхана хьо дIадохош ду.

Безамна бохуш, схьалехьо гIерта со кху 
тхевнан ченалара массо а хIума: дечиган ту-
скар, тиша коч, дехкаша цистиначу йаьшки 

чуьра мокха пухIан бой а. Йуьстахйоккху тIехь можа патарш долу ши 
куршка, диъ бошхап, цхьаъ жима киртиг йаьлла долу сирдиллина би-
тон, жима морзах а, Бабас шекаран бIаьлгаш кегдеш, лелош хилла болу. 
ДIасахьоьжу. Йерриг схьаэца лаьа.

Амма «Тиша хIуманаш йу. ХIорш йахьа меттиг йац!» – бохуш, ре-
зайац нана. Ас мел охьайаьхча а, дIакхуьссуьйтур йу. Цундела мелла а 
сайн синна герга йерг лоьху ас. Синан бIаьргашца хоьржу.

РогIера йаьшка схьа мел йосту, кхин а хаза хIуманаш карайо: можа, 
маьлхан басахь суьлхьанаш, кIуж тIера чечакхаш йац а йелла, дехко цисти-
нехь а, йа хено тишдинехь а; Бабин месех йуллу хаза дечиган йехк, тIера 
ши церг кагйелла йолу, мехкадаьтта дутту стогар а, шена тIе чан йиллар 
доцург, тIера дуткъа ангалин шиша а кагдаланза. Ца оьшу хIуманаш йаго 
дагахь цIе лато схьаэцна, кисана таIийна сирникийн ботт хьала а йоккхий, 
и стогар лато гIерта со. Цкъа а, шозза а милтанах сирник тосу. Хьалале-
та стогар. Шена чуьра шерашкахь гулйелла чан дIайаккха гIерташ сан-
на, цхьа Iаьржа кIур а туьйсуш, оьгIазе йеттало летта цIе. Ангалин шиша 
тIедиллича, гIийла бага болало стогар, шен серло схьалуш….

Со дIасхьахьожу. Ас сайна а ца хууш гулйина хIуманаш, барз а хил-
ла, лаьтта.

Сонехь лаьтташ йу сан девешин хилла виниловый проигрыватель, 
бес-бесара пластинкаш а… 

Цхьана йаьшки чуьра кхозу тIаьрсиган доьхка хьалаозийча, хьалай-
олу суртдоккхург. Хазахеташ, хьоьжу со, тIера чан дIа а йоккхий. Кху 
чухула мел гина мIаьргонаш хIинца йухайало йиш хилча… Оцу йаьш-
ки чохь Iуьллу кхо-диъ сурт. Схьаоьций, безамца хьоьжу цаьрга а, шун 
йаххьаш йисна-кх суьрташ тIехь хенан йохаллехь йаха, – бохуш.

МаьIа йаьшка Iуьллу цунна йуххехь. И схьайаста жимма ницкъ 
ийши. Шена чуьра хIумма а дIа ца эцийта аьлча санна, дIакъовлайелла 
иза, чIогIа тIетIалетта. ДIаса ца озало. Тхевнан дечиган схьайеанчу 
маьIигах а тосий, схьайоьллу ас и. 

ХIи-и-и, кху чохь дерг! Кху жимачу йаьшки чохь – доккха дуьне! 
Сан массо а гергарнаш, суьртийн пардонаш. Сан са тIемадолу. Сута-

НАКАЕВА Зульфия

Хьоме цIа

ра массаьрга а хьажа гIерта. Цхьа сурт-пардо стогаран серлоне лоцу. 
Iаьржа бода. Чекхйаллалц дIайосту, цхьа а сурт дисний-теша басада-
ланза олий.  

Ду! Ду! Ши сурт гуш ду! Дикка серлонна йуххе а хьой, леррина 
хьоьжу со, мил-мила ву-теша бохуш. БIаьргаш гиэжош, йух-йуха хьо-
жу. Дера вевзий! Сан ши деваша ву-кха!

Цхьанна тIехь сан денана а йу! И охьайуьллий, кхин плёнка схьаоь-
цу ас. Цхьадика, хIара дийна йу. Басадаланза ду массо а сурт, хено кху 
тIера адамаш дIадаьхьнехь а. 

Сан да тIехь волу суьрташ… Ва-а сан да! Массо цхьаьна а болуш, 
кху цIийна хьалха, чуволучу лами тIехь даьккхина ду.

Цхьанна тIехь – лулара йоккха стаг, лекхачу Увайсин нана ХIазан а, 
тIехьа урамера бепиг деш йолу Башта а, дуьхьал чуьра Айану, ШепаIан 
хIусамнана Кхокха а, кхин а масех суна ца йевза йоккха стаг а. Вуон го 
пленкаш тIеранаш. Ма луъу ца бовзало, къаста ца ло цхьаберш. Сайн 
ойланехь басарйо ас уьш. Сан дененан зезагаш тIехь долу басмин коч 
а, Айанун кочахь даима кхозуш хилла можа чIижан  туьтеш а. Массо 
хIумано а шен босъоьцу.

Цхьадолу суьрташ дукхе-дукха хьалха даьхна ду. Ца бевза цу тIера 
нах. Йа кегий болуш даьхнарш а ца бевза…

Сан да тIехь волу суьрташ гуттар а герга хета суна. БIаьрхиш, ца 
совцуш, беснеш тIехула охьаоьхуш, ченала охьа а эгий, дIадов. Ченах 
дуьзна куьйгаш а хьокхий, дIадоху ас уьш, йуьхь а бехйеш.

Кху суьрташ тIерачу адамех дукхахдерш дIакхелхина. Суна бевзарш, 
цабевзарш а. Дуккха а ду суьрташ.

Сурт-пардонаш  йаьшки чу а дерзийна, йуха а гонаха дIасахьожу 
со. Суна йуххехь Iуьллу битон. Тхо кегий долуш, цу чохь лулара 
ТумишагIаьргара морза дан дохуьйтура. Даим а, церан уьйтIара дак-
кхийчу тIулгех ког а тасалой, жимма Iенара и. Цунах Бабас цхьа дика 
чам болу хьокхамаш дора. Аьхка даим диллина, кIайн басар а хьаь-
кхна, кечдиначу корах чу а кхийдаш, цу хьокхамах йуьхкаш а йохуш, 
арахь баа дIаидабора оха Бабин хьокхам. Оцу бовхачу хьокхамийн хьо-
жа дагайеа суна…

Сирдиллина чайник, тIехь цIечу стешан буьртигаш долуш. Боккхачу 
доьзална, цхьаьна чай мала стоьлана гуобича, даим цхьана куршки чу 
доттал а чай ца тоьаш, вуон «амал» хилла йолу чайник. Бошхепаш… 
пеланаш .

Сан дененан а, кху цIийна чохь мел бехаш хиллачийн а куьйгийн 
йовхо шеца ийна йолу хIуманаш, пхьегIаш, бедарш…

 – «ЙоI, тоьар ду хьуна! Хан йаьлла вайна. Охьайосса цу тхов тIера!» 
– бохуш, мохь беттара нанас. Со, гIенах самайаьлча санна, дагалецамех 
меттайеача, хан йаьллий хиира суна. Хьалхачул а бода къовлабеллера 
тхов чохь. Ас латийначу мехкадаьттан стогаран серло бен гуш хIумма 
дацара. Айса гулйина хазна чохь йолу йаьшканаш а эцна, тхов таьIна 
болчу, лами хIоттийначу метте, чуйосса, схьахуьлуш йолу со дикка 



45

Орга - 2023 (4)
охьатаьIIашехь, сторпалх боллу мекха йоьлла хьостам букъа йуккъе 
хьакхабелира суна. Букъ лазийра. Со охьахиира, йаьшканаш голаш тIе 
а йехкина. Йелха йолайелира…

Маржа йаI, хьо тхан цIийнан тхов! Хьайна дезаш хилла, хьайна чуьра 
адамаш, цхьацца хьош, Iожалло дIаьдаьхьча, хIумма ала а, йа оьгIазло 
йан а йиш йоцуш, Делан кхиэлана айхьа гулбина лазам а, хорам а цу 
адамех а, хьайна чуьра ирсах а бисна дагалецамаш, ас хьайга олуш-хот-
туш хIумма а доцуш, лаххьийна дIахьош, суна даггара мIараш къовзош 
санна, хьостам, букъан чкъурах чекхбоккхуш, хьаькхи-кх ахь! 

Хьуна санна, суна а ма безара уьш… Сайн дехой. Кху цIентIехь 
хьошалгIахь хилла гергарнаш, урамера лулахой… Хаза йа ирча кхаъ 
бохьуш, кху чу вогIуш хилла муьлхха хьенех а… 

Охьайоьссича, айса гулйина йаьшканаш жимачу уча охьа а хIиттайой, 
сайн буйнара мехкадаьтта дуттучу стогаран серлонца чоьнаш чу-
хула йолало со. Йуткъа-йеха чоь. ГIопаста. Ангалин кегий кораш... 
ЦIенкъара аннаш тIера мокхачу басаран кховра. ХIинца цхьаммо а, 
безамца куьг Iуттуш, гIуллакхаш ца дора кху чохь. 

Дукха хан йара хIара цIа деса лаьтта…
Кхин цкъа а кир тухур бац кху кегийчу чоьнаш чу. Цхьаммо а, аьхка 

малх дIабузуш, кораш ца доьллура, арахьа кораш кIел хи а тоьхна чан 
йойъуш. «Ченах буьзна когаш чу ма кхехьа!» – бохуш, чеха а ца дора 
бераш.

Арахь садайча, пенах кхозучу жимачу истанга тIехьара стогар хьа-
лалаториг куьйгаца лохий, цуьнца стогар латийча, куьйга тIехь даим а 
кира хуьлура. Даим дог детIара…

ХIинца стогар а ца латабора…
Чуьранаш дIаса а бевлла, тийналла хIоьттича, тIик-тIак, тIик-тIак, – 

бохуш, пенах кхозучу сахьтан цхьамзано йечу гIовгIано а кхин цхьан-
нан а ойланаш хьиэ а ца йора. 

Iай пеш а ца латайора, 
Цхьаммо а, цу пешах дIатаьIий, шийлачу арара чувеача, букъ а ца 

бохбора, цунна хьалха, дакъадалийта, каранаш охьа а ца дохкура. За-
йли чохь сискал а ца йоттура. ГIалмакх чай, Iаждарбецан чай, цIиэн 
чай, бохуш, бес-бесара чайнаш а ца кхехкадора. ГIабакхан хIуш, газе-
тан кехат тIе дохкий, дакъа а ца дора. ХIинца Iай а, аьхка а цхьабосса 
шийла а, даьсса а дара цIа. 

Сонехь лаьтта хIума тоьгу чарх, масех тай а хьовзийна. Тоьпаш а 
йина, хьалахIиттийна лаьттахь Iихкина кузан цуьргаш а… 

Сан стогар йуха а кIур тийса болабелира…
Соьца цхьаьна, со оцу чу йаьлча, оцу чу а, вукху чу йаьлча, вукху чу 

а йолуш, лелаш йерг цхьа тийналла йара. 
Коган цIаза-пIелг куьзганан лахара гIутакхах а кхетта, дукха лазий-

на, «тссс» аьлла, цергаш йуккъехула чуузу хIаваъ, лазийначу кога тIе 
куьг а хьаькхна, хьалатаьIIашехь, дуьхьалхIоьтти цхьаъ, нисса мера 

тIе мара а хIоттийна – со, куьзганахь. Кхаа декъехь, дехьа-сехьа долу 
ши дакъа дIакъовлалуш долчу. «Хьо мила йу-теша, куьзганахь суна 
дуьхьалхIуьттург?» – хаттар кхоллалора. Къаьрззина хьоьжура со 
цуьнга, куьзганахь йолчу Сайга. Стогаро кIур туьйсура йуха. Шиша-
нахь цIе йегайора. Лестара цхьа хьере.

Куьзганахь дуьхьалхIуьттург жимйелира. Жима йоI, ловзуш лелаш, 
охьакхетча, голаш а йаьшна, Бабас цIийна йуххехь хьалайевллачу йа-
раш йуккъера динберг а йаьккхина, цунах цкъа-шозза цергаш йоьх-
кина, Iуьргаш а даьхна, лазийначу гола тIе йиллира. Iийжаш йолу 
чов дIа а тийна, ал басахь месаш а йолуш, Бабина кортали тIе а тес-
на, цIенкъахь, куьйгаш а хьийзош, гуонаш а дохуш, кортали текхош, 
хелхайуьйлуш. Дуткъа-деха пIелгаш долу Бабин куьйгаш, тIехь цIиэн 
тIедарчий, дайн хебаршлахь чкъор долу. ТIараш детта, тIаьхьа мукъам 
а балош: Даа-дакк, дии-дакк, дак-дакк-ди-дакк, бохуш. ЙоI хелхайу-
ьйлу. КIадин коч текха цIенкъахула. Ирс. Самукъа. ПаргIато… Бабин 
йелар. Йуха а тIараш деттар. Лерехь хаддаза мукъам: да-дакк, ди-дакк, 
дак-даккк-ди дакк.

Дикка тIехуьлу со куьзганна. Йуха а – со. Корах чухьаькхначу 
махо куьзганан ши дакъа тIетотту, тIаккха со – кхоъ, йалх, итт, бIе… 
ДIакъовлало куьзган дакъош... Стогар а бов дIа.

Кхин чIегIардигаша бен а бийр бац неIаргара ламина тIехулахь. 
ЧIар-чIир деш, цкъа кетIара тоькан сера тIехь Iаш, йуха, схьадогIий, 

бен чу а ховший, изза чIар-чIир деш, чIегIардигаш а хьийзар дац. 
Церан цIа-бен сан хьомечу цIийнаца дIабохор бу…
ШолгIачу Iуьйранна, «тIах-тIих» хезаш, шипарш лаьтта охьакхуьс-

суш, тхевнан дечигах дагарш детташ, мекхадоьлла хьостамий, ийзош, 
схьадохуш, жим-жимма цIа дIадала доладелира… Цхьана мIаьргонна, 
урам дIа а лаьцна, ченан кIур хIоьттира. Дукха хан йалале – йаьсса 
уьйтIе… 

Цкъа тIома, йуха токан сера тIе ховший, дIатуьйш, йуха а чIар-чIир 
деш, чIегIардигаш хьийзара цIа хиллачохь

Синан чевнашна тIе йилла динберг карор йацара-теша, бохуш, 
уьйтIахь меллаша йолало со. ЦIа лаьттина меттиг – йаьсса. Лерехь ба-
бин мукъам:

Даа-дак-дий-дакк.
Дакк-дакк-дий-дакк.
Да-дакка-дий-дакка.
Дакк-дакка-дий-дакк.

Къора, гIайгIане тийналла… 

 Акказийн хьожа

Аккази кIел гулло бераш. Мелла а воккхачо ша тIекхаьчна га охьаозадо. 
Бераша, ло санна кIайн зазанаш тIехь долу цхьацца-шишша кенаш доху. 
Зазанаш схьа а дохуш, багахь Iуьйшу, мутта даллалц. КетIа йаьллачу нанас 
мохь туху: «Зингат ду-дац хьовсалаш!» – олий. ХIетахь хIор а керта уллехь 
гора и хаза, цIена, дуткъа ирхдахна дитт. ХIинца и наггахь бен ца го, йа цу 
кIел даьхкина, заза дууш бераш а дац.

 Суьйранна доьзал чуберзо, йуург кечйеш, пеша гонаха хьийзаш йу зуда. 
Сарралц хьаьжкIашна асар дина, цIабаьхкина хIорш. Ков-кертахь гIо деш 
ву ши кIант: котамийн бун дIакъовлуш, говрашна хьалха цIов буьллуш. 
Цициган кIорнеша шайна йоьттина шура муха молу хьоьжуш, царна тIе 
куьг хьоькхуш, хиъна Iаш жиманиг а ву.

 Садовш, догIа деанера, урам-некъахь гIеххьа хатт а боккхуш. 
«ХьаьжкIашна ма оьшуш дара хьо!» – дагатосу зудчунна.

 Оццу хенахь уьйтIахула рагIу кIел вогIу ши жима стаг: марваший, цуь-
нан накъосттий. Ведда варна, вехьаш, и шиъ гой, шекйолу зуда.

 – ХIун хилла? – доцца хотту цо.
– Мамина лазар деана!
 Бода боьлла. Ша гуш цхьа а воций хууш, йедда йоьду зуда. Цунна 

хаьа, цIахь хIумма а ледара дуьсур доций. Воккхахволчо шел кегийчаьрга 
хIума йоуьйтур йу, уьш дIабуьйшуьйтур бу, нана цIайаллалц, наб ца кхе-
таш, Iийр ву, шен денанна сагатдеш.

 Дикка генайаьлча, йухахьожу иза. Ши кIант дуккха тIаьхьависна. «Сол 
дуккха жима ма вара шуьшиъ, тIаьхьакхиийша!» – дагахь, болар лахдой, 
собар до зудчо. «ХIа-а, хIара дара иза? Сан когахь кIархаш бу, кхаьршин-
нан, когашIуьйра волуш, хотталахь когаш шерша».

 Йистхила де доцуш, хьацаро, тIе хи доьттича санна, йерриг йаший-
на, карайо марнана. Дог Iаьвжа. Хьаьж тIе, пхьаьрса тIе куьг хьоькху. 
«Зарема-а!» – халла хеза бIаьргаш белла гIора доцуш Iуьллучун аз. ХIун 
дан деза? Мичара йер йу Зарема? И йоцу кхо бутт а ма бу! И кхуьнан 

Гехаева Зулай йина 1959-чу шарахь Шелан 
кIоштан БелгIатойн-эвлахь Тимаран Iабдуллин доь-
залехь. Ишкол чекхйаьккхинчул тIаьхьа 1976-чу ша-
рахь НГIПУ-тан филологин факультете, нохчийн 
меттан декъе деша йоьду Зулай. 1981-чу шарахь 
университет кхиамца чекхйаьккхинчул тIаьхьа, 
БердкIеларчу ишколехь хьехархочун болх беш йу.

2024-чу шарахь Мехк-Дас дIакхайкхийнчу 
«Нохчийн меттан говзанча» цIе йолчу конкур-
сехь шолгIа меттиг йаьккхина Зулайс. Дала 
тIаьхье беркате йойла цуьнан. Шен мотт безаш, 
кIорггера иза хууш, кегийрхошна иза Iамош, къа-
хьоьгучу Зулайна Дела реза хуьлда! Дала ма эша-
бойла вайна Зулай санна хьехархой. 

ГЕХАЕВА Зулай

цхьаъ бен ца хилла йолу хьоме йоI! Дависа, хьо дуьненан! «Нахана а хуь-
лу – вайна а хили-кх», – элира йоI йийний хиъча, дас. Дера хуьлура. ТIом 
болабеллачу оцу кхаа баттахь дуккханна а хилира. Цу дийнахь, цу ирчачу 
дийнахь а вийра кхоъ, танканаша йуьрта йаккхий тоьпаш а тоьхна. 

 Ткъа хIинца, ша лазаро хьовзийча, нана цуьнга кхойкху, цо цуьнан аь-
хначу куьйге сатуьйсу, цо шена гIоли йийр йарий хаьа – иза шена хуь-
лийла доций а! Делахь а цо йуха а, йуха а шабаршца кхойкху шен йоIе, 
дуьненахь уггар а шена хьоме хиллачу, шен сих даьллачу, къизачу тIамо 
шех даьккхинчу сине!

 Даго сагатдо-м маситта шо а дара. Дарбанна оьшург чохь карийра. Маха 
тоха хуург вацара. Цхьаьнга-шинга дехар дича, токан серло йоцуш, пхе-
нах маха тоха ша-ша йаьхьар йац, аьлла, схьаваийтира кхайкха вахнарг. 
Сахиллалц муха йуьтур йу, оццул чIогIачу лазарша а хьийзош? ХIинца 
хIун дан деза? Лоьраш-м кхин а бу йуьртахь. Цара а изза эр ду-кх.

 УьйтIахь ладоьгIуш Iачу кегийрхойх цхьамма: «Асете аьллий аша? Иза 
Iийр йац, ца йогIуш», – аьлла, дегайовхо кхоьллира. 

 Асет-м генахь Iаш йац. Делан къинхетам боккха бара-кх, йогIур йацара-
те иза мукъане а? 

 – Ахь хIун дуьйцу?! Со арайолу хьуна…
Мехкадаьттан ши чиркх тIехилийра. «БисмиллахIи-

ррохьманирроххьийм», – аьлла, маха туьйхира. «Хьо хIинцца дIахоьцур йу 
хьуна, хаза гIоли а хилла», – Асетан кIедачу, эсалчу озо а дийр дара дарба.

 Дукха ца Iаш, гIоли хилира. «Вайна хан йаьлла, цIакхетайейша Асет. 
Хьалха Дела, шолгIа хьо бахьана долуш, со хIинца паргIат йу. Хьуо 
хьийзорна, къинтIерайалалахь. Дела реза хуьлда хьуна!» – шега аьл-
ча, Iодика а йина, Дала маршалла дойла хьуна, аьлла, арайелира Асет.

 Иза цIа йигна, йухайогIу зуда сапаргIат йара: Асет орцахйаларна, мар-
нана гIолехь йу, лазар лагIдели. Далла бу хастам дика адамаш дуккха 
кхоьллинчу! Дала аьтто бе хьан, Асет! Адамашна гIо дан лаам, дог-ойла 
дIа ма йолийла хьан!

 Буьйса йукъал тIехйаьллера. Йурт, Iалам а дIадижна, зевне тийналла йара 
хIаваэхь. Хин йисте кхаьчча, цхьана тамашеначу синхаамо сацийра зуда. И 
хIун ду кхетта йалале, дуьхьалхIоьттира га охьаийзош воллу ваша, ло санна 
кIайчу зазанийн кенаш; «Зингат ду-дац хьовсалаш!» – ненан аз, аьхна-кIеда 
акказийн хьожа. И, и хьожа йара гонаха йаьржинарг, бераллера, бераллин, 
дуьненан къизаллаш йовзазчу ирсечу хенан.

 ТIаккха, ларамза и синхаам хьаьрчира Асетах. Масане сан нийсархо 
хир ву, бераллера акказеш карлайуьйлуш, цу хене сатуьйсуш, кху дуьнен-
чохь дIалелаш! Масане адамна, шен ницкъ ца кхоош, дегазло а йоцуш, 
дика гIуллакх ди Асета шен лоьраллин говзаллица а, дозадоцчу догдикал-
лица а! Иза а йехар йу йуртахойн эсехь, хазачу дешнашца хьехош, Дела 
реза хуьлийла цунна, олуш, шайний, шайний цо бина дика болх буьйцуш. 
Йалх эвлайаъ виначу, ваьхначу кху йуьртахь йеха Асет а, и санна болу 
дика нах а бахьанехь лерамца цIе йаккха а йоккху, йоккхур а йу хIокху 
БердкIела йуьртан.

 Га охьаийзош воллу ваша; ло санна кIайн заза дууш, самукъадаьлла бераш; 
«Зингат ду-дац хьовсалаш!» – ненан аз, аьхна-кIеда-мерза акказин хьожа…

Бекхам

Буьйса. Хан йаьлла хан. Соьлжа-ГIалахь адам шайн хIусамашка 
чудирзина. ДIасалела машенаш, трамвайш а гIеххьачул лахйелла. 
ГIалара араволучу кхаьчна, хахкайелла йогIучу «Жигули» тIехь 
Мовсар, Майрбек ву. Орджоникидзен цIарахчу стадионе, «Терек» 
команда футболах ловзуш хьажа, йуьртара охьавеана и шиъ. Вайчара 
толам а боккхуш, футболах ловзар чекхдаьлча, стадионна уллехь йолчу 
«Терек» ресторане вахара Мовсар, Майрбек а. Цу чохь дууш-молуш а 
Iийна, дикка са а даьIна, хIинца цIа вогIура и шиъ. 

 ЦIаьххьана, машенан стогаран серлонехь, некъа йистехь, куьг 
лоьцуш, лаьтташ, цхьа стаг вайра кхушинна. 

 – Сацайе ас, цхьаъ леладо хир ду-кх кхуо? – элира машен лелочу 
Мовсара.

 Машен сацийча, тIе а ведда, Майрбек волчу агIор неI схьа а йиллина, 
вистхилира кхеран хеннара хила мега некъахо:

 – Ассалам Iалайкум! Дела реза хуьлийла шуна, машен сацорна! 
Стенга доьлху шу, кIентий?

 – Ва Iалайкум салам! Хьо стенга воьду, алахьа?
 Жима стаг, хIара шиъ ваха везачул гена воьдуш хиларна, Майрбека 

элира:
 – Чухаа хьо! Цу агIор воьду тхойша а. Тхан йуьрта чухьоьвзучохь 

аттахо кхетар йу хьуна кхидIа ваха машен.
 Новкъахь къамел тасаделира кегийчу нехан. Цхьацца хилларш-

лелларш дуьйцуш, некъ дикка бацбеллера кхарна. 
 ЦIаьххьана тIехьа Iачуьнга Майрбека хаьттира:
 – Эшарца муха ву хьо, накъост? 
 – И бохург хIун ду? – аьлла, цецвелира важа.
 – Эшар лакха хаьий хьуна, бохург ду-кх.
 – Ца хаьа дера! Со Буркаев ву-м ца моьтту хьуна? – аьлла, велар 

иккхира тIехьа Iачун.
 – Цуьнга-м кхочур вацара хьо, делахь а, лакха-м дезар ду, – аьлла, 

йуха а вирзина, тапча тIелецира Майрбека бага гIаттийнчохь Iачу 
некъахочунна. 

 Мовсара автомагнитола дIайайира. Машен чохь тийналла хIоьттира. 
Цхьа хан дIа а йалийтина, Майрбека, аз чIагI а деш, элира:

 – Со бегаш беш, цкъа аьлларг шозлагIа олуш а вац хьуна, накъост! 
 Ца лекхча, ша вуьтур воций а хиъна, Буркаев Мовладан гIарайаьллачу 

эшаран цхьа дакъа лекхира кIанта:
 – Ма хала стаг йу хьо, ма йухахьайаьлла хьо,
 Ас хьайга мел дуьйцург, ца хезаш, лаьтта хьо.

ЦИНЦАЕВ Хаваж

 Цкъа мукъане схьахьажа, оьгIазло дIайаккха, 
 Вовшашна делалой, самукъане лела вай! 
 – ДIавала! ЧIогIа хаза лекхи ахь! КхидIа а лакхахьа, – аьлла, дийхира 

Мовсара.
 – КхидIа ца хаьа суна. ХIинца ашшимма лакха йеза цхьа эшар! РагI 

шуьшингахь йу, – машен чохь хIоьттина сурт забаре дерзо гIоьртира 
важа.

 – Ша ахь, кхера а вина, ца лакхийтахь-м, локхур йац. Тхойшиннах 
илланча хир вац, лала а вина, йухавича а, – аьттехьа а ца дитира 
кхаьршимма.

 – Соьга-м кхералур дац шу. Шуьшиннах цхьаъ бен вацахьара-м, 
цхьа бахьана лело там бара аса, – вела а луш, элира кIанта, дагахь 
хIуъа хиллехь а.

 Шаьш Iачу йуьрта чувоьрзучу дIакхоччуш:
 – Хьо чувагIахь, хьох хьаша вийр ву-кх оха, – элира Мовсара. 
 – ХIан-хIа, кIентий…Тховса аьтто бац. Шуьша дIа чугIо, со 

охьавуссур ву кхузахь. Машен кхетарг хир йу суна, – аьлла, охьавосса 
тохавелира тIехиънарг. 

 – Хьо кхузахь вита йиш йац буьйса йуккъе йахначу хенахь. Хьо дIа а 
вигна, тхойша хаьхкина вухавоьрзур ву, – аьлла, машен дIаэккхийтира 
Мовсара.

 – Дела реза хуьлийла! Со бахьанехь некъахьовзам бели-кх шуьшинна.
 Иштта, хIумма а ца хилча санна, луьйш-олуш, кIант вехачу йуьрта 

дIакхечира кегий нах. Цхьана Iаьржачу, готтачу урам новкъахь:
 – Схьакхечи вай, – элира жимачу стага. 
 Машен сецча, Мовсаран букъа йуккъе, тапча санна, цхьа хIума 

чIоггIа тIе а таIийна:
 – Схьайал хIинца хьайгара тапча! Ашшимма тIитI дIаалахь, ас 

Делаца чIагIо йо шуна, кху чохь мел болу патарма шуна тIебассо, – 
элира жимачу стага.

 Хийцаделлачу хьолах оцу мIаьргонехь кхийтира Мовсар. Цхьа 
а шеко ца йитира цу накъосто, ша бохург ца дахь, шегахь долу герз 
шаьшшинна тIетухург хиларх. 

 – ДIалуо, дIалуо! – аьлла, цундела сихвира Мовсара Майрбек.
 Шаьшшинца забар ца йой хиъначу Майрбека, доккха са а даьккхина, 

шегара тапча дIакховдийра, тIехьа а ца воьрзуш.
 – Цу тIехь чекх ца дели шуна хIара. ХIинца цхьамма эшар дIалакхал 

вайна, – элира жимачу стага, ша бохучунна тIера вухавала дагахь а 
воцуш. 

 КIеззиг Iийна, кхин йух-йуха ца бохуьйтуш, шена уггар хьалха 
дагайеана эшар тийжарца лакха дIаволавелира Майрбек: 

 – Даймохк, ахь суна ницкъ лолахь,
 Оьздалла, стогалла йийца,

 Къонахой, турпалхой бийца,
 ТIаккха йерзийра тIаьххьара ши могIа шозза а локхуш:
 – Харцонаш эшайеш, къовса, 
 Даймохк, ахь суна ницкъ лолахь! 
 – Хьажал, ахь бохура, хьайх илланча хир вац. Ма хили! Кхера ца 

вича а. Даймохк, кхин цхьацца хIуманаш а дагадаьхки, – аьлла, машен 
чуьра сихха охьавоьссира кхеран хьаша. 

 Цу минотехь Мовсарна тIе а вахана, цуьнга шегахь йолу берийн 
тапча дIа а йелла:

 – Вай тапчанаш хийцина лара мегар ду-кх шуна. ГIоза лелайойла 
вай хIорш! Кхин са ма тийсалаш кху тапчане. Со леха шайна дага а ма 
даийталаш! Эрна ду шуна! Дела реза хуьлийла шуьшинна. ГIуллакх ди 
ашшимма, со цIа валийна. ХIинца, катоххий цIехьа йум йе. Гена мел 
вели а, некъ дика хуьлийла шун!

 Соьлж-гIала
 20I9 шеран оханан бутт

 Бовха мижарг

Сийначу Сибрехахь санна, луьра Iаьвла хенахIoттам лаьттара цу 
шарахь. Соьлжа-ГIалахь вехаш волу жима стаг Iалис, цхьана мукъачу 
шоьта дийнахь, шен гергара нах болчу йуьрта хьажа-хIотта веанера. 
Дукха дехой а, ненахой а бара кхуьнан цу йуьртахь Iаш. Гуттар санна, 
баккхийнаш болчу а воьдуш, цаьргара хьал-де а хоттуш, массанхьа 
чекхвелира Iалис. ТIаккха суьйранна, шен хеннара болу шичошца 
сакъера цхьана чохь схьагулбелира хIорш. Цигахь луьйш-олуш, 
цхьацца хилларш-лелларш дуьйцуш, сакъоьруш Iийра уьш бехха. 
Iуьйкъе хуьлуш бен дIаса а ца бахара.

 ШолгIачу дийнахь, делкъхан хиллалц вижна а Iиллина, Соьлжа-
ГIала дIаваха тохавелира Iалис. Пеша хьалхахь хIинцца хьокхамаш 
дина а йаьлла, мижаргаш датта гIерташ йоллура кхуьнан девешин 
зуда а. Охьайан кечйелла, гIалахь институтехь доьшуш йолу кхуьнан 
девешин йоI а йара.

 – Вай эвла лелаш йолу автобус дIайаха дукха хан а ца йисна. 
Схьавола, катоххий, йуучух кхета! – аьлла, пах санна кIеда, хIинцца 
пешахь беттина бовха хьокхам, тIо-берам, гIалмакх-чай а хIоттийра 
Iалисина шичас. 

 – И дIо пеша тIе биллина мижарг баллалц Iен йиш йац вай? – хаьттира, 
вела а къежаш, Iалиса. – Ма дика хир бара иза кху тIо-берамца.

 – Йац! Хьо вижна дукха ца Iиллинехь, хир йара. Лелий валалахь 
катоххий, вайша автобусна тIаьхьадиса сахьт а дац хьуна! – бохуш, 
сихвира Iалис девешин йоIа.

 Дубленка тIе а йуьйхина, араволуш, беттина баьлла цхьа мижарг, 

дIакхевдина, схьа а эцна, чета боьллира Iалиса.

 Арахь шийла йара. Автобусан социйле дIакхачале, йаххьаш 
цIиййеллера кхушиннан. ХIорш тIехевшина дукха хан йалале, 
дIайолайелира автобус, охьахаа масех паргIат меттиг а йолуш. 
Йуьртара ара а йаьлла, гIала йолчу агIор дIайоьдура автобус. Лулара 
йуьртахь, некъо гуолатуххучохь, куьг лоьцуш, лаьтташ йара цхьа 
жима зуда. Шопаро автобус сацайина, хьалайаьлча, массо а леррина 
хьаьжира цуьнга. Шелонехь цIарула цIийелла беснеш а йолуш, цхьа 
хаза йуьхьсибат долуш йара иза. Цунна тIера хIуманаш а йара товш. 
IалисагIарна уллерчу метте охьахиира хьалайаьлларг. Къайлах-къулах 
цуьнга хьежа велира Iалис а. Кхунна чIогIа тайнера иза.

 «Тпу-тпу! Йилбазан лерг Дала къардойла! Сурт санна хаза йу-кх 
иза! БIаьрг ма хилийталахь кхунна!» – бохуш, ойла хьийзара Iалисан 
коьртехь.

 Цуьнга вистхила а лууш, хIотта а ца хIуттуш, вехха Iийра иза. Хьанна 
хаьа, иза нехан цIентIехь йелахь а? ТIаьххьара а хIилланца бегаш бан 
велира Iалис:

 – Ма къиза стаг ву и шун цIераниг, ва-м! Хьо гIуорийнехь, хIун дан 
воллура-те иза, дуй хьуна? 

 Цхьадика, шопаро автобус чохь гIеххьа чIогIа лоькхуьйтуш 
автомагнитола йара. Цундела, кIанта дуьйцург нахана хезийла дацара, 
уллехь Iачу цуьнан шичина бен.

 Шега Iалиса аьлчунна дуьхьал йист ца хилира кхарна улле 
охьахиънарг-м. Амма Iалиса, ша йиттане а ца йитича, йела а йелла, 
доцца жоп делира цо:

 – Ва-м вац цIахь цхьа а. 
 – ТIаккха дера беза хьайна цхьа гIайгIа бан! Кхетий хьо?! – 

майравелира Iалис.
 – ?!
 – Ца хуьлучу далахь, со а ву-кх хьуна хIокху меттехь... Хьуо ца 

тешахь, хIоккху Iачу сан шичига хатта мегаш а ду-кх хьуна. Кхетий 
хьо?!

 – Кху кIанта бохург де ахь, йоI, хьан кхаж бер бу хьуна тIаккха! –
тIетайра Iалисина цуьнан девешин йоI а.

 – Нахе ла а ца доьгIуш, ас бохург дича, кхунна гIолехь-м ду! Дера 
вац со цхьаболчу кегийчу нахах вешаш стаг, йехачу бIаьста, аьхка 
Сибрехахь, Казахстанехь а бала хIитталц поппарш а кегабой, тIаккха 
цIа а богIий, дехачу Iаьно бийшина Iохкучу. ТIаккха диеш-дуьтуш а 
доцуш, кисана куьйгаш а духкий, туйнаш а кхуьссуш, цу йуккъехула 
хIуш а дууш, эвлайуккъехула буьйлабелла лела. Вай, царах дIа а ца 
тарлуш, шен хеннахь дийшира, дуй хьуна. Цундела со сайн балхахь 

а, некъахь а ву. Цундела, ас аларх а ца тешаш, муьлхха а, йедда, зуда 
йогIур йолуш а ву. Кхетий хьо? – шен шовкъе къамел сацо дагахь а 
вацара Iалис. 

 Амма, кхуьнан девешин йоIа, муьшка а йина, сацийра иза. ТIаккха 
шаьшшинна уллехь Iачуьнга йистхилира: 

 - ХIара иштта забар йолуш ву хьуна, хьо башха цец ма йийлалахь!
 Шен йукъахдаьккхина къамел кхидIа а дан хIоьттира Iалис:
 – Цу тIехула тIе, лаьттах ког тоьхна, хи а доккхур долуш, пенах 

корта тоьхна Iуьрг а доккхур долуш, цу Iуьргахула, эшахь, лаьхьа 
хилла, чекхвер волуш, хIара доллу дуьне, тIох-аьлла иккхина, сийначу 
стигала хьаладаьлча а, шек дIа а вер воцуш кIант ву-кх хьуна хIокху 
меттехь! Кхетий хьо?! ХIун диэ боху ахь тIаккха?! 

 – Вай-й-й… Хьо санначо четахь мижарг а боттура?! – эккхийтира 
йоIа, кхуьнан къамелах ца йешаш... 

 – ?!
 Iалис а, цуьнан шича а, чIогIа инзардаьлла, вовшашка хьаьжира. 

ТIаккха, оззийна, шен четара хIинца а шелбалаза мижарг схьа а 
баьккхина, цунах ши дакъа а дина, цхьаъ йоIе дIакховдийра Iалиса:

 – ХIан, дIаэца хьайна! ХIара бу хьуна мижарг а! Эшахь, мижарг 
хьовх, мохь тоьхна сискал а йоттур йолуш ду вай-м! Хьуна-м дера 
моьтту, суна хIумма а ца моьтту! Суна шортта хIуманаш моьтту хьуна! 
Кхетий хьо, дуй хьуна?!

 Доьхкарш

– Ахь хIун дай? Ас санна, хьайн доьхка дIатаса ахьа! – элира Дагас 
шеца йуьрта тезета ван машенна чухиъначу шен накъосте. 

– Вала воллу-кх, и доьхкарш бIаьрга дахка ца дезаш! – ша Дагас 
аьлчунна резацахилар хаийтира вукхо.

– Хьуна дезахь а, ца дезахь а, дIа ца тесча-м ца довлу хIорш! – машен 
хьала а латийна, дIайолайалийтира Дагас.

– Цхьа дегаза хета суна, и доьхка дIатесча, сайн ког-куьг дIадихкича 
санна. 

– Ца тесча, хьан кIентан хеннара бен йоцу цхьа мерIуьрг дуьхьал а 
йолий, йуьхь тIехь мел дерг охьадоккху-кх. Цара тухуш долу гIуда-м ас 
хьеха а ца до. Атта дац цул а, некъа бакъонаш а ца йохош, лелар? Дера 
ду-кх… ТIаккха, цхьана а дена несала ца воьду хьо, йуьхьIаьржа а ца 
хIутту, – дуьйцура Дагас, лерина машен тIам а хьовзош. 

ГIалин йуккъера ара а ваьлла схьавогIуш, «Развилка» олучу метте 
кхечира хIара шиъ. Iуьйре тIехъиккхинехь а, гIалина чуйогIуш, 
арайовлуш, шина а агIор, пIелг санна, лелаш дукха машенаш йара. 
Царна йуккъера кхеран машен схьа а къастийна, шок а тоьхна, шен 
карара гIаж кхарна тIейерзийра ДПС-н белхахочо. ТIаккха цу гIожаца 

машен сацо qеза меттиг а гайтира цо. Сих а ца луш, некъа тIе йуха а 
хьоьжуш, кхарна тIе веара иза. 

– Ассалам Iалайкум! Инспектор ДПС сержант Магомадов! – аьлла, 
аьтту куьг коьрте лецира милцочо. 

– Ва Iалайкум салам, жима къонах! – салам схьаийцира Дагас. – 
ХIоккхул дукха машенаш йуккъера тхойша сацавар цхьа бахьана хир 
ду-кх хьан?!

– ХIара сан болх бу-кх иштта, - хьаж йуккъе шад а хIоттийна, леррина 
машен чу хьаьжира сержант. – Кехаташ дуй вайгахь?

– Кехаташ бохий ахь? Мацах цхьамма баьхчунна а дайна, кехаташ-м 
хьаха дара вайгахь хьуна деззарш! – аьлла, техпаспорт а, машен лело 
бакъо а корехула дIакховдийра Дагас. 

Цаьрга дикка хьажа а хьаьжна:
– Страховка йуй? – аьлла, хаьттира цо.
– Страховка а йу, – шен накъостан голаш тIехула дIа а кхевдина, 

гIутакх чуьра файл чохь долу кехаташ схьа а эцна, уьш а милцочуьнга 
дIаделира Дагас. – Кхин хIумма оьший?

Вист а ца хуьлуш, вехха кехаташка хьийжира милцо. ТIаккха дIо 
дехьа некъана пурх а йерзийна, лаьттачу шайн машенна тIе вахара иза. 
Машен чохь Iаш кхуьнан накъост вара, голаш тIе ноутбук а йиллина. 

– ХIан, бази чохь пробить дехьа хIорш! – аьлла, шен накъосте 
дIакховдийра цо Дагин кехаташ. Царна таллам бе бохург дара цуьнан иза.

Машен чохь верг, цIe йаьлча санна, ноутбук тIе пIелгаш детта 
волавелира. ДIасалелаш йолу машенашка лерина бIаьрг а бетташ, 
сержант а лаьттара. Иштта пхи-йалх минот йелира. Дага шен машен чохь 
Iаш вара, хIорш лелла цабовларна, дог а этIаш. ТIаьххьара а, куьзган 
бIаьрг охьа а бахийтина, мохь туьйхира цо ДПС-н белхахочуьнга:

– Хьажахьа, хьо дукхавахарг, и сан кехаташ схьалохьа, хьуо ваьллехь!
Шайн машенна тIе а вахана, Дагин кехаташ схьа а эцна, кхунна 

резавоцуш, тIевеара сержант.
– Аптечка йуй хьоьгахь?
– Дера йу!
– ЦIейойург йуй тIаккха?
– Иза а йолуш йу! Лаьтта хIоттош йолу аварийни хьаьрк а цхьаьна. 

ДIагайтий хьуна?!
– Ма гайта! ХIан! ХIорш ду хьуна хьан кехаташ! Некъ дика хуьлда! 
– Дела реза хуьлда хьуна а! Атта-м ца эли ахь иза.
– ДIавало, дIавало! – кхарна дуьхьалдаккха кхин хIума ца карорна, 

резавоцуш хилар гуш дара сержантан оьгIазечу йуьхь тIехь, багахь 
хаза къамел хиллехь а.

Машен дIа а йолайалийтина, тIаьхьа мохь туьйхира цо, Ia а ца велла:
– И доьхкарш, шаьшшиъ чувожарна кхоьруш, тесна хир дара 

шуьшиннан?!

Селахьат
(Забаре дийцар)

  Кхиъна йогIуш дуьйна а, йуьртахь цIе йоккхуш, хаза йоI йара Селахьат. 
ВорхI вешин цхьаъ бен йоцу йиша. Ден, ненан уггар жимахдолу бер. 
Цул хьоме, экам хIумма а дацара доьзалехь. ЙоI пхийттара а йалале, 
кегий нах бара цунна гонаха хьийзаш. ВуьрхIитталгIачу бIаьстене 
Селахьат йаьлча, захалонаш тIекхехьа долийра цунна. Кура-коча а 
йолчу йоIана шен когаш бухара латта, ша санна, сетташ ду моьттура. 
ЙоI цхьаьнгге а дIахьожуш йацара. Маре йахар-м цуо шега хьеха а ца 
дойтура. 

 Йуьртара йуккъера ишкол чекхйаьккхича, университете деша 
йахара йоI. Йахара аьлча-м нийса ца хила а там бу, хIунда аьлча, 
университетан дукхахболу студенташ автобусаш тIехь, ткъа Соьлжа-
ГIалахь Iашберш трамвай тIехь богIура университете. Ткъа Селахьат 
Iуьйранна университете цхьана вашас машенахь схьайалайора, ткъа 
лекцеш чекхйевлча, важа ваша тIаьхьа а вогIий, машенахь цIа йуьгура. 
Пхеа шарахь, иштта машенахь вежарша дIасакхоьхьуш, чекхйаьккхира 
йоIа университет. ТIаккха, шен диплом схьаэцна, йуьртарчу ишколе 
хьехархо балха йахара иза. Амма, Iинах йоьду ворда санна хахкаделла 
дIаоьхуш шераш делахь а, маре йаха дагахь йацара Селахьат. Тохара 
санна, дуккха а захалонаш дара Селахьатана тIекхоьхьуш йуьртара, 
дехьа-сехьа йарташкара а. ХIара резахуьлуш йацара царна. Хьамма а 
йуьгур йолуш, товш йоI Селахьат йелахь а, кхунна ца лаьара хьаьнг-
хьаьнгга йаха. Захалонаш тIекхоьхьуьйтучарна йукъахь Селахьатана 
ца хаалора нуьречу бIаьргийн ткъесо синах чим а беш, дог-ойла 
ловзайоккхуверг. Цундела шен синакIоргенехь хьулбина цхьа сирла 
сатийсам бара кхуьнан а. Вайн замане ладоьгIча, кхуо лоьхург кхин 
дIоггара доккха хIума а дацара. Хинволу нуц лаккхара дешаран хьаьрма 
чекхйаьккхина, дикочу меттехь балхахь хила везаш а, Соьлжа-ГIалахь 
тIекIелдинчу цIенош чохь масех чоь йолу петар а, эшначохь дIахахка 
«Мерседес» йолуш хила везаш вара. Доцца: «Са ма гатде, со цкъачунна 
маре йаха дагахь йац», – олий, дIахададора Селахьата тIедеана захало.

 Цахуьлучу далахь, къиэмата «Мерседес» йацахь а, тамехьа куц-кеп 
долуш, мелачу махо ловзош хьийзина Iаьржачу месийн кIужал йолуш, 
ткъес санна лепаш бIаьргаш долуш, мехкарийн тобанера къевсина 
ваккха хьакъдолу къонах вара Селахьата сатуьйсург. Жима йолуш 
дуьйна дукха романаш йешначу йоIана и къонах кIайчу динахь, кIайчу 
духарца къегина, ван лаьара шайн кетIа, «ма дукха некъаш ди ас, 
хьуна тIекхачале, эзаршлахь хьо цхьаъ лоьхуш», – аьлла, хазачу дашца 
сатийсаро гIелдина дог хьостуш. Амма и тайпа къонахий, тилабелла, 

ГАЗИЕВА Аза

цхьанхьаша лелаш бара, Селахьатана тIекхача сиха болчух тера а 
доцуш. СхьабогIуш гиначарна дIабоьлхуш ма гарш. 

 Иштта дIаоьхура денош, кIиранашка доьрзуш, кIиранаш беттанашка 
доьрзуш, урчакхо эханг санна, беттанаша шераш тIехьерчош. Каде 
уьдучу замано эвххьаза кадетта долийнера Селахьатан цкъа мацах 
хиллачу хазаллах а, жималлах а. Селахьата дог ца дуьллура Делан 
диканах. ЙоI тешна йара, цкъа мацца а шен бехкебоцу сирла сатийсамаш 
кхочушхир хиларх. Мерседесахь ца вагIахь а, кIайчу динахь а веана, 
куьйрано къоркхокха санна, ша йадийна дIайуьгур хиларх тешара 
Селахьат. «ХIун ду чаболахь шераш дIаидарх!? Безамо ца къеставо 
жима-воккха. Францин Президентан Макрон Эммануэлан нускал мадам 
Макрон Брижит 24 шо йоккха йу шен хIусамдел. Брижит-м, хьалха 
маренаш дина, кхечунна дина кхоъ бер долуш йара, ткъа со стигалхула 
лелачу олхазаро а ур-аттала тIам тохаза йу. Суна делакъажа ца мега 
и ирс, безаман заза хеца хьаьгна дог хьостуш, сатуьйсуш, гIелйелла 
ойла тIома а йоккхуш, беса дIаоьхучу деноша кхолийна дахар ховхачу 
безамах Iабош, ирсан зов дебийна, серладоккхуш!?» – ша-шен тейеш, 
массо зудчо санна, шена догIучу ирсан декъе сатуьйсура Селахьата. 
Нийсархойх хьоьгуш, цхьаллехь худайала кхоьллина хир ма йац хIара 
хастам хиларо АллахI-Дала.

 Гуьйренан тIаьххьарчу деноша шелдиначу Iаламо дерзинадаха 
сихдиначу дитташ тIера мажделла гIаш санна, басайаьлла, оцу 
бехкейоцчу ойланашна йийсаре а йахана, Селахьат корехь Iачу цхьана 
дийнахь, кIайчу динахь кетIа хIоьттира цхьа бере. РечIано лаьцна 
олхазар санна, тохаделира йоьIан дог. Кхочушхила гергабахана 
хийтира синкIоргенехь дуккха а шерашкахь хьулбина латтийна 
сатийсам. КIайн дин, бере…Бакъду, махо ловзош Iаьржа кIужалш 
йацара, аьлча а, уьш цхьанхьа хила там бара, амма коьртахь месала куй 
хиларна, гуш йацара. Делахь а, Селахьатан дог карзахдоккхуш, ойла 
керлачу анайисте ийзош, безаман зIийдиг, маьлхан зIаьнарша санна, 
хьекъор йолуш дара наггахь бен йукъахь сира чо боцу, беречун куро 
хьовзийна Iаьржа мекхаш. ДегIах сийна цIе хьалалатош, ловзайевлира 
Селахьатан урх хецайелла шовкъаш… «Схьакхечи, мел хьиэвеллехь 
а, сан кетIа хIоьтти…», – дара йоьIан дагахь. Гулмаьндин тIам белш 
тIехула боккхуш, букъа тIехьа а тосуш, аратасайелира Селахьат, ког 
лаьттах ца кхеташ. Иза тешна йара, шен ирсана, иллешкахь буьйцучу 
безамна, зовкхечу кханенна дуьхьал ша йоьдуш хиларх. Амма, кетIа 
йаьлча, кхийтира пекъар! Да вийначу мостагIчун а ма хуьлийла оцу 
мIаьргонехь Селахьатан хилла дог-ойла! Гуьйренан тIаьххьара де 
санна, шелйелира Селахьатан дог-ойла, кхин цкъа а ца йохйала чIагIо 
йича санна, шен пенси дохьуш веана йуьртара почтальон Мурдал 
кIайчу динахь кетIахь гича.

МУТАЕВ Муса

Бернт
(Роман)

Чаккхе. Йуьхь йеша №3.2023 ш.
8

Цхьана дийнахь, дуьхьал ма-кхийтти, 
сихха вистхилира Бернт: 

– Кийрахь цхьа бала боцуш бIаьргаш 
боьлхуш бац. Иштта, марханаш ца 
хилча, догIа а догIур дац… Адамашкара 
къинхетам дIабалахь, кийранаш бакъалур 
бу!

 Шен мера кIел йайн шок лоькхуш, 
Бернтан белхан накъост Сигурд а вара дIасхьалелаш. И Iедал ду норган, 
дан хIума доцучу хенахь, йа цхьа хала киртиг тIехIоьттича, мера кIел 
йайн шок лоькхуш, волавелла лелар. ЦIаьххьана неI дIайиллина, 
чоьхьавелира Африкера цхьа мухIажар. Цо цIеначу ингалсан маттахь 
охьадиллира цхьа хIума. Цхьа кехаташ стоьла тIе охьакхиссира цо. Iедало 
бер дIадаьккхина, веана вара иза. Балхахь, хьаьттахь а вац, беран дола 
ца до, йа мерзаниг, йа диканиг а ца оьцу аьлла, ишколера хьехархоша 
арз дина, бер дIадаьккхинера цуьнгара. Iедало, ша кхобур ду аьлла, 
дIадаьккхира цуьнан бер. Цара динчунна резавацара иза. Бернт, кехаташ 
тIехула бIаьрг бадийна, сих ца луш, ши бIаьрг меллаша хьалаайбина, 
гIеххьа тийна-таьIначу озаца вистхилира. Важа-м, ши балда а дусийна, 
дIахIоьттира. Схьахетарехь, йаздинчу кехатана резавара иза. ЦIаьххьана 
соьга хьаьжна, цхьа хаза къамел долийра Бернта.

 – ХIара хьан дов йа шар, йа худар ма дац! ХIара дуккха а кехаташ 
йаздан дезаш гIуллакх ма ду!.. – кIант теван гIоьртира Бернт. – Хьуна 
атта ду моьтту хIара?! Хьуна атта ду моьтту Норвегехь ваха? Хьо 
дIавижна Iийчхьана, ахча оьгур ду моьтту хьуна?! Цхьа бахьана лело ма 
деза! Хьуна деша ца лаьа. Мотт Iамо ца лаьа. Ур-атталла, йаахIума йаа 
дац атта-м! – аьлла, соьгахьа а вирзина, хаьттира Бернта. 

– Муха дара ахьа олург?
 – Довха худар даа дац атта…
 – ХIаъ, бакъ боху! Довха худар даа дац атта! – элира Бернта, велалуш. 

И санна йолу забарш Бернта дагца схьалоцура. Цхьаберш ца кхетара 
забарех. Цкъа цхьана дийнахь, Сигурд ганза гIеххьа хан йаьлча, забар 
йеш: «Сигурд, керла нускал далийна ца боху ахь?! Ма дукха хан йаьллера, 
хьо балхахь ганза?» – аьлча, сарралц хьийзийра цо со: «Хьан аьлла 
хьоьга иза? Мила ву, хьоьга ас зуда йалийна баьхнарг? Мила ву хьоьга и 
харцдерг дийцинарг?» – бохуш. Мел чIогIа бахарх: «Ас йинарг забар йу, 
иза нохчаша бегашена сих-сиха олуш, шен накъост хьовзаво дош ду», 
– аьлча, баьхча а, аьттехьа а дуьтуш вацара Сигурд. Цул тIаьхьа цуьнца 

забарш йарх ларлора со. Забарш, йахь а, Бернтаца йа Рейнаца йора ас. 
Цул тIаьхьа, нохчийн маттера норгийн матте хIара роман гочйича, сан 
книгаш арайохуш волчу редакторо Сверрес хьийзийра со, «Довха худар 
даа дац атта!» алий, цIе тиллий вайшимма арайолучу кху романна бохуш. 
Сверре забар йеш ву, моьттура суна. Иза-м ца хиллера забар йеш. Со 
реза ца хилира, дукха мехала дош дац иза. Цул совнаха, нохчий боьлур 
бу сох. ЧIогIа лууш вара Сверре, кху романна оцу хударан цIе тилла.

 Довха худар даа а дац атта! – ингалсан маттахь элира Бернта.
Амма важа васталурвоцуш вара. Йуха, уггар гергарниг шен велча 

санна, халахетта, сихха гIутакх чуьра кехат схьадаьккхина, ша сийсара 
йаздина арз дийшира Бернта. ТIаккха важа, сакъераделла, шурул-кIайн 
цергаш гучуйохуш, велакъежира.

 – Окей! Окей! – сих-сиха олура цо. – Окей! Тенкьйу со матч!
 Эххар и мухIажар дIавахча, соьгахьа вирзира Бернт.
 – Адамашна хьекхийна церг шех йоьду. Иза дика гойту дуьненчуьрчу 

историно. Шуьца лелийнарг оьрсашна дуьхьалдер ду, – элира Бернта, – 
Адамаш цадезарг дахаро хIаллакво. Иштта бен исторехь хилла дац. Ас 
дукха дешна историн бакъдерш.

 – Ишта-м дара иза, Бернт, – тIетайра со, – Делахь а цецвуьйлу-кх со 
къизачу адамех.

Ас охьадуьллура сайн дагахь дерг. Гочдархо ца кхуьура сан дешнашна 
тIаьхьа. Оьрсийн маттахь дуьйцуш вара со. Доккха садоккхура Бернта. 
Ас дуьйцура. БIешерашкахь шен низамца схьадеана халкъ ма чIогIа 
бехкедина-кх мостагIаша. Оццул чIогIа хьанна, хIунда новкъахилла-те 
иза? Йуха, цхьа хан йаьлча, хетарехь, цхьа-ши кIира даьлча, Бернта:

 – БIаьргашна цагург дагна го, – элира.
 – Ган лаахь, – аьлла, дайн дуьхьал жоп делира ас.
 – Цкъацкъа цхьа дош а тоьа стеган дог-ойла айа, – велавелла, 

тIетуьйхира, – Цкъацкъа цхьа дош а тоьа, стеган айайелла дог-ойла 
лаьтта йожо, – йуха, цхьажимма Iийна-а, хаьттира: – Йаздеш вуй хьо? – 
аьлла.

 – Ву, – элира ас. 
 – И вайшиннан туьйранех дерг ду ша долччохь лаьтташ! – йуха а, 

велавелла, тIетуьйхира Бернта, – Маца доьшу вайшимма туьйранаш?
 – Ахь аьллачу хенахь кийчча ву со, – элира ас, – Хьуна лаахь, кхана а.
 – Кхана йиш хир йац. – Йуха, цхьажимма Iийна-а, хаьттира цо, – 

Сагатлой хьан? – аьлла.
 – Ца гатло, – элира ас, – Бакъду, йаздархойн конференци вай йича, 

дика-м хир дара.
 – Вайшимма ойла йийр йу цуьнан хьокъехь, – элира Бернта. – Делахь, 

тIедогIучу кIиранчохь вовшахкхетий вайшиъ? Ислам Эльсановца 
дагадевр ду вай. Уле Крестиана ахчанца гIо дийриг хир ду вайна...

 – Дика ду, – аьлла, со резахилира.

Цул тIаьхьа цхьа кIира а далале, Бернта гулдинчу норгийн берашна 
туьйра дийцира ас. Хьалхалерра йоI йара туьйранаш гочдеш. Кегийчу 
берийн бIаьргаш бара соьга хьоьжуш. ТIараш деттара. ШолгIа туьйра 
дийцира. ТIараш деттара. КхоалгIа туьйра дIадолийра ас: «Цхьана 
таллархочо куьйра лаьцна бохура. Дехар дира, бохура, куьйрано, шен 
кIорнешна кхача бала цIа дахийтахьара ахь ша, аьлла. Амма реза ца 
хилира бохура таллархо куьйра цIа дахийта. ТIаккха, кху дуьненчохь мел 
болу дуй бууш, чIагIонаш йира, бохура, куьйрано, ша йухадогIур ма ду, 
бохуш. Ца тешара, бохура, таллархо куьйра йухадогIур хиларх. ТIаккха 
дуй биира, бохура, куьйрано: «Базарахь са йоккхучу стагана хуьлу къа 
латийла сох, со йухадогIур дацахь!» – аьлла. Эццахь, таллархочо, тешна, 
дIахийцира, бохура, куьйра. Шен дуй къар ца беш, йухадеара, бохура, 
куьйра». Иштта, чIогIа вон йу, боху, базарахь йаьккхина са. Берийн 
бIаьргаш соьга хьоьжура. ТIараш туьйхира.

9

 Тахана цхьана ойлане воьжча санна хийтира суна Бернт. Iуьйранна 
цуьнца дина къамел дагарадолуш дацара суна. Конференцех дара иза. 
Кестта бахка безачу хьешех дуьйцучу къамелах Iехавеллачу ас забарйина 
хьахийра Бернте: 

– Схьататтабеллачу хьешашна гостиницаш ца оьшу хьуна! – Арахь 
меттанаш дохкур ду вай!» – аьлла, забар йира Бернта, – Уьш гостиницехь 
буьйса йаккха нохчаша буьтур бац!» Бернт гIеххьачул шекваьлла висира. 
Дукха хьеший Тронхеймехь Iаш болчу нохчаша тIелецира. Цара шайн 
чоьнаш хьешашна дIайелира. Цхьаболчу хийрачу хьешашна хьешацIа 
лецира. Хелль Улав Трондхейме веара. Конференци дIайолайале, 
гIеххьа воьхна вара со. Дагатуьйсура: «КIант! Нехан нехаш кегош ву-кх 
хьо!» ХIетахь нанас Iоттар йича, хIун ала деза ца хууш, вехха Iийра со. 
Изза дагаоьхура, керта салтий лилхича. Iад ца Iара со. Йа IадIийр волуш 
вацара. Тахана хIара вара ца оьшу нехаш кегош. 

 – Хи коьртехь хьаьъна хуьлу, ткъа когашкара даим даьржина хуьлу, 
– элира Бернта, – Вай хIара конференци когашкара йолор йац, вай хIара 
коьртера йолор йу. Вай цIена бакъдерг дуьйцур ду. Бакъдолчуьнца 
къийсалуш волу стаг Iовдал ву. Иза цкъа а историн йохаллехь тоьлла 
вац. Ницкъ болу Iедал ницкъ болчу бакъдолчо дохийна! Бухбоцу шелиг 
хих дуьзна дац. Вай дуьйцург чIоггIа бух болуш хила деза. Хьалхара 
дош воккхачуьнгахь хила деза. Нохчийн гIиллакхехь дIайолор йу вай 
конференци.

 – Сулейман, охьадуьллий ахь нохчийн хьал? – хьовзо дагахь 
эккхийтира аса, Бернт волчуьра тхаьш арадевлча. Суна хаьара цо хIинца 

эрдерг.

 – Э-э, IадIелахь, Хьенех! Ма бийцалахь соьга нохчий! – аьлла, куьг 
тосуш, ша волччохь тIамарш ластийра Сулеймана, – Мацделча, цкъа а 
дузур дац моьттуш, ткъа дуьзча, цкъа а мацлур дац моьттуш дара вай-м!.. 
ХIинцца бен чу са догIуш дацара вайна. ХIинцца бен дебна дацара, – 
аьлла, ласттийна цигаьркин йуьхьиг дIайахийтина, кхин къамел ца деш, 
машен хаьхккина дIавахара тхойша. Новкъа дIадоьлхуш, ас олу:

 – Сулейман, дIадевлларш ма кегадехьа... Кхузахь болу нохчий доьшуш 
бу, балхахь бу... Шайн дика цIе йоккхуьйтуш бу... Вайна йуккъехь цхьа-
ши баI бу алий, массарна оьгIаз ма гIохьа...

 – Ас-м сайнаш бара буьйцурш... – гIийла эккхийтира Сулеймана.

 ШолгIачу Iуьйранна гIалиден хIусамаш чохь дIайолийра оха 
конференци. ЭхI, ма дукха дара сан дийца! Халахетарша кийра кхехкош 
бара. Соьга дош делира. Со дийца волало сайна динарг, ас лайнарг, сайна 
гинарг а.

 – Тхо тешнабехкаца ца даьхкина кхуза! – аьлла, дIадолийра ас къамел, 
– Тхо маршо йезачу нахана тIе даьхкина! ТIамо лаьхкина далийна! 
ДIааьлларг – дети, чохь диснарг – деши делахь а, ала деззачохь аьллачун 
мах бан а бац. ДIааьлларг кхо да волуш хуьлу, дIа ца олуш дитинарг цхьа 
да волуш хуьлу. ДIаведдарг а, тIаьхьаведдарг а цхьана Деле дехарш деш 
хуьлу.

 Ткъех минотехь къамел дира ас. 
 – Хийлазза гина суна наха жIаьлеш вовшах лоьтуьйтуш. Йуьхьанца 

вовшахлата дагахь а дац царна. Ца лаьа царна лата. ЖIаьлешна йуьккъе 
цхьамма даьIахк кхуссу. Цхьа жIаьла и даьIахк кхечуьнца цхьаьна 
йаа реза ду. Амма шолгIа жIаьла и даьIахк йерриг шена йезаш, шена 
тIеийзош, моччагIал а доцуш дуьсу. Бертахь шен накъостаца и даьIахк 
ца йууш, шайерриге шенна йезарна, моччагIал а доцуш дуьсу. Иштта бу 
тIом а. Ишта ду питана. ТIом болчохь хазалла хир ма йац. ТIом болчохь 
хIун хазалла хир йу, алийша?! ТIаккха. ТIаккха цхьаьна дIагIой вай, 
хьо керста ву, хьо бусулба ву, йа хьо жуьгтий ву ца бохуш?! ДIагIой вай 
цхьаьна?! Цхьаъ а хилла. Алий вай вовшашка: тоьар ду, эзар шерашкахь 
вовшийн хIаллакдина вай! Алий вай вовшашка: маьрша дехийла!

 Со охьаххуш, велакъежаш, Сулейман хьоьжура соьга.
 – ЭхI! – Йуха, йайн йовхарш а тухуш, ша волчохь меттаххьуьйш, 

эккхийтира Сулеймана: «ЭхI, царна хIун до вай?!»
 – Хьанна? – цецволуш, аьлча а, гIеххьа оьгIазе оьккхуьйту ас, – 

Хьанна боху ахь иза?
 – Вочу нахана? – ца кхеташ, аьлча а, резавоцуш, ши бIаьрг гонаха 

хевшина Iачу нахана тIехула бадабо Сулеймана. – Вочу нахана хIун 
до вай? Церан Дела а, Iедал а, хаза а, ирча а ма дац, гайнаш йуьзина 
хилчхьана. БIаьргашна гин-гинарг дийцичхьана, йа вон, йа дика ца узуш. 

Мехалле ца дуьллуш. Церан тайпа а, тукхам а ма дац! Царна хIун до вай?

 – Иштта нах, ши тIам боцу олхазар санна, гIитта ца ло, – элира ас, 
– Цхьадика, дуьненчохь уьш кIезиг бу. Царна хаьа, шаьш халкъашна 
хьалха бехке дуй. Вай, цхьа стаг боьха ву бохуш, шадерриге а халкъ дан 
ца деза бехке.

 – Бехк дешнашца такха хала дац, цуьнан дахаран гIуда ду такха хала! 
– тIетадира къамел Аптис. – Бехк тIетаттарх, бехке вацахь – бехке вац. 
ТIом бийриг даима хила веза бехке! 

 – Вай, нехан хьелаш догардеш а, нехан Iер-дахарех чот а йетташ, 
нехан бахамаш тIекIелбетташ, Iаш ду кхузахь! – ша волчуьра 
хьалагIаьттира Сулейман. – Цхьаммо а ца боху: хIара санна дахар вайн 
ДегIастанехь хIунда дац? ХIун оьшу вайна, хIара санна долу дахар вайн 
цIахь дIахIотто? Вайгахь хьекъал дац? Вайгахь собар дац? Йа вайгахь 
майралла, доьналла а дац? ВаллахIи, суна эхь ма хета норгашна хьалха, 
тIекIелваьлла, вижна Iилла. Эхь ма хета, кхеран бахамаш багарбеш, 
Iан. Тхан дас олуш дара-кх, ша оьгIазвахча: «Нехан хьелаш дагардан 
ваьлла къен стаг, стогар чуьра мехкадаьтта а кхачийна, висна!» Цунна 
а дайна, вайн ма-кхачалахьара синошна чохь долу мехкадаьтта. Нехан 
дикалла ахчанца а, бохчанца а йац. Нехан дикалла къинхетамца йу. Со-м 
кхоьруш ву, вай кхузахь вочу агIор хийца ма лахьара бохуш. Нохчийн 
къам даим а барам хууш дара. Нехан хьаьвданаш тIехь дой дарстош 
бацара вайн къонахий. Йа бахамаш йуьхь-дуьхьал бетташ а, кураллаш 
йетташ а бацара. Вайх хили-кх дай кхаьрдина IиндагIаш. Дуьне ма-дду 
дIасхьадаьржина, нехан шаннаш дууш.

 Конференци дика чекхйелира. Бернта дийхира, хIара конференци 
дIайерзош, цхьа туьйра дийца аьлла.

 – Оьший-те, Бернт?
 – Оьшу дера... – маьхьарий девлира нохчийн, – Оьшу дера!..
 – Дика ду... догIуш дуй-м ца хаьа суна... – аьлла, дIадолийра ас. Улле 

нохчийн йоI гочдархо дIахIоьттира. – Цхьана паччахьан чIогIа ирча йоI 
хилла, бохура. Цуьнан ирчалла бахьана долуш, гонаха бехаш Iаш болчу 
дукхахболчу паччахьаша, гергарло хадийнера и йоI йолчу паччахьца. 
ХIунда аьлча, йоьIан дас иза шайна кочайолларна кхоьруш. Доцца аьлча, 
цхьамма а йуьгуш ца хилла-кх и ирча йоI! ТIаккха, кхин дан хIума ца 
хилла, йоьIан дас, кху паччахьо, къовсамна йуккъе йиллина, бохура, иза, 
говраш хохкуш хьалхаваьллачуьнга и йоI маре дIалур йу ша аьлла. И буьйр 
дIакхайкхийна, бохура, паччахьо шен махкарчу халкъе. И къовсаман де 
тIекхаьчначу хенахь, цхьа беж-Iу хилла, бохура, ара бажа дIалаьллина, 
IиндагIехь садоIуш. ХIара ойла йеш Iаш, дагадеара, бохура, кхунна 
«Деллахь, кхузахь, хIетий-ветий а, бага мозий хьийзаш, вижна Iаш ву со. 
Дера веза со, кху сайн говра тIехь паччахьан йоI къовса хьажа. ХIун хаьа, 
Дала аьтто а бина, сан говр хьалхайаьлла паччахьан йоI ас йоккхий а... 
ХIара аренаш ма-ййу гезгамашош тесна, бага мозий а хьийзош, кхузахь 

Iуьллур хир ма вац со?!» Цу ойланашца, цу Iалашонца а шен говр куьце 
йалийна, кху Iаспарна тIе нуьйр а тиллина, паччахьан йоI къовса вахара, 
бохура, хIара беж-Iу. Къовсаман майдане дIакхаьчна, каде дIасахьийзачу 
говрашна йуххе дIахIоьттина, кечвелира, бохура, беж-Iу а. Буьйр а 
дина, дIахийцира, бохура, береша шайн говраш майданан гоне. Беж-
Iуьно, гIора ма-дду говрана шад туьйхира, боху. ГIеххьачул генабевлла 
хIорш богIуш, бежIуьнан динал тIаьхьабиса гIерташ, дуьрстанаш 
йухаийзайора, бохура, кхуьнца къуьйсуш болчу береша. Беж-Iу ша цкъа 
ца йиттина шад а йетташ, хьацаран чопанах ша а, говр а йуьзна вогIура, 
бохура, толаман зил тIе. Эххар а хьалха беж-Iу а волуш, ткъа вуьйш 
тIаьхьабисна а болуш, схьакхечира, бохура, хIорш. Беж-Iу тоьлла аьлла, 
маьхьарий девлла, хьадалчаш тIаьхьа а болуш, тIома кIел хIара ирча йоI 
йолуш, веана, хьалха дIахIоьттира, боху, къовсаман тхьамда. Кху ирчачу 
йоIах бIаьргкхеттачу беж-Iуьно гIоддах мохь туьйхира бохура: «ХIейт, 
хьо гIуо лаьтта буха! ХIинццалц аттана тIаьхьакхуьуш йоцу, хIоккхул 
тоьллачу, кадечу говрашна йуккъехь хьалха а йаьлла, хIара йоI, аьлча 
а, хIара ирча убар даьккхи-кх ахь суна!» – Сахаьдда, боьлура нохчий. 
ТIараш а детташ, боьлура норгаш. Ткъа аларий-бахарий хезна болу сан 
Европера, баьхкина нохчийн йаздархой-доттагIий гIадбаханера.

 Амма дог шийла дара. Ца хаьа, и хIун дара. Цхьа тамашийна 
хеталора. Цхьана пана махкахь волуш санна. Бакъдерг дийцича, со 
хьаша вара, Трондхейм гIалин баьрччехь охьахиъна Iаш. Со цIахь 
вацара. ЦIахь-м цхьа а вацара висна. Суна дагабаьхкира: да, нана, 
сайн деваша а. Ткъа сан ненаваша тIехь волу дин ирхкхиссалора, 
дукха самукъадаьлла, цу дийнахь, со шена тIом дIабаьлла аьлла, кхаъ 
бохьуш, дуьхьалаведча. «Ма йоьлур йара тхан нана, сан йуьхь тIе а 
хьоьжуш!» – дагаиккхира. ЭхI, хIетахь сан дай, наний а дара! ХIетахь 
сан са дара. ХIетахь сан доттагIий, бIаьсте, урамаш, бошмаш а йара. 
Со сапарг1ата вара х1етахь, цхьа хьаг1-гамо даг чохь а йоцуш. Сан 
хилла ойла. Йуха тIом. Эвла йуккъехь охьадоьжна сан дегI гIаттош, 
цхьа довха куьйгаш. Цхьа довхачу куьйгаша, сан син тIе а хIуьттуш, 
доIанаш деш. Дешнаш лоьхуш. Цхьа хан йара иза. Цхьа йеха хан. Ткъа 
тахана. Тахана со цхьанна а вевзар вац. Оьшур вац. ХIинца сан урам 
хир бу баьсса. ХIетахь урам хаза бара. ХIетахь хилла пхьоьха гур йац 
суна. Со гIеметтахIоьттина стаг ву. Сан дахар дац. Йа жимачу стагах 
тера вац, йа воккхачу стагах тера вац. Хийцавелла йуьхь тIехь, дагца 
а. Со хийцавелла. ХIетахь со кхин вара: товш, къона а. «ХIан! Iе шу! 
Со дIавоьду!» – олий, иштта массо а дийнахь гIотту, вуьжу, араволу, 
чувогIу. Цхьанхьа дIагIерта сан ойла, сан са. Даим а цхьамма кийра 
маьхьарца къовзабо! Стенга? Мича? Мохь болу сан! ТIаккха цхьамма 
сан ши ког ондда схьалоцу! Цхьамма ши куьг ондда дIадоьхку! Йуха. 
Йуха цхьанхьара сан лере цхьа гIийла-гIийла аз кхочу. Деха-деха: 

«Хьан дахар эрна! Хьан дахар эрна хили!» Йуха, цхьа жима кIант а 
хуьлий, массо буса сан гIан схьакхочу. ЦIа. Сени. Схьакхетта малх. 
Цхьа жима радио. ХIара-м гIан ма дац! Баккъалла а, цхьа радио йу-
кх пенах а тоьхна, гIийла узам беш. Нохчийн шира эшар йу-кх, сан 
кийра буьзна, шад схьалаьцна, тулгIенашца кхиссалуш. «Генахь волчу 
къонахчун каш хир делара уллехь, къонахвоцчуьн гIаланаш лулахь 
хуьлучул! Къонахчун тур хир дарий цIий Iийдалуш, къонахвоцчун 
тур кхелан доьхкаршца лаьттахула текхочул!» Лов-в-аьлла, кийрара 
цIе къамкъарге схьахьаьдча, суна го гIийлачу эшарийн мукъамашца 
боккхачу кIайчу пена тIехь тхайн даккхий суьрташ. Со, Iадавой, соцу.

 10

 Сан дахарехь дерриг бIостанехь нислуш дара. Бовха малх хьаьжча а, 
тIейуьйхина кетар, коьртахь куй а хуьлура сан. Шийла дарц хьийзош, 
тIейуьйхина йуткъа коч, берзина ши ког а хуьлура сан. Меца волуш, 
декъа кхаллар хуьлура. Вуьзна волуш, дуьзна шун нислора. Безамах 
дуьзна дог долуш, бIаьргаша хазалла лехарх, кара ца йора. Даьсса дог 
долуш, хаза йаххьаш а, аренца зезагаш санна, къегаш карайора. Цхьаъ 
велавелча, оьгIазе хуьлура со. Цхьаъ оьгIазе волуш, велавелла хуьлура 
со. Шадерриге а бIостанехьа дара сан дахарехь. ХIетахь со жима волуш 
лелийнарг, хилларг а хIинца дагаоьхура. Дагара дIа ца довлура дас а, нанас 
а дина хьехарш, церан къамелаш. «Дохнаца хьекъал эцалур дац. Иза-м 
хаа дезара нахана. Иза ца хууш муха Iийр бара?» – олура тхан дас. Дош 
чIогIа дара тхан ден. Нохчочо деллачу дешан онда бух хуьлу. Дешнаш 
эрна дIаса ца кхуьссу. Дош багара даьлча, велла а, иза кхочушдан дезаш 
ву нохчо. Дош кхочуш ца дича, нохчо ца лору: йа цIахь, йа йуьртахь, йа 
махкахь. «Цу стеган дош – дош дацахь, дуй – дуй бац», – олу. И бакъ ду. 
«Дашо гучувоккху стаг», – бохург, нийса хиллера. Вайна моьтту, дашо 
лачкъаво стаг. Муьлххачу а дашо гучувоккху стаг. Дашо хьоьху, стаг 
мила ву. Хьалха заманчохь Нохчийчохь цхьа нах хилла, бохура, дашца 
стаг лоцуш. Аьлча а, дашца а, гIиллакхца а стеган маххадош.

 Селхана тилпо туьйхира соьга. Схьаэцча, девзи суна аз. Тхан ненаваша. 
ХIинца дуьйцур хир ду-кх цо цIахь дерг!

 – Ваша! Могуш вуй хьо? – дIадоладо аса къамел. – Лелалой хьо?
 – ДIалелаш ву со-м! – тийна таьIна аз. Со кхета, кхоьлина йу арахь. 

Генадоццуш дуьйлуш герзаш хир ду. ХIара, мангале ца воьдуш, цIахь 
висна хир ву. ХIинца кхуьнан дог гIатто, хино тулгIенаш санна, ойланаш 
хоьрцу аса.

 – Хьо муха Iа? ХIун деш ву Бета? (Бернт ву цо хьехош верг.) Ширвани 
хIун деш ву? (Хелль Улав ву цо хьехош верг.) Рейн дIалелаш хир ву?

 – ДIалелаш бу уьш-м! – олу ас. – Хьоьга маршалла дIало бохура!

 – Соьгара а ло цаьрга маршалла! – олу ненавашас. – КIант, цIа ца 

вогIу хьо?
 – ХIун хилла, Ваша? – гIеххьа кхералой, оьккхуьйту аса. – Хьан аз…
 – ХIумма а ца хилла! – со теван гIерта къена стаг. – Аса-м, иштта 

дIабохура иза…
 – Селхана говраш хоьхкуьйтуш дара тхо! – ненавешин сакъерало 

къамел доладо аса.
 – ХIейт, бакъ боху! – мохь болу къеначу стеган. – ТIаккха? Дийцал! 

Маса гуо?
 – Боккха ши гуо! – олу аса. Цо эр дерг хаьа суна.
 – Ши гуо хIун йу?! – мохь болу ненавешин. – Кхо го ца баьккхича… 

Ши гуо хIун йу?!

11

 Цкъа а гена новкъа волуш: «Хьо цIа маца вогIур ву?» – олий, ца 
хоттура тхан нанас. Воьдуш динарг хьесап ца лорура тхан дас. «ВогIуш 
динарг бен хьесап дац», – олура цо. Тхан нана уьйтIа йолура. КетIа 
ца йолура. ЦIийндена тIаьхьайаьлла боху нехан дош ца дезара цунна. 
Суна цкъа а ца йайна тхайн нана, дена а гуш, йоьлхуш. Шен халахетар 
йовлакхца лечкъош Iара. Суна-м гора иза. Вуьзначул тIаьхьа йаахIума 
йуург оьзда ца лорура цо. «Вуззалц йаа ца оьшу йаахIума», – олура тхан 
нанас. «ГIеххьа меца а волуш, шуьнна тIера гIатта веза», – олура цо. 
Меца волуш муха гIоттур ву? ХIетахь ца кхетара со. Тхан ненан бIаьрг 
кхочура. Тхан ненан бIаьрг самаболура. Тхуна ца хаьара, ницкъ мичара 
карабо цунна. Сан нана даим а хилла кхоьруш. Ца хаьа суна-м, хьанах, 
стенах кхоьруш? Даим а тхан нана, наха доьзална вон дош аларх, 
кхийрина йара. «Нехан вонах цакхийринарг шен диканех вийлина вац», 
– бохучу маьIница йехаш йолу хIара, даим а тхан вежарийн са дууш, 
лелара. Царна тIаьхьайолий лелара. Тхаьш мел баьккхина ког бийца 
безаш хуьлура тхо. Даим а, хIумнашна шад бина, Iийна иза. Иштта, тхо 
кхо ваша а ларвина цо, тIаьхьа мохь бетташ: «Ма гIолаш гена! ЦIийна 
уллехь хилалаш!» – бохуш. Иза даим а кхоьру дела, аса хоттура цуьнга: 
«Ванах, нана, хьо хьанах кхоьру-теша? Арахь маьрша зама йу, ткъа хьо 
даим а цхьана хIуманах кхоьруш йу? И хIун ду хьан?!» Тхан нанас гIийла 
олура: « И дера ду: кхийрина нана ца йилхина бохург!» Даим а тхан 
ненан чохь цIена бедар, бамба, киса а чудиллина, кийчча чамда хуьлура. 
Иштта, йелча тIаьхьадаккха эзар сом хуьлура бедаршна кIелахь. И ахча, 
бен-башхалла а йоцуш, хьедойтуш дацара. ХIунда аьлча, кепек кепекана 
тIейуьллуш, сом соьмана тIедуьллуш, гулдина дара цо иза. Амма, цхьа 
чIогIа ахча эшча, тхан воккхахволчу вашас, цкъа хьалха тхан ненера 
пурба доккхий, ахча схьаоьцура. Йуха охьадуьллуш, тхан нанна хаа 
дезаш дара, и хIун ахча ду – цIена ду йа боьха ду; хьарам ду, йа хьанал ду. 

Хьацарна пIелг хьоькхуш, даьккхина ахча бен, тхан нанас чамди чу ца 
дуьллуьйтура. Бакъду, тхан воккхахволчу вашас, нана кхана лийр йолуш 
санна, сиха схьадададора ша сихачу гIуллакхна оьшуш, схьаэцна ахча. 
Наггахь, тхан нанас кепек ца оьцуьйтура оцу ахчанна тIера. ТIаккха, 
карзахволура тхан воккхахволу ваша: «Хьо-м, кхана лийр йолуш санна, 
Iаш йу, нана! Хьуна хIун хаьа, хьо кхана лийр йу, йац?!», – бохуш. 
ТIаккха, тхан нанас гIийла оьккхуьйтура: «Дики, хьуна хаам бина, со 
кхана лийр йу, йац аьлла?!» «Дицделларг, цахуург, билггала хуучунна 
жоп лур дарий ахь?!» – аьлла, хаьттина, бохура, Iовдега. «Дера, суна 
хетарехь, «дицделларг» ша дуьненчу волу де цахаар ду. Ткъа «цахуург» 
– ша маца лийр ву цахаар ду. Ткъа «билггала» хууш дерг – ша цкъа мацца 
а лийр вуй хаар ду!» – аьлла, жоп деллера Iовдас.

Нохчийчохь нахана вовшашна бевза. Кхузахь чIирах, гIуданах, 
декхарх цхьа а да валалур вац. Миччахь велахь а цIа кхочур ву иза. ЭхI, 
хIинца ойла йо аса… Бакъ ма ду иза, мел чIогIа къена велахь а, да тоьлу-
кх. Иштта, бIегIигах йелахь а, нана тоьлу. Цкъацкъа, тезета а вахана, 
цхьана сахьтехь дIадаккхалур долу декхар, цхьана шарахь суна тIаьхьа а 
хIоьттина, лелла. Цхьамма аьлла бохура-кх: «Хьенех, ма дукха нах бара 
шун да веллачохь». «Дера бара, – аьлла, жоп делла, бохура, да веллачо 
– Хьо воцург, шаверриге а вар-кх цигахь!». Дистинчу хино даим а ма ца 
кхоьхьу цIена хIума. Цо наггахь боьха нехаш а ма йохьу. Кхарна йуккъехь 
караво вониг а, диканиг а. Амма букъа тIехьа ца вуьйцу. Йа зулам динчуьн 
йуьхь ца гойту. Законехь таIзардо. Бакъду, диканаш дукха бу. Нохчийн 
декхар ду: ден мохь, шен ги а боьллина, дIатекхо. Нохчашна тIедужу ден 
декхар дIатекхор. Дас а, нанас а дийцинчу декхаро махках ваьккхира со. 
Нохчийн, оьрсийн а баьллачу тIамна дуьхьал митингаш йеш, статьяш 
йазйеш, сан дахар дуьйхира. Маситтаза таIзар дира. Со хьийзийра, 
хIара кIант хьийзийра, могушалла гал а йолуш. ТIаьххьар а махкахвала 
дийзира. Трондхейм гIалано тIелаьцна хьо, бохуш, мемориалехь соьга 
дохуш кхаьънаш дара. Амма сан дог сакъералуш дацара.

12

 – АстагIа Тимаркъа, жима волуш, даим а жа дажош хилла, бохура, 
– олура тхан дас, – Цхьана дийнахь, Тимаркъин дена, пхьагална 
тIаьхьаведда воьдуш, гина, бохура, шен кIант. Цу дийнахь, марахь 
пхьагал а йолуш цIа веача, аьлла, бохура, цо: «Вайн уьстагIо кхин 
цхьаъ Iахар бина!» – аьлла, шена хьалха пхьагал дIахоьцуш. ТIаккха, 
Тимаркъин дас, цецваьлла: «Хьо-м сол тоьлуш хила ма гIерта?!» – аьлла, 
когийн кIажийн пхенаш хедийра, бохура, шен кIентан. Цундела хилла ву 
Тимаркъа астагIа!» «Цхьогал санна, хIилла долуш, лом санна, майра а 
вара БойсагIар, – олура тхан дас. Валарх ца кхоьрура иза. Къийваларх 

кхоьрура иза, – олура цо. – Цхьаволчу вешел дика доттагI вара 
БойсагIар». ТIаккха, со цецвуьйлура. ХIетахь цецвуьйлура. Ца тешара. 
Цхьаццаволчу вешел дика доттагI тоьлу бохург, аьттехьа ца дуьтура 
сан даго. Вешел веза муха хир ву доттагI? Пуьташ. Аьшпаш. Бакъду, 
ваша – ваша-м вац, хьан доттагI иза вацахь. Шемила нохчашца гIиллакх 
ца лардира, – олура тхан дас, – Цундела туьйлира паччахьан эскарш. 
И хIун гIиллакх дара аьлла, хатта вицлуш, тхайн да дIакхалхийтира 
ас. Вочу вордано некъ бохош санна, дашо, вочу дашо, халкъ талхадо. 
Вочу зудчо къонахаллах воккхуш санна, дош кхочуш ца диначу стеган 
нохчийн халкъо лахара маххадабо. ХIинца, ойла йеш, Iа со: «Ванах, 
Шемила дош дохийна бохуш, шадерриге а халкъ хIаллакьхила дезара-
теша? ХIун дош хилла-теша иза, сел мехала, дийнна халкъ хIаллакдан 
ницкъ болуш? Цу хаттарна жоп дала тхан да дийна вацара. Амма цунах 
дерг нанас олура. КIентан са ненан даг чохь ду. Нана дийнахь а, буса а 
кIентан ойла йеш йу. КIентан бала цунна, мел генахь велахь а, гучуболу. 
Нана тхан масал дара. Шеран мур тIекхаьчча, даим бешахь асар деш 
хуьлура тхан нана. Даим а цхьа къамел дора цо, суна дуьхьал а тухуш: 
«Лаьттах кадиттинчо хьаьжкIийн дуо буьзна». КIорда а ца дора цунна-м, 
дийнахь сарралц бешахь асарш дан. ХIетахь иштта ойла кхоллалора 
сан. И тидамаш даим а дас а, нанас а беш бара. Лаьтта маккхал хиъча, 
йа гIаргIулийн, йа чIегIардигийн а жатташ гича, гуьйре тIекхачаран 
билгало йу, олура цара. Со цецвуьйлура цунах. ХIунда аьлча, Iаламан 
хиламийн тидамаш беш, маьIна дан хиъна ца Iаш, хьелийх дерг хаьара 
цунна. Говран хьаж тIехь сет хилча бекъа йерриге а чIамара хир йу, 
олура нанас. Дитт тIера охьабоьжна Iаж Iожа тIе болла бохуш, тхайн 
нана хьийзайора ас. «Охьабоьжна Iаж йуха Iожа тIе летар бац!» олура 
соьга тхан нанас. Лаьттах когаш а хьоькхуш, воьлхура со. ХIетахь ца 
кхетара со. «Узуш кертахь йетт хилча, мала шура а, баа тIо а хуьлу», – 
олура тхан дас. Бакъду, бIаьстенга тхан йетт хала болура, докъар доцуш. 
ДIалалла арабаьккхича, лела ца лора. Даим жимахволу ваша везара тхан 
нанна. Даим жимахволчу вешех къахетара. «Иза-м жима вай», – олура 
тхан нанас. Тхан вешин кхо доьзалхо волуш а вара иза жима. Цкъа-а 
воккха а хилла дIахIуттуш вацара ваша ненан бIаьргаш чохь. ТIаккха ас 
дегабаам бора:

 – Ванах, цкъа-а воккха ца хили-кх иза! – олий.
 – Э-э, эхь ца хетий хьуна! Хьоьл жима вац иза?! – олий, бехк боккхура 

тхан нанас, – Бертахь даха шу. Нахана дезар ду шу, бертахь дахахь. ЧIогIа 
бихкина шад баста ца белла. Вежарша чIогIа бина хила беза шад.

 – Хьаж йуьккъе бахий ахь?
 – Хьажал хьо-м цуьнга?! – оьгIазйоьдура тхан нана, – Хьо хьанах тера 

хир вара?! – дов дахдора нанас, – Кхор-кхурана гена ца бужу. И хьан да 
ма вара, жима волуш, хьох тера!

Даим а Iедалан вонах кхийрина вара тхан да. «Тешнабехк бинчух шех 

боьду. Цкъа-а ма белахь тешнабехк. Тешамал деза хIума дац хьуна», – 
олура дас. Тахана дагадогIу суна: тхан дас малх хьаьжначу дитт дугIура. 
Цо дитт доьгI-доьгIначу, цхьа-ши шо даьлча, IиндагI хIуттура.

 – Дитто бен IиндагI лур дац! – бохуш, дитт дIадугIура тхан дас. Цо 
доьгIначу дитташ кIел хаза IиндагI хIуттура. Бакъдерг дийцича, шолгIа 
тIом болуш, даго дечиг ца хилла, царах цхьадерш дагарца кхада дийзира 
сан. Кхин дан хIумма дацара, и ца дича. БаIаран дечиг нохчаша даго 
магош дацахь а, деха гаьннаш эгадора.

 13

 Велакъежира Рейн. Цуьнан дагахь цхьа хIума дуй хаьа суна... Селхана 
цхьана нохчочо шен цIахь хилла бахамаш буьйцуш, гIеххьа эхь хетта вара 
со. И ца хаалуш ца висира Рейн. Цо дош а ца элира. Стагах хьакхалуш 
йолу шен деган къайле цкъа а йуьйцур йац норгхочо. Эладита лелор, 
моттохар, стагана букъа тIехьа лер, ша дина дика-вон, ахь дина дика-
вон а цкъа а дуьйцур дац норгхочо. Ишта къестамаш ца бо норгхочо 
тIедухучу духарехь а. Тиша, деза, товш а духар цахилар норгхочо 
хьесапе ца лору. Шена догIу ахча цкъа а хьахор дац норгхочо. Иштта, 
хьуна мел ахча догIу, аьлла, хьоьга хаттар дийр дац норгхочо. Иштта, 
хохкучу машенах дозалла ца до. Массеран а цхьатерра цIенош а хуьлу 
кхеран. Хьуна ма-йезза гIишло ца йойту норгхойн Iедало. Лулахо реза 
ца хилахь, хьо вала воьжча, йа латта а ца ло, йа цIенош а дина, хьо ваха-
Iен охьа ца хоуьйту. Иштта, лулахочун уьйтIа кхетачу малхана дуьхьал а 
болуш, хьоьга цIийнан тхов лекха а ца бойту. Цхьатерра хила дезаш ду 
лулахойн гIишлойн тхевнаш. Баккъалла а ледарлонан нигат дина стаг 
гуш хуьлу-кх, аьлла, ойланца хьаьжира иза.

 – Сагатлой хьан? – хаьттира Рейна.
 – Гатло, – элира ас.
 – Воьдий вайшиъ?
 – Воьду.
 – Вайшиъ институте ваха везаш ву, – элира Рейна. – Цхьацца хаттарш 

хир ду цигахь. Хьайна лаахь, цхьа-ши дийцар деша мегар ду хьуна. 
Хьайна лаахь, туьйранаш дийца мегар ду хьуна! И нохчийн йоI Карина 
йу вайшинца...

 – Цецбевр хир ма бац студенташ? – забар йо ас.
 – Ца хаьа.
 – Суна-м хаьа. Шайерриг Европа йу телевиденис бохург бакъ хеташ. 

– элира ас. – Къона норгхойн студенташ, Iадийна, хьоьжу Бесланехь 
хиллачуьнга. Уьш теша. Бакъду, ца тешаш берш-м карабо.

 – Иштта хила мега иза, – элира Рейна. – Вай къамелаца, литературица, 
кхидолчуьнца а бахьанашца гойтур ду нохчийн къам. Шадерриге ма 
дийца... Доцца охьадилла...

 – Дика хир ду, – аьлла, резахилира со. ДIакхаьчча, чоь йуьззина 

студенташ бара.
Цхьа ахсахьт а ца делира, политика, проза, йаздархой буьйцуш, 

хаттаршна жоьпаш луш а, баганаш гIиттош болчу студенташна а, 
Рейнан дехарца, ас цхьа дийцар дийцира: «Цхьана йуьртахь вехаш 
Iаш цхьа къонах хилла, бохура. ЧIогIа наха дика цIе йоккхуш а, нахана 
чIогIа дукха везаш а хилла, бохура, и къонах. Амма и къонах ца везаш 
цу йуьртахь цхьа пис хилла, бохура. Нахана бале а ваьлла, питанча ву 
бохуш, боьха хIума йу бохуш, вуьйцуш хилла, бохура, иза. И къонах ца 
везачу цуо бахьана лоьху, бохура, цул а гIаравала, къонахаллица тIехвала, 
доьналлица чекхвала а. Амма цунах гIуллакх ца хуьлуш хиллера цуьнан, 
хIунда аьлча, цу къонахчо динарг гуш хуьлура цу йуьртарчу нахана, ткъа 
хIокху писо динарг, цхьаммо а тидаме оьцуш ца хиллера. Цундела, и 
къонах ца везаш, и къонах гича ца мегаш, цу къонахчунна вон дан кийчча 
волуш, дукха зама йаьккхина бохура цу йаьссачу писо. ТIаьххьара а хир 
а хаьдда, шен йуьртарчу къаночунна тIе а вахна, хаьттина, бохура, оцу 
доьналлах воьхначу стага. «Хьенех, и вай йуьртара, къонах ву бохуш, 
вай гихь лелочу стага до гIуллакх ас а ма дора йуьртахь. Ас дийриг 
гуш дац-кх йуьртарчу нахана! И хIун ду-теша? Суна а ма лаьара, 
цуьнан санна, нахана динарг гуш а долуш, и санна, дика цIе а йоккхуш 
хила! ХIун дан деза-теша ас, цуьнан санна, сайн цIе нахе йаккхийта?! 
«Дикачу стага, гIеххьа ойла а йина, кху къанйеллачу писана хIун дийр 
ду ца хиъна, доцца жоп делира, бохура: «Дера хаац суна-м, хьуна хIун 
дарба дан деза… Цхьабакъду, суьйранна, пхьоьханехь нах болчу хенахь, 
хьаьккхина, тIе а вахана, царна йуккъехь волчу цу къонахчуьнца хьо 
лата веза!» Цецваьллачу, доьналлах воьхначу стага эли, бохура: «Ой, со 
летча хIун ду сан тIекхеташ, дIадолуш а?!» Къаночо доцца жоп делира, 
бохура: «Къонахчух хьенехагIеран минех сийсара леттера!» – бохуш, цIе 
йоккхур йу-кх хьан! Кхин хIун дан деза ца хаьа суна!»

 – Кхин цхьаъ!.. – мохь белира Рейнан.
 – Стунда хилла, бохура, невце шен доьналла хестош, къамел деш: 

«Дера стаг ву со. Сонта са долуш, майра дог долуш кхиъна ву со нахана 
йуккъехь», – бохуш. Невцана кIордийна, хIокхо массо а дийнахь шен 
доьналла хестор. Цхьана дийнахь, шен стунда хьера воьдуш ларвина, 
цунна тIаьхьа вахара, бохура, нуц. Хьера чу хьаьжкIаш йоьхкина, 
араваьлла, цхьана бIогIамна тIетевжина хиъна Iачу шен стундена 
меллаша шен говр цунна улле дIатесна, коьртах хIоъ чохь болу тIоьрмиг 
боьллина, нуц, ша ца гойтуш, йуьстахваьлла, охьахиира бохура. 
БIаьргаш дIабиллича, «фур-фур» деш, коьртах тIоьрмиг а боьллина, 
цхьа хIума йайна, парх-аьлла, хьалаиккхина «Ош... Ошад... Ош...» 
бохуш, макхвелла, Iадийна, дIахIоьттира, бохура, стунда. И шадерриге 
гушволчу невцо мохь туьйхира бохура: «Со ву! Кхера ма ло! Со ву!» – 
аьлла. Кхеравелла Iадийначу стундас дуьхьал мохь бетта, бохура: «Со 

хуьлу цIога долуш, со хуьлу биъ ког болуш?!»

 – Кхин цхьаъ! – аьлла, мохь белира боьлучу студентийн.
 – Цхьа стаг веана, бохура, шена хьехар дайта, цхьа воккха стаг волчу. 

Амма цу воккхачу стага и тIехьажийра, бохура, шен вешина: «ДIо чохь 
Iаш сан воккхахволу ваша ву хьуна, цуьнга дайта ахь хьайна хьехар!» – 
аьлла. Чоьхьаваьллачуьнга вистхилира, бохура, оцу чохь верг: «ДIо чохь 
Iаш кхин цхьа воккха ваша ву тхан, цуьнга хатта ахь, цо хьекъале жоп лур 
ду хьуна!» – аьлла. Чоьхьаваьллачунна гира, бохура, коьрта тIера цхьа 
а чо къежбелла боцуш, хиъна Iаш кхеран кхоалгIа ваша. «Ой, ма доккха 
хIума ду хIара, коьрта тIера цхьа чо къежбелла ма бац хIокху кхоалгIачу 
вешин?!» – бохуш, цецвуьйлуш, хаьттира, бохура, кху стага: «Хьо уггаре 
воккханиг велахь а, чIогIа къона ма хета хьо?!» – аьлла. «Сан зуда дика 
йу!» – аьлла, доцца жоп делира, бохура, кхоалгIачу вашас. Хьехар 
оьшуш веана стаг ца кхийти, бохура, цо аьллачух. ТIаккха хIусамдас, 
хьешана масал гайта, хIусамнана схьа а кхайкхина, эли бохура: «Йало, 
тхуна йаа хорбаз йа!». ХIусамнанас, шун чу а йиллина, хорбаз схьайеа, 
бохура. ЦIийндас, резавоцуш, шина куьйга таIийна, хорбаз а эккхийтина 
эли, бохура: «Йало, кхин хорбаз схьайа! ХIара хилла йац!» Хорбаз 
чохь долу шун эцна, арайаьлла, кхин хорбаз йохьуш, чоьхьайелира, 
бохура, хIусамнана. Хьалха санна, шина куьйга хорбаз Iовда а Iаьвдина, 
доцца эккхийтира, бохура, цIийндас: «ХIара а йац хилла… Хьажал, 
кхин диканиг йуй?!» Сихха арайаьлла, хорбаз а йохьуш, чоьхьайели, 
бохура, хIусамнана. ЦIийндас, хьалха санна, шина куьйга хорбаз Iовда 
а Iоьвдина, резахилла, эли, бохура: «ХIара йу хьуна дика хорбаз!» Шен 
хIусамнана арайаьлча, цIийндас, лере а таьIна, эли бохура: «Хьенех, гой 
хьуна, цхьа хорбаз бен йоццушехь, вайшинна хьалха йадийна лелий цо 
хIара хорбаз, вайшинга: «Кхин йац» – ала ца хIуттуш. Иштта дика зуда 
йу-кх сан!» – аьлла, бохура кхоалгIачу вашас.

 Бист ца хуьлуш, ойлане хевшина Iара студенташ. Рейн, хIилланца 
соьга хьоьжуш, велакъежара. 

Рейнаца цкъа-шозза студенташ болчу вахара со. Студенташка къамел 
дан лаьара суна. Бакъду, чIогIа хала дара цаьрга къамел дан. Студенташа 
хеттарш дукха до. Хьуна цкъа а дага а цадеанарг хотту цара. Сихха жоп 
дала дезаш хуьлу хьо. Цу дийнахь, хьан борз ма эсала борз йу, аьлла, 
Iоттар йира суна студенташа, шайна ас Iоттар йина моьттуш. Со оьгIаз 
ца вахара. Амма сан барзах дерг цIена бакъдерг дара, бийца бух а болуш 
дийцар.

 Иштта денош дIаоьхура. Ишколехь Норгийн мотт Iамо хан 
чекхйелира. Iуьйранна хьалагIиттар дIаделира. Бакъду, мотт шера ца 
хаахь, дуьйцучух гIеххьачул кхетара. Наг-наггахь, айса дуьйцург суна-
сайна а хазлора. Норгийн мотт бийца гIерташ, боккха гIурт баржабора. 
ЦIера цхьа хIума догадогIура суна. Цхьана дийнахь йоккха митинг йара 

Аргунехь. Оьрсийн цхьа воккха хьаькам валош, митинге баьхкинера 
дуьхьалболу нохчий.

 «Коьртехь хьекъал ца хилча, когаша къахьоьгу», – олуш ду халкъалахь. 
Иза-м дагадан мегар дара вайна. КIоршаме вистхилира оьрсашна 
хьалхаваьлла веанарг: «Вай ойла йан йезаш ду, койша санна кортош 
вовшах ца детташ. Ткъа ойла ца йеш леттарг – ка доцуш велла. Вай ойла 
йинехьара, хIара бала тIебогIур бацара.»

 КхидIа. КхидIа а хьекъале къамел дора цу эпсаршца веанчо.
 – Дийнахь а, буса а нах бу хIаллакбеш! – мохь хьоькхура нахана 

йуккъера цхьамма.
 – Адамийн дахаран мах бан а бац!
 – Геннара герз детташ, дойуш ду Аргунера адамаш!
 – Хьажахьа, хьажахьа, хьозанан мах бац-кх адамийн! – аьлла, 

тIетодира къамел цхьана зудчо.
 – Хьозан бах ахь?! – куьг ластийра кхечо, – Мозийн мах бац-кх!
 – Афганистан, Нохчийчоь, Босни, Ирак, Палестина а. ХIара хIун 

ду дан а?! – мохь хьоькхура къанваллалц ваьхначу Iимрана. – ДIаалал 
дIо лаьттачу инарле: тхан бераш, сахиллалц, шу салташа дIакхоьхьуш 
ду! Iуьйранна церан декъий цхьацца меттигашкахь схьалехьадо оха! 
Бехкбоцу нах хIунда хьийзабо аша?!

 – Наггахь бехкбоцурш а дIабуьгу хир бу! – резавоцуш, вистхилира 
оьрсийн инарла, – Наггахь, таллахь къийгана хьажийна топ аттана 
кхеташ нисло!

 – Аттана?! – ирхкхоссавелира тхан ваша, – Дитта буьххьехь йолчу 
къийгана хьажийна топ аттана муха кхета?!

 Бист ца хуьлуш Iара эпсарш а, салтий а.
 

I4

 Даим а олура тхан нанас: «Га доцу сара атта кагло, боху». И санна долу 
ненан хьехарш гуттар а даг чохь лелош вара со. «Боккхуш болу ког, олуш 
долу дош а говза хила дезаш ду нохчочун», – олура дас. Цхьаьна хIуманна 
тIехь нохчо галвалахь, цуьнан гIиллакх духу. «ГIиллакх цадезачунна 
сий ца деза. Ца аьлларг ницкъ хетара суна. Аьлларг – боккха, ги тоьхна 
мохь бара. Цундела вара со, вист ца хуьлуш, хьалакхиъна. Воккха хилча, 
къамелча хиллехь а, жима волуш, вист ца хуьлуш Iара со, цхьадолу хIума 
ца дезаш. Ткъа цхьадолу хIума, суна ша дезашшехь, со дIатоьттуш, лела. 
Иштта ша мел дерг а бIостанехьа дIахIуттура. Нехан вара цIахь. Нехан 
вара кхузахь. ХIинца, хьаша а хилла, ваха везаш вара. Сингаттаме. Къиза 
хеталора дуьне. Хан дIауьдура. ХIинца. Кхо бутт баьлча. ХIинца сих-
сиха хьоьжура со Трондхейме. Сих-сиха хьоьжура догучу чиркхашка. 
Вовшахкхетарш дукха хуьлура. ХIинца суна-сайна ца хаьа хIун дийца. 
Гонаха долчу дахаро даге нохчийн гIиллакхаш охьадахка боху. Гонаха 

хаза кхеран мехкарий. Гонаха сирделла сан шераш. Ца девза гIиллакхаш. 
Мотт. Дахар. Адам. Лаьмнаш. Хиш. ХIинца мичахула лела-теша хьо, 
Орга? Ойланаш йу сан кхехкаш. Мичахь йу-теша хьан тулгIенаш? 
Мичахь ду-теша хьан Iанадахна тIемаш? Мичахь ду-теша хьан бердаш? 
Кхочур вац- теша хьан тулгIенаш хьаста, хьоьх цкъа мукъане а къурд 
бан Нана-ДегIастане? Хьоьжур вац-теша мел хьежарх кIордор доцчу 
хьан масачу боларе! Мичахь ду хьан синна тIе кхочу дазонаш? Тхан 
ловзарш. Зуькарш. Шен доьзалан да воцург мехкан да а хилла вац. Цу 
ойланашца вуьжуш а, гIоттуш а, цу ойланашца Трондхейман урамаш 
гездеш, денош дIауьдура. Денош дIаоьхура. Царна тIаьхьа шераш. 
Къанлуш вара. Бакъду, кийрара дог къена дацара. Иза дуьне дезаш дара. 
Дуьне хазахеташ дара. Цундела делахь а, нахаца вовшахкхетарш шортта 
хуьлура. Бернта кхойкхура. Со воьдура.

 – ЦIахь вуй хьо? – хаьттира цхьана дийнахь Бернта.
 – Ву.
 – Хьо со волчу балха тIе схьаван веза.
 – ХIунда?
 – Цхьа кIант ву ши ког боцуш, – эххар а эккхийтира Бернта. – Хьо 

соьца веача…
 – Ши ког боцуш.
 – ХIаъ, ши ког боцуш нохчий кIант ву.
 – Соьгара хIун накъосталла оьшу? – хотту ас, – Ас хIун дан деза?
 – Ца хаьа, – Бернтан гIийла аз хеза суна, – Цкъа схьаволахьа, тIаккха 

хуур ду вайшинна, хIун дан деза. Цхьацца туьйра хIума дуьйцуш... 
самалхадоккхур дара вайшимма... кIентан...

 Цхьа ахсахьт долу, со новкъаца схьавогIуш. Со чоьхьаволлушехь, 
Бернт суна дуьхьал вогIу.

 – Хьуна хала ма хета, цхьа хIума чIогIа ду шун нохчийн: даим цIа 
сахьийзор. ЦIа гIертар. ЦIера дахар дагара цадалар. Хьекъал долчу 
стагана дерриге а дуьне шен Даймохк санна хета дезара.

 – ХIунда боху ахь иза, Бернт? – хотту ас.
 – Дера боху, цомгуш кIант эцна, цIа ваха гIерташ цхьа нохчо ву, – олу 

Бернта, – Ткъа ас, кIант товаллалц кхузахь Iан веза, боху! И дов ду-кх 
тхойшиннан! Валол, цаьрга воьду вайшиъ!

 Тхойшиъ гIаш дIакхечира заьIап кIант волчу. КIентан да чохь ца 
карийра.

 – ХIун деш ду шу? – аьлла, хьалха Бернт волуш, тхойшиъ чоьхьавелира. 
Йалхитта шо долуш кIант вара заьIапхочун велосипед тIехь. Ши ког 
бацара цуьнан. Гоьллелц. ЦIахь дIабаьккхинера ши ког. Ши ност наггахь 
лозура цуьнан. Шен куьйгаш настарш тIе Iуьттура цо. 

 – Дера ду, ладоьгIуш Iаш, – гIийла йистхилира кIентан нана.
 – ТIаккха, хIун хеза шуна? – велакъежира Бернт.
 – Лан дукха мел дугIу, татанаш совдийлар бен, хезаш диканиг дац, – 

элира Расула.

 – Тхо даьхкина, хьуна хазахетий, хаьа суна, – велавелира Бернт.
 – Дера бакъ ма ду и. «ТIейеана хорша йелахь, дика ду баьхна», – боху-

кх, – аьлла йелайелира Дети, – Пхьаьрса кIелахь совгIат дохьуш, хьаша 
чоьхьаваьлча, паччахь а велавелла, боху.

 – Баккхий эшамаш гинчу зудчо до къамел ду иза, – элира Бернта.
 – Дера, Бета, кху тIемаша гайта ма гайти: боьрша стаг чекхваьллачухула 

зуда чекхйолий.
 – Дика хIусамда хьехо дог догIу, – велакъежаш, эккхийтира Бернта.
 – Дера, Бета, (Бернт ца алалора цуьнга цкъа а) цу кIанта, сан цIийндас 

а хIума кхаллалц, йуза ма ца йузура со. Сан кийра токхе ма ца хуьлура, 
уьш меца а болуш. Тхо дийна-м дисна, Бета, – тIетуьйхира Детис, – 
Махках ваьлларг велла ца Iаш, кошан барз а боцуш, вайна ву-кх! Мозано 
йу цатоьхначунна мезан хам бан ца хаьа. Тхуна, нохчашна, гина и тIом, 
оха лайна цуьнан къизалла, Iаьвшина цуьнан къаьхьо. Бакъду, тхан 
синош, буто шаш санна, чIагIделла ду. Малх кхетарх, дешар доцуш.

 Бернтан бIаьрхиш охьадевдира. КIантана тIе а вахана, меллаша 
коьртах куьг хьокхуш, охьалахвелира.

 – Бернт, лоьраша хIун боху? – хаьттира ас.
 – Лоьраша, шайн ницкъберг деш ду шаьш, боху, – элира Бернта, – Вай 

собарца ладугIур ду.
 – Кхин хIун дийр ду вай, – резахилира со. – Лан безаш бу-кх муьлхха 

а сингаттам!
 – Ас цхьаъ йоьшу кIантана... Йа туьйра дуьйцу... – эккхийтира ас, 

кIантах къахетта, – Нохчий маттах кхеташ хир ву иза...
 – КIеззиг... жим-тIам кхета хьуна иза... – элира нанас. – Дика ду, аш 

Карина йалийна...
 – Ас цхьа... хIума дуьйцу хьуна, кIант... ЦIе хIун йу кхуьнан?
 – Нашха йу...
 – Соьга ладогIалахь... туьйранаш дац хIорш... Хьехарш дац... Суна, 

хьан хенахь волуш, баккхийчу наха дуьйцуш хезнарш ду... Ас... сайна 
дагадогIург дуьйцур ду хьуна... Хьуо цакхеттарг соьга хатталахь... йа 
нохчийн маттахь, йа норгийн маттахь... Дика дуй?

 – Дика ду, – аьлла, цIеначу нохчийн маттахь жоп делира Нашхас.
 – Дада, сахьт эцахьа суна! – бохуш, да хьийзош хилла, бохура, ворхI 

шо кхаьчначу кIанта. – Оьцур ду, нагахь санна, ахь дийнахь сарралц, 
доха ца деш, кисанахь котаман хIоа леладахь! – аьлла, бохура, виттане а 
ша ца витича, кIентан дас.

 – Лелор ду ас хIоа, доха ца деш, дийнахь сарралц кисанахь! – аьлла, 
резахилла, кисана хIоа диллина, дIаволавелира, бохура, ворхI шо кхаьчна 
кIант. Дийнахь-сарралц хьаьдда, ведда ловзуш лелаш гуш вара, бохура, 
дена шен кIант. Суьйранна чукхайкхина, дас шен кIанте элира, бохура:

 – Схьагайтал хьайн кисанара хIоа!

Меллаша, цхьа зарал а хилаза долу хIоа кисанара схьадаьккхира, 

бохура, жимачу кIанта.
 – Ахь лело мегар ду сахьт! – аьлла, дас шен кIантана сахьт ийцира, бохура.
 Велакъежира кIант.
 – Дас аьлла, бохура, шен кхаа кIанте: «ГIой, керла хIума а дохьуш, 

схьадуьйлийша суна!» Воккхахволу ваша араваьлла, бецан дашо цIов 
бохьуш, чоьхьавелира, бохура. «ХIара хIун йу ахь йеанарг? Сан говро 
массо а дийнахь це йиттина, йисна буц йу-кх ахь йеанарг?!» Йуха, 
шолгIа ваша вахара, бохура, цхьа хIума йан. Дашо буц, дашо хи а 
дохьуш, цIа кхечира, бохура, иза. Да реза вац, бохура. «ХIара хIун йу 
ахь йеанарг?! Массо а дийнахь сан говро молуш долу хи деана ахь!» – 
бохуш. КхоалгIа ваша вахара, бохура, дена керла хIума йан. Воьду-уш, 
цхьана шахьара кхечира, бохура, хIара. Цигахь цхьа йоI йезайелла, хIара 
цуьнан вежарша схьалаьцна, шад йиттина, охьавиллина, бохура. Элан 
йоI хилла, бохура, иза. И Эла, кхуьнан ден доттагI хиллера. ЦIа веана, 
бохура, йоьIан да. Цо хаьттира, бохура: «ХIара мила ву?!» ЙоIа шен дена 
жоп делла, бохура: «ХIара кIант хьуна шийлачу махкара Маьлха-Аьзни 
йало веана!» Резахилира, бохура, кIант Элана шийлачу махкара Маьлха-
Аьзни йало. Воьду-уш, шийлачу пана махкахь, Iаьнан урчакх хьийзош 
хиъна Iачу Маьлха-Аьзнина а тIекхаьчча, бохура, кIант. Ша хIунда веана 
хаиийтира, бохура, кIанта. Маьлха-Аьзнис аьлла, бохура, кIанте: «Шена 
тIаьхьа а хIоттий, дIаволалохьа, кIант! Нагахь хьо суна тIаьхьахIоттахь, 
экханан лар йоцуш, цаьпцалгийн йекар доцучу пана махка а вигна, 
войур ву ас хьо!» Къар ца ло, бохура, кIант. ТIаккха йедира, бохура, 
йоI. КIант цунна тIаьхьавелира, бохура. ЙоI, йахана, цхьана хи тIехула 
ша хаьхкина, дIайахна, цхьана лома тIехь къайлайелира, бохура. Ша 
хIун дийр ду ца хууш, лаьттара, бохура, кIант. ЦIаьххьана генайоццуш 
йолчу тийналлехь гIовгIанаш йевлира. Цига вахана, хьаьжча, кхо стаг 
вара вовшахлеташ. Цецваьлла, хаьттира, бохура, кIанта: «Аша хIун 
до, хIай нах, гIодайуккъалц хотталахь а долуш, леташ ма ду шу?!. Цу 
беса аш къуьйсург хIун ду?!» Шайн летар сацийра, бохура, оцу кхаа 
стага. Царах цхьамма жоп делира бохура: «Тхо сийначу бацалахь лата 
дуьйладеллера, тхан хьацарх эрзаш, Iехий вовшахтийсаделла, хIара 
хатт баьккхина оха!» КIанта хаьттира, бохура: «Ой, цу беса хIун йу 
аша къуьйсург?!» Сихха жоп делира, бохура, царах цхьамма: «ХIара 
куз, куй, мачаш а йу оха къуьйсуриг!» ТIаккха йуха а хаьттира, бохура, 
кIанта: «Ой, цу беса хIун хьуьнар ду хIокху кузан, куйнан, мачийн а?! 
– аьлла. Жоп делира, бохура, царах цхьамма. «Туй лаьтта кхачале, хьо 
тIе ма хиънехь, вадавой, дуьненан йисте вуьгу хIокху кузо! Ткъа хIара 
куй коьрта тиллича, цхьанне а ца го! Ткъа мачаш кога йуьйхича, хи 
тIехула, ша тIехь санна, шершина, дIавоьду!» ТIаккха «Аса кхиэл йийр 
йу шуна йуьккъехь, нийсо къастош», – аьлла, кхиэлахо хилира, бохура, 
кIантах. «Аса кхоьссинчу пхарна хьалха тIаьхьакхиънарг шух тоьлла ву! 

Толамхочунна куз лур бу, шолгIачунна куй лур бу, кхоалгIачунна мачаш 
лур йу!» – аьлла, уьш резахилча, секхаIад дина, пха кхоьссира, бохура, 
кIанта. И кхо стаг пхарна тIаьхьаведира, бохура. Ткъа кIант, кога мачаш 
йуьйхина, коьрта куй тиллина, куза тIе а хиъна, дIавахара, бохура.

 Сахаьдда, велавелира кIант.
 Бернтан бIаьргех хин тIадамаш оьгура.
 – Нанийниг, Нашха, хьо хьанах воьлу... – хоьтту нанас.
 – Цу кузах воьлу... Кхин а дийцахьа!.. Кхин дуй?!
 – Цхьа хьекъал долуш кIант, аьлла, хьахийначохь: «ДIаваккхахьа 

дIа!» – аьлла, бохура, цхьана кIанта: «Пхьажана тIевилла а мегар 
вацара иза-м!» ТIаккха цхьамма дIатоьхна, бохура, цо аьлларг, 
вукхуьнга. Моха а йеана, оьгIазвахана, цIаьххьана дагадеана, вахана, 
бохура, хIара Пхьаж цIе йерг шена тIехтохам бина кIант волчу. 
«Хьенех, цIахь вуй хьо?» – аьлла, мохь тоьхна, араваьккхина, бохура, 
цо и кIант. «Селхана хьо ву, бохура, дуьйцуш, со пхьаж тIе вилла 
а мегар вац бохуш! Бакъ дуй иза?!» – аьлла, хаьтти, бохура цо. 
Цецваьллачу вукхо жоп дели, бохура: «Дера ца аьлла ас-м и саннарг! 
Ас аьлларг: «И кIант, хьан цIе йаьккхина, пхьаж тIе вилла мегар ду 
аьлла-кх! Цул совнаха, цунна и пхьаж тIеботта безара! – аьлла-кх ас. 
Цкъа-а, цунна тIера иза дIа ца боккхуш!»

 КIентан бIаьрхиш охьаоьхура, воьлуш.
 – Ма велахьа иштта... – нанас, – Хаза ма дац иза!..
 – Кхин...
 – Тоьур ду!.. – нанас. – Хьан хIуманан барам ма бац!.. Тоьур ду... 

Кхана а ма ду де!.. – Йуха, соьга а хьаьжна, кIентан нанас: Ставангер 
схьамарзбелла вайн цIера артисташ! – эккхийтира. – Шайх хIара йерриге 
Европа а кхардош!

 – Стенна кхаьрда царах Европа?! – цецволуш, хаьттира ас.
 – Дера кхаьрда, цхьана а дас уьш кхуза кхайкхина, лелаш боцун 

дела! – элира Детис – Вуьшта, нохчашкара ахча схьагулдой, хахкалой, 
дIабоьлху! Йуха, хахкалой, схьабогIу! Иштта, йорт йетташ, лелаш бу!

 Охашимма дикка гIо дира кIантана. Нашхона гIоли хуьлуш йара. 
ХIинца-м волалора иза. Араволура. Суна ца хаьара хIетахь, кхин а цхьа 
сингаттам кочабогIур буйла. ХIетахь хууш дацара, цхьа йоI Нашха волчу 
йогIуш хилар. Лулара йоI. И йоI чоьхьайелира. Иза-м чIогIа хаза йацара. 
Со, хIун эр ду ца хууш, лаьттара. ХIинца хаьа суна, йоIана мел дукха 
везаш хиллера Нашха. Марит йара йоьIан цIе. Цуьнан, нийса накъост 
санна, йара и. Иза-м Нашхин хенара йара. Сих-сиха йогIура иза. Цу 
йоьIан цхьа тамашийна Iаьржа бос бара. Иза норвежка йу, цхьаммо а эр 
дацара. Масийттазза цу йоьIаца къамелевала гIоьртира со. Къамеле ца 



75

Орга - 2023 (4)
йолура иза. Охьахиъна Iара. Бакъду, цкъацкъа, цIе йаьлча санна, сиха 
дIайоьдура иза.

 15

 – ГIаттал! – телефонехула Бернтан забаре аз хеза суна, – ГIаттал сихха! 
Хьо хIинца а Iуьллуш ву? Iиллинчу берзан цIога тиллий ца хаьа хьуна?

 – Хаьа, – олу ас. Цкъа мацах ас йина забар схьалаьцна цо.
 – ТIаккха гIаттал! – аьлла, тIетуьйхира Бернта, – Лелачу цхьогалан 

санна, бат хьаналлах йузий вайшимма?
 – Стенга воьду вайша?! – тоха са а ца хилла, хаьттира ас.
 – Стенга… стенга… Цига воьду-кх!
 – Стенга цига? – со ца кхеташ санна, йуха а хаьттира ас.
 – И кIант волчу. Аьлча а, цкъа хьалха йоI йолчу гIур ву вайша.
 – Оффай! – аьлла, ас садаьккхича, оьгIазвахара Бернт. – Хьуна 

тIаьхьахIоьттина лела веза-теша со?
 – Маха лелачухула тай а лела! – дайн кхо-диъ дош дуьхьалтуьйхира 

Бернта. И хIун ала гIерта, хаьара суна. – Цул а вайшимма дийр долчу 
къамелан ойлайе ахь!

 – ХIун къамел? – ца кхеташ, хотту ас.
 – И йоI Расуле йоьдуш йу! – олу Бернта.
 – Муха йоьдуш йу? – цецволу со. – Со ца кхета!
 – Иштта, маре йоьдуш йу-кх! – олу Бернта. – Ткъа кIант а, нус а эцна 

а Расул цIа ваха гIерташ ву.
 – Ой! Ой! – бохуш, Бернт волчу схьакхечира со.

 Цкъа баханчу безамо хазалла лоьхур йуй? Дера лоьхур йац! Хийлазза 
гина-кх вайна: малх санна хазачу зудчунна уллехь, маймал санна ирча 
стаг. Йа маймал санна ирчачу зудчунна уллехь, товш, хаза стаг. ХIара 
шиъ йа хаза, йа ирча а дацара. ЦхьаьнадогIуш дара. Тхойшиъ цхьамма 
а хье ма дахьара, бохуш санна, хеталора суна церан Iер-дахар. Тхойшиъ 
чоьхьаваьлча, хиъна Iаш йоьIан нана Хейди йара.

 – Ма кхоьру со йоI цига дIахьажо! – аьлла, тхойшиъ чоьхьаволлушехь, 
къамел дIадолийра цо. Даккхий синош чууьйзуш, дора цо къамел... 
Норгхойн зударийн Iедал ду, са чууьйзуш, къамел деш... Иштта, шаьш 
цхьана хIуманна резахилча а, са чуозадо цара... Йа цхьана хIуманах шаьш 
цецбевлча а, чууьйзу цара и синош... Божарийн Iедал дац, са чууьйзуш, 
къамелаш деш. – Ма кхоьру со и дIахьажо!..

 – ХIумма а дац! – элира Бернта.
 – ХIунда дац иза хIумма?! – хIинца резайацара Хейди. Со кхетара 

цунах. – ЧIогIа карзахайаьлла-кх и йоI, Грозный гIала дIайоьду ша 
бохуш! Цу кIанте ша маре гIур йу боху-кх цо!

 – Хьо резахила йеза, – элира ас.



76

Орга - 2023 (4)
 – Со реза йу! Аса хIумма а ца боху! – бIаьргаш чохь хиш лаьттара. 

Ца хаьа суна-м, и хIун дара. Бакъдерг дийцича, шегахь долу хьал 
лечкъош, шегахь долчу хьолан да хилла, дIадерзо гIертара иза. Бернт 
соьга хьаьжна, велакъежира. – Со реза йу, уьш Трондхеймехь Iахь. Йуха 
гIеххьа Iийна-а, дохкойаьлча санна, Хейдис тIетуху: – Суна хаьа, суо 
нийса йоций, аса дуьйцург гIалат дуй. Сан хIун бакъо йу безам бохо?! 
Делахь а чIогIа сагатдо-кх!

 – Хьо нийса йац, Хейди. Нанна шен бер гуттар а жима хета. Нанна 
гуттар а шен беро дийриг нийса ца хета. Расул хьекъал долуш кIант ву. 
Марит йу хьекъал долуш йоI. И шиъ бертахь дехар ду аьлла, хеташ ву 
со. Маритас доьжна дог гIаттийна цуьнан. Цунах воккхаве со. ЦIахь хир 
йац иза ледара. Вай схьалаьцнарг чекхдаккха деза!

 – Тхан цхьа хIума ду олуш, Бернт, – аьлла, сайн доттагI хьовзийра ас: 
«Лаца ма лаца ден маж, ткъа лаьцча, дIа ма хеца».

 – Маж?! – велалуш, Бернт соьга хьаьжира.
 – Шен меттахь ала деза дош. Хьо сих ма ло. Вай сихделча, тIедан дисна 

дика дац, цхьа вон бен. Вайн дайша олу: «Охуш аьлларг оруш карийна.» 
И йоI кхеташ йу. Вайца гергарло дезаш йу. Вайн кIант а вац, ши ког бац 
аьлла, ледара. Йалх бутт а балале норвегийн мотт Iамийна. Хьо нана йу. 
Цу йоьIан а йу нана. Шуьшиъ бертайахча, цаьршинна хазахетар ду.

 – Maрнаний а, нус а гомачу цхьана пIендах дина, – элира ас Бернтан 
лере а таьIна. Бернт, шен сахаьдда, велавелира. И Iедал ду цуьнан. Йа, 
сахаьдда, велалур ву хьуна иза, забарш йича, йа ахIий-декъахь воьлхур 
ву хьуна, Iедална дов деш. Тхойшиъ, араваьлла, вогIуш, кхин Iе а ца 
велла, хаьттира аса: «Ма ца моьттура суна, Хейди бертайогIур йу, Бернт. 
И хIун къамел дара ахь цуьнга динарг?»

 Бернт велакъежира. ХIинца, цхьа хIума ца олуш, Iийр воций-м хаьара 
суна. ГIеххьа, вист ца хуьлуш, дIавахара тхойшиъ. Йуха саца а сецна:

 – Бере дика хилча, дин хьалхаболу! – аьлла, забарца муьшка йира суна 
Бернта. Йуха, автобус тIе хаале, цIаьххьана со волчу агIор а вирзина, 
гIийла тIетуьйхира: «Ненан оьгIазло лайнах тера йу. Ло дукха тIедоьлху, 
амма сиха деша.»

 ЭхI аьлла, хийтира суна. Ма нийса бина тидам бара иза! 
 

17

 – Цхьа-ши бутт хан йаьлла, цIера тилпон ца тухуш… – бохуш, оьгIазе 
карайора суна хIара зуда.

 – ЦIера атта ма ца кхочу зIе, – олий, тейан гIерта со хIара.

 Делкъхан хилале, июнь бутт йуккъе баханчу хенахь, цIаьххьана 
тоьхначу тилпоно меттара гIаттийра со.

 – ЛадугIуш ву.

 – Телевизоре хьожуш вуй хьо?
 – Вац! – олий, набархвалаза, ши бIаьрг чухула дIасхьахьажабо ас. – 

Хьо ву и Сулейман?
 – Ву.
 – ХIун ду цу чохь? – дог ца догIуш, хотту ас. – Мохк бегийна?
 – Мохк бегийча-м ловзар дара иза! – кIадделлачу озаца вистхуьлу 

Сулейман.
 – Ткъа хила хIун хилла, дуьйций ахь? – кхин тоха са ца хуьлий, 

чIогIо хотту ас. Сийсара сахиллалц, цхьа дийцар чекхдаккха гIерташ, 
наб ца йина аса.

 – Осло эккхийтина! – со Iадавеш, Сулейманан аз хеда.
 – Хьера-м ца ваьлла хьо?!
 – Хьо-хьуо, телевизор латайай, хьажахьа! – элира Сулеймана, – Хуур 

ду хьуна, со хьераваьлла йа ца ваьлла!
 Ас телевизор латайо. КIур. ДIауьдуш адамаш ду. Схьауьдуш адамаш 

ду. Къематде. Йуьхьанца гIан ду моьтту суна сайна гушдерг. Гонаха 
маьхьарий. ЦIийш. Телевизор чохь сих-сиха гойтуш Усама Бен Ладен 
ву. Сан кийра летта цIе. ХIан-хIа, кхеравелла, летта йацара и цIе. Со 
кхеравала дисна цхьа а хIума дацара. Ткъа эхь хетта, летта цIе йара иза. 
Сайх эхь хетта! Норгхойн къомах эхь хетта! «Ва Веза Дела, хIинца хIун 
дуьйцур ду-теша аса?!» – аьлла, ойла йеара коьрте. «Шун бусулба наха 
динарг?!» – бохуш, кхузарчу наха йуьхь-дуьхьал деттар долу дIоьвше 
дешнаш лерехь декара. ХIинца мича гIо-теша со? Мича вала-теша со?! 
Дерриг нохчийн халкъ мича дала-теша? Норвегехь Iачу бусулбанех хIун 
хуьлу-теша? Суна дагайаьхкира айса йаьхна тIеман хенара буьйсанаш. 
Массо а буса дIакхоьхьуш бара кегий нах. «Же, ма Iел!» – лерехь декара 
йишин аз. Агазин аз. ЙуьхьIаьржонах лардина ага когаца техкош 
Джалкхера хьажахIотта цIа йеана йиша йара. АгIорваьлла йа валаза, 
ши бIаьрг тIеттIабахана бара сан. Тховса наб кхетаза тхо маситта стаг. 
Тховса наб кхетаза тхо масита эзар. Тховса дIавуьгур верг тхо маситта 
бIе. Тховса наб кхетахь, дийна вуьсур верг тхо маситта. ХIетахь со 
меттара гIатта ца лора. «Же, же, же, ма Iе-ел! ЙуьхьIаьржонан сахьт дац. 
ГIаттал! Йухал чехкка шайна тIе хIума! Такхорах волий, дIалачкъал!» 
– бохуш, гIийла йоьлхура хIетахь йиша. Суна-сайна а ца хаьара, айса 
хIун леладо. Воьхна вара со. Куьзган чохь санна, цIена гуш дара суна, 
Iедал мел чIогIа хийцалур ду. Бернте телефон туьйхира. Схьа ца оьцура. 
ТIаккха, кхин а чIогIа шеко кхоллайелира. ЦIаьххьана чоьхьайелира 
Зарган. Соьга хьоьжуш, сецира иза.

 – ХIун хилла?
 – Кечло!
 – ХIун боху ахьа-а? – цецйелира Зарган.
 – Кечло боху! – элира аса, – Вай кехаташ, хIумнаш а вовшахтоха!
 – Хила хIун хилла дуьйцур дарий ахь? – оьгIазе аз дийкира Зарганан, 

– Вон гIенаш-м ца гина хьуна?!

 – Ца гина! Цул а дIо телевизор чохь гойтучуьнга хьажахьа! Ослохь 
бомба эккхийтина! – элира аса, – Иза йа гIан, йа шайтIанаш дац! 
Телевизор чохь виллина Бен Ладен ву гойтуш! ХIинца, цхьа-ши сахьт 
далале, бусулба наха бомба эккхийтина эр ду! Йуха кхечо цхьаъ эр ду! 
Вукхо – важа! КхоалгIачо, цхьанхьара харцделил карийна, дуьне ма-дду 
мохь беттар бу, шен бIаьргашна гира бусулба наха бомба оьккхуьйтуш 
бохуш! Вайна Россехь гина хIуманаш ду-кх уьш!

 – Вай Дела! – охьалахйелира хIусамнана, – Ма доккха хIума ду-кх 
хIара! Кхузахь бу и боьха нах?!

 Йуьхь-куьг дилина, со аравелира. Хьалха санна, велакъежаш, 
тIехвелира норгхо-лулахо. Кхин цхьамма, йелайелла, Iуьйре дика 
йира. ГIеххьа, кийрара гIайгIа, Iаьржа марха санна, зарзлуш дIайелира. 
Арара тиша хIуманаш чохь йолу чоь дIайиллира ас. Суна-сайна а ца 
хаьара, кху чу со хIунда веана. ЦIаьххьана неI дIайиллича, тхан дас 
дина ага гира суна хIуманаш тIехь лаьтташ. «Со-м, баккъала а, тахана 
телхина!» – аьлла, коьрте ойла хьаьдира. Со арахь хьевелча, арайаьллачу 
хIусамнанас, босбоцу балдаш меттаххьедеш, меллаша эккхийтира:

 Iуьйранна Бернт веанера. Хьо меттах ца воккху ша аьлла, хIара ага 
кху чу охьадиллина, дIавахара! Цо ца дина боху иза…

 Со цецвелира. Бернт варах... Ша ван мегар дуй аьлла бен, ногхо 
хьошалгIа ца вогIу. Йа кхайкхича бен ца вогIу...

 – Хьан ца дина? – ца кхетара со. – Тхан дас боху ахь?
 –…Норгхочо дина… Брейвико дина
 – Норгхочо дина? – хотту ас. – Агий?!
 – ХIаъ!
 – Цо кхин цхьана меттахь дина ленталу телевизор чохь гойтуш ду!.. 

Брейвик гойтур ву телевизор чохь. Дийнахь а, буса а. Дукха бераш 
дайъина цо...

 ХIинца-м, баккъал, тхойшиъ вовшех кхеташ дацара.
 – Ахь дуьйцург хIун ду, зуда?! – аьлла, мохь белира сан. Кхин а 

цхьа ахсахьт даьлча, тхо вовшех кхийтира: Ослохь бомба эккхийтинарг 
норгхо хиларх, ага динарг тхан да ца хиларх. Йа немцо ца хиллера. Иза 
норгхо хиллера.

Мерзачу узамашца. Мерзачу узамашца схьалаьцна хьажар. 
Схьалаьцна. ХIинца Бернт шен гIелбеллачу бIаьргашца цхьа 
тамашийна хьоьжура цу кIанте. Иза а вара тхоьга хьоьжуш, цхьа 
тамашийна хьажарца, цхьа инзаре гIийла, цхьа шийла хьацар шен 
беснеш тIера дIадоккхуш. ХIинца со вара цаьрга хьоьжуш. Цхьа 
тамашийна хьоьжура иза. Йуьхьанца хеталора, хIара шадерриг гIенах 
ду. Човхийна цециг санна, вист ца хуьлуш, Iуьллура иза. Цкъацкъа 
ши цIоцкъам кхоссалора. ТIаккха меллаша, гIийла бIаьрнегIарца 

хьаладолура хьажар. ХIара цIе ца йоккху цамгар, суна-м ца хаьа, 
мичара йелира. Ша Бернт а вацара тешаш. Аьлча а, кхеташ вацара 
кхунах. Цхьа бала-м бу хьуна кхуьнгахь бохуш, ойланаш йора ас. Цхьа 
тамашийна хьоьжура иза. Цкъацкъа, тешаме ши бIаьрг боьлхуш санна, 
хеталора суна. Цкъацкъа боьлуш.

 – Нашха, сан тIаьххьарлера туьйра дац хьуна хIара... – элира ас, 
кечлуш, цхьа хазахетар кIантана дан, – Кхано-о, цIахь дукха дуьйцур ду 
вайшимма хIорш.

 – Дуьйцур ду... – элира Нашхас, – Дийцахьа... Со кхета хьуна нохчийн 
маттах...

 – Суна хаьа... Собар делахь... собар делахь... ХIан, дагадеа... Куз...
куз... Йетт... ХIаъ...

 Бернт велавелира, со хIун ала гIерта хууш. Расул а, Дети а делакъежара.
 – Цхьана стеган, цуьнан йеххачу хенахь йоккхуш хилла, ЦIога боху 

цIе йисна, бохура. Бакъйолу цIе Исраил хилла, бохура, цуьнан. ТIаккха, 
лула-кулара нах схьагулбина, йуьрткъедас доцца хадийна, бохура: 
«ХIинца дуьйна ЦIога вац шуна хIара! Тахана дуьйна, Исраил, аьлла, 
кхуьнан бакъйолу цIе йоккхур йу аша!» ШолгIачу дийнахь ЦIога, йоккха 
стаг а базара йетт бохка дахна, бохура. Ткъа аттана гонаха хьийзаш ву, 
бохура, ЦIоган йуьртара цхьа стаг. ХьастагIа йуьрткъедас бина сацам 
дагара ца болуш, аттана гонаха хьийзаш хилла, бохура, иза. Ткъа 
ЦIога вара, бохура, шен йетт хестош. ТIаккха, кхин тоха са а ца хилла, 
лулахочо, аьттан цIога схьалаьцна, аьлла, бохура: «Йетт дика белахь а, 
хIара Исраил ма доца ду кхуьнан?!»

 Аэропорт а йекош, сахаьдда, велавелира Нашха.
 – Кхин цхьаъ. Ги йоьIакIант воьллина, куьг лаьцна кIентакIант волуш, 

суьйранна цIа богIучу бежана дуьхьалйахна, бохура, цхьа зуда. Гихь 
волчу йоьIакIанта мохь туьйхира, бохура:

 – ДIогахь шун йетт бу цIа богIуш! – аьлла.
Куьг лаьцна вогIучу кIентакIанта мохь туьйхира бохура:
 – ДIогахь цIа богIуш вайн йетт бу! – аьлла.
ЦIаьххьана, ша гихь валош волу йоьIакIант нехан вуй хиъна, зуда 

лерина ша куьг лаьцна валочу кIанте а, гихь валочу кIанте а хьаьжира, 
бохура. Сихха, куьг лаьцна валош волу кIентакIант гивоьллина, 
йоьIакIентан куьг а лаьцна, дIайолайелира, бохура, зуда. 

– Нашха, кхеттий хьо, ас хIун боху? Цамгар Дала луш йу хьуна. 
Везахинволчунна лиъча, дIайер йу хьуна. 

Цхьа цомгуш хилла стаг бецашна йуккъехула вогIуш хиллера. Йерриг 
бецаш цхьацца дарбанна Дала дуьненчу йаьхна йу, боху. ХIара цомгуш 
волу стаг схьавогIуш хилла, бохура, бецашна йуккъехула, хаттарш 
а деш. «Зезаг, хьан дац гIо сан цамгарна гIоли йан?» – олий, зезаге 
хоттуш хиллера цо. Зезаго доцца жоп луш хиллера: «Вай, дац хьуна 
сан хьуна гIо дан дарба! Хьо, соьга толур вац!» ТIаккха, схьавогIуш, 

баьIIашка хоттуш хиллера цу цомгушчу стага: «БаI, хьан дуй суна дан 
дарба?!» БаIо кхин а доца жоп луш хиллера: «Сан дац хьуна дан дарба!» 
ТIаккха беша йуккъехула схьавогIуш, петIамашка дийхира, бохура, цо: 
«ПетIамаш, сан цамгарна гIо дуй шу дан?!» – аьлла. ПетIамаша, кортош 
таIIийна, жоп делира бохура: «Тхан дац дарба хьо тован! Тхан ницкъ 
бац!» Цхьа хан йаьлча, ша дIаваханчу новкъа йухавогIуш, шайна тоьхна 
хан дIайаьлла хиларе терра, ша мел долу зезагаш, баIIаш хьалагIиттира, 
бохура, оха гIо дей хьуна, оха хьан цамгар тойийр йу бохуш. 

Гой шуна, Расул, Дети, массо а хIуман шен хан, шен раж, шен зама а 
йу. Шен хан ца кхаьчча, цамгар дIа а ца йолу. Шен зама ца кхаьчча, стаг 
то а ца ло, вала а ца ле! Дала маршалла дойла Нашхина!

Мерзачу узамашца. Мерзачу узамашца схьалаьцна хьажар. Корта 
лестабора кIанта. Расулан ши белш чIоггIа схьалаьцна, маракхийтира 
Бернт. Йуха. Йуха, суна-м ца хаьа, и хIун дара… Вилхира. Лоьраш 
билхира. Тийна хиъна Iара кIант. Iаьнан суьйре, йерзина цергаш йетташ, 
Iара. Тхойшиъ, йуха ца хьожуш, дIаволавелира. ГIаддайна. КIайн 
зезагийн кочарш дара гIайбина тIехула кхозуш.

 – Кхузара дIавахар дика дац! КIантана нохчийн мотт ца хаьа! – Цкъа-
шозза эккхийтира Бернта иза. – Цамгарх хьалхаваккха паргIато йеза. 
Синна паргIато Норвегехь бен карор йац!

 – Лам ломах ца кхета, амма адам адамах кхета. Нагахь далаза дисахь, 
Соьлжа-ГIалахь вовшахкхетар ду вай, – элира Расула, – Бернт, хьо хенал 
хьалха къанвала ма гIерталахь! – аьлла, тIетуьйхира цо, тIаьххьара 
маракхеташ.

 – ГIертар вац!
 Расул мара кхийтира тхуна. Дети кхийтира мара. ХIинца-м хаьара 

тхуна, Iодикайина, дIавоьдуш вуй. ХIинца-м хаьара тхуна. ХIинца шена 
цабевзачу махка дIавоьдуш вуй хаьара. Цхьаъ дицделла суна. Цуьнга ала 
дицделла: «Тхо диц ма делахь!» – ала дицделла. ХIинца цIен-можа малх 
стигалхула схьакхетта, шен дашо тIам гучубоккхуш, йуха, зIаьнарийн 
аса йожош, дIабайра. ТIаьххьара, кеман тIехаа, таможних чекхволуш, 
йухахьаьжира Расул. Йухахьаьжира кIант. Ткъа Нашха йухахьаьжча, 
Бернта тийна-таьIна эккхийтира:

 – Ви сес! Гур ду вай!
 Аса кхано, аэропортера цIа вогIуш, тхойша-тхаьшшиъ висча, хотту:
 – Бернт, мичахь кхета гIерта хьо цуьнца цхьаьна?
 Бернт вист ца хуьлу. Тхойшиъ вист ца хуьлуш, Трондхейме кхочуш 

вара. Бернтан дагахь дерг хаьара суна. Сан кийрахь дерг-м оьшуш а 
дацара дийца. Бернтан лере а тIаьIна, цхьа гIийла шира узам болийра 
ас: «Ткъа цхьанхьа, йа йаа, йа мала доцуш, берзалой хир йу-кх, аренаш 
гезйеш, баттаца къамелаш деш. Ижуна Чатакхийна тачин некъ лоьхуш, 
берзалой хир йу-кх цхьана кIажахь гулйелла. ГIорийначу ижун даьIахкаш 

керайаккъашца къуьйлуш, беснеш чуэгна, бIаьрнегIарш гIорийна, цхьа 
берзлой хир йу-кх цхьана кIажа гулйелла. ГIаддайна.

Таллархойн гIера йухатоьхна, маьрша амал дIайиллина, цхьа берзалой 
хир йу-кх йийшаза, шовданаш муьйлуш, балгаш йууш, йухайовла даго 
ца йуьтуш... йа йаа, йа мала а доцуш, цхьа берзалой хир йу-кх аренаш 
гезйеш. Батте керла толла гучудаккха шайна бохуш... Йоьлхуш... 
Тийжаш... Шайн кIорнеш марахь къуьйлуш...» Бернт вист ца хуьлу. 
Тхойшиъ вист ца хуьлуш, Трондхейме кхечи.

 – Тахана шийла хир йу, – элира аса, дуьххьалдIа цхьаъ алархьама.
 – Хила мега.
Кхин вист ца хуьлуш, Трондхеймехь охьадисси. Вовшашка куьйгаш 

делла, Iодикайина, тхойшиъ дIасхьакъаьсташ, цIаьххьана соьгахьа а 
вирзина, Бернта гIийла эккхийтира:

 – Ногхойн маттаций, гIиллакхашций цIа оьхур бу-те нохчий?
 Суна а тесира и дага…

Бакъдолуш, цхьа дика доцуш ца доьрзу-кх ур-атталла дов а. ХIинца, 
цхьа гIеххьа гIаддайна стаг санна, соций, йухахьаьжча, хьалха санна, 
цхьа хIума дицделча санна, соцу со. ЦIаьххьана дагадогIу суна. ХIинца 
хаьа суна. Хаьа. Йуха, цхьамма сан синна тIе хIоьттина гIайгIа эккхош 
санна, дош дожадо. ЦIаьххьана дагаоьккху суна: «Шаьш далаза дисахь, 
тIех ца довлуш, чудерзалаш! Ас-м шайна лаахь, бохий. Фъйоргата 63 цIа 
ду шуна. ТIедуьллуш дац шуна иза. Цу чохь карор ву шуна иза! Дон-
Кихотах тера а волуш, дуткъа-лекхачу дегIахь воккха стаг. Цуьнан цIе 
Бернт йу шуна! Варийлаш, диц ма делаш! Чудерзалаш!

2004 – 2023 шо.
Трондхейм гIала.

Дассийна лаьмнаш

– Во, дада, нана, Азман, Солтамурд! 
– бохуш, сихйинна цIераш а йохуш, 
дIасауьдуш салтийн духарехь цхьа стаг а 
гина, бодашкахь, шаьш ца гуччу а бевлла, 
цу накъосто лелочуьнга а хьоьжуш, 
къайлайаьлла, цуьнга хьоьжуш Iара 
нохчийн къам махках доккхуш, Iедале лаца 
ца йелла жима обаргийн тоба. 

– И мохь стенна бетта ахь, дуьхьал 
вистхуьлуш цхьа а ма вац хьуна? – аьлла, шега цхьаъ бодашкахь вистхилча, 
цецваьлла, дIахьаьжначохь висира Сурхо. Йуха, метта а веана:

– Хьо мила ву? Схьагучувалал цкъа! – элира Сурхос.
Коьртахь кхакханан куйнаш, тIекхоьллина вертанаш а долуш, 

боданера, сехьавелира герзах воьттина масех стаг. 
– Хьо нохчийн маттахь вист ца хиллехь, салтичун духарца хьо гича, 

оьрси ву моьттуш, оха вера-кх хьо.
– Шу муьлш ду?
– Тхо Iедалх къайладевлла нах ду, дерриг а нохчийн къам махках 

даьккхича. Цхьа а вац вайн махкахь. Ткъа хьо кхуза кхачарх кхеташ 
дац тхо. Халкъ махкахдаккхарх дерг хьуна цахаарх со цецца-м ваьлла?!

Сурхос бакъ ца дора цу накъосто дуьйцург. Цо аьллачо 
оьгIазвахийтинчу Сурхон и вен ойла хилира. 

– Сталина цкъа а дийр дац иштаниг! Дийнна къам махках муха 
доккху?! Ахь дуьйцург хIун ду?! Хьо, Iедална дуьхьал ву а бохуш, 
курхалча волчух тера ду. Ас хIинцца хоуьйтур ду хьуна, хьо мила ву-м! 
– аьлла, Сурхо шега шого вистхилча, цу тобанан баьччано элира:

– Жима къонах, хьо галваьлла. Вайн къам Сибреха дIадигна. 
Баккхийнаш, заьIапнаш, цомгушнаш, тоьпаш а йетташ, бердах 
кхиссина, ткъа цхьаберш, божалш чу а бухкуш, багийна. 

– Бакъдац! Хьо Сталин бехван гIерташ ву! Хьоьга а, хьо санначаьрга 
а цо харцдерг, вониг а ца леладойту, къоланаш а ца дойту, цундела хьо 
и бехван гIерташ ву!

– Сталин бехван гIерташ ву, боху ахь со?
– Боху! – аьлла, дехьо а ваьлла, оьгIазе, цхьана тIулга тIе охьахиира 

Сурхо. Цунна йуххе а веана, кхин вист а ца хуьлуш, охьахиира важа а.
– Хьан цIе хIун йу?
– Сан цIе Сурхо йу.
– Хьажал, Сурхо! Хьо сихо стаг волчух тера ду. Цкъа-делахь, сан 

воккхалин ларам ца би ахь. ШолгIа-делахь, харцдерг дуьйцург, къу а ви 

АЛИЕВ Мохьмад

ахь сох. Тховса-м вайна хIумма а гур дац, кхана ас цхьа ши меттиг гойтур 
йу хьуна. Ахь оццул чIогIа гIо дохучу Сталинан эскархоша динарг ас 
гойтур ду хьуна. Корта охьа а бахийтина, сингаттамо дIалаьцна Сурхо 
меллаша цу стаге хьаьжира. Цунна эхь хийтира цунах. Иза воккха стаг 
вара, кхузткъе итт шо хир долуш. Цунна хьалха йуьхьIаьржахIоьттина 
Сурхо шен йуьхь воккхачу стагах лечкъош вара, ша-шех бехкаш а 
дохуш: «Кхаа шарахь лайначу тIеман къизалло хийцина-те сан амал? 
Сталинан дуьхьа, массо а хIума цуьнан цIарца… Сталин вайн да ву 
бохуш… Сталин, Сталин… И Сталин даг чу, кортош чу а воьллина, тхо 
немцошна тIехоьхкуш лелорна, кхечу тIемалойн санна, сан кхетамехь, 
иэсехь висна-те и Сталин? Ас лелориг хIун ду-те? Ма эхь ду хIара 
хIокху воккхачу стагана хьалха!» Корта а оллийна, гIийла хиъна Iаш 
волу Сурхо воккхачу стага меттахваьккхира:

– Сурхо, вало тхоьца! ХIоккхехула лелаш НКВД-н белхалой бу. Цара, 
цхьа къестамаш ца беш, адамна герз туху. Цара вуьйр ву хьо. Кхане 
Делехь йу, – аьлла, уьш цхьаьна цигара дIабахара.

Цара дикка некъ бира, наггахь жIаьлеш а хезаш, адамех йассайелла 
шайн йарташ ларйеш, леташ. Царах цхьадерш, адамашна сагатделла, 
кхарна тIе а догIий, хьасталора. Цхьаццанхьа Iоьхуш даьхни а хаалора, 
Iедалан белхалой тIенисбалаза, йа акхаройн пхьор хилаза дисна. Царах 
къахета, маьршачу дахаре сатийса бен, кхин хIуманна а гуьнахь бацара 
хIорш. 

  Дикка некъ бинчул тIаьхьа, шайн хьех йолчу кхечира хIорш. 
Йоккхачу хьехахь самукъадала цхьа а хIума доцуш, тийна Iара хIорш.  
Кхарах жимачо сихха дакъийна жижиг чохь йай оьллира цIера тIе. 
Сурхон къамел хиллачу воккхачу стага элира, тийналла йохо санна:

– Иштта Iаш ду-кх тхо, Сурхо, – аьлла.
Сурхос хIумма а ца элира. Цо ойла йийриг, цуьнан коьртехь дерг 

шен да-нана, йиша-ваша а дара. Царах хIун хилла цахааро хIара 
бIаьрзевинера. Цуьнан дагара шайна хууш санна, вукхара а хIара хьен 
а ца вора. Жимма Iийна, йуха а тийналла йохош, Сурхос хаьттира:

– Уьш муьлхачу агIор бигна-те?
– Цунах дерг ца хаьа тхуна. Схьадийцарехь, Сибреха бигна. Иштта 

хабар дара схьахезаш.
– Хьан цIе хIун йара? Сайх йаьллачу ледарлонна, хьоьга хьан цIе 

хатта а эхь хеташ, Iара со
– Сан цIе Ваха йу, – аьлла, вукхеран цIераш а йехира воккхачу стага. 
– Суна къинтIеравалахьара хьо, Ваха! Йоккха ледарло йели сох. Ас 

гIиллакх ца лелий шуьца. Цкъа а дицлур дац суна иза. 
– ХIумма а дац, Сурхо. КъинтIераваьлла со хьуна. Тахана а ца девлла, 

вай маца довла дохкура вовшашна къинтIера? ХIоьттинчу хьоло 
вагийна а, вахьийна а вара хьо. Аддам а доцуш… йаьсса йурт, ков-керт, 
цIа……  Со санна, Дела а волийла хьуна къинтIера! Жимма Iийча, йуха 

а тийналла йохош, цу балхах дукха цецваьллачу Сурхос хаьттира:

– Ваха, Сталина муха дийр ду иштаниг, вайн къоман кIентий, шайн 
синош а ца кхоош, цуьнан цIарца леташ ма бу, леш ма бу цу луьрачу 
тIамехь?! И тIом йеккъа цхьа жоьжахати йу, дийцарх стаг тешар а 
воцуш! – аьлла, цу воккхачу стаге хоттуш санна, цуьнга хьаьжира 
Сурхо.

– Сурхо, хьо и соьга хоьттуш велахь, сан хьуна дала жоп дац. Бакъду, 
со теш хилларг, сайна гинарг а ас кхана хьуна дIа-м гойтур ду. Цул 
тIаьхьа хьайн ойланаш луьстур-кха ахь.

Дукха хан йалале, хIума а кхаьллина, хIорш садаIа агIорбевлира. 
Сахиллалц набаран суй ца бира Сурхос.

Iуьйранна, хIорш цхьана ломан басехула хьалабоьлхуш, садаржа 
доладелира. Геннахь, лаха чохь, цIеран кIур бара гуш. Сурхо дIахьежа 
вуьйлира.

– Сурхо, царна вай гуш дац. Уьш, тхо санна, дIабигаза биснарш 
хIаллакбеш лела Iедалан белхалой бу. И санна тобанаш дуккха а йу кху 
лаьмнашкахь!

– Оьрси бу уьш, Ваха?
– Дера ца хаьа суна-м. НКВД-н белхалой олу-кх царах. Бакъду, шайна 

гинчух къинхетам бина-м бац уьш…
ГIеххьа некъ бина, хIорш НКВД-н къизаллин, акхараллин а ларашна 

тIе кхечира. Вахас цхьана лекхачу бердан йисте схьабалийра хIорш. 
Лахахьа, Iин чохь, декъий дара. Декъий аьлча а, адамех йисна 
хIуманаш: тIелхигдевлла духарш, даьIахкаш а... Сурхо, гуо а тесна, 
халла чувоьссира. Цхьаберш, коьртах герз а тухуш, байинера. Кхунна 
тIаьххье чубиссира вуьйш а. 

– Со дIогарчу ломахь вара. Даккхий чимаш а долуш, ло дара догIуш. 
Вай чухьежначу бердан йисте дIа а хIиттийна, тIе герзаш а тоьхна, 
байъира, цул тIаьхьа, мийраш а Iуьттуш, жIаьлеш санна, чукерчабора 
цара хIорш, – элира Вахас.

– Гуш ду, иштта хилла хилар. ДIогарчу шинна коьртах тоьхнарш 
дIаьндаргаш йу.

– Сурхо, вало, сан кхин а цхьа меттиг йу хьуна гайта йезаш. Цига бан 
безарг беха некъ бу. Сарале дIакхочур дац-те вай?!

Малх чубузуш бара, кхеран тоба дIакхаьчча. Сурхона схьагинарг 
инзаре ирча сурт дара: дагийначу адамийн даьIахкаш, йаганза йисна 
дечигаш а… Йаганза йисначу беран коьртан туьтанна тIе пIелг а 
хьажош, Вахас элира:

– НКВД-ен белхалой аьлча а, цу боьхачу жIаьлеша дина хIара.
Воьхна вара Сурхо. Вегавора иза. Бос бацара цунна тIехь. Когаш 

тIехь латта де а ца хилла, охьавахара иза. Кхано, ша меттавеъча, цо 
хаьттира:

– Ваха, хIара хIун ду? ХIорш хIун даьIахкаш йу? 

– Дера йу, сан кIант, вайн къам дохочу дийнахь, цу божал чу а 

боьхкина, цIергахь багийначу нехан даьIахкаш!
– Схьавоьл кхуза, Сурхо! ХIорш хIун даьIахкаш йу, хаьий хьуна? – 

аьлла, хаьттира Вахас
– Дера ца хаьа суна-м…
– ХIорш дера йу, цу жоьжахати чуьра, мухха делахь а, и неIарш 

йеллайелла цаьрга, богуш, аралилхинчийн даьIахкаш…аьлла, вилххина 
дIавахара Ваха.

Схьагучо Iадийначу Сурхон бIаьргех охьаоьхура мела хиш. Меллаша 
ши куьг ирхдахийтина, мохь туххуш: «Йа АллахI, гечделахь тхан 
дайшна, наношна, йижаршна, вежаршна! Хьайн гIийлачу кху лешна 
тIехь хIокху акхароша латтийна къизалла бекхамза ма йитахьа! Йа 
АллахI! Хьайн нийсонан кхиэлаца бекхам бехьа царна!» – мохь туххуш 
цо Деле дина дехар даьссачу лаьмнашкахула дIадахара. Сурхон мохь-
цIогIа хезна, мелла а сихбелла, хIорш болчухьа хьалагIоьртира, кхарна 
Iуьйранна цIерана уллехь гина НКВД-н тоба. Хьаькамо омра дира: 

– Сихлолаш! И адаман мохь бердехьара, йа Хьайбахара, адамаш 
дагийнчуьра, схьахезаш бара, – хьаькамо а аьлла, и НКВД-н тоба, 
ВахагIеран лар лаха йуьйлира.

– Ваха, хIара даьIахкаш схьа а гулйай, лаьттах йохка вай? – элира 
Сурхос.

– Сурхо, тхо и далурдоцуш, йа и дан ца лууш а ца Iийна, тхо саннарш 
хIаллакбеш лелачу НКВД-н белхалоша и дан ца дуьтуш, Iийна. Вай 
сихха кхузара дIа ца довлахь, и Делан мостагIийн тоба вайн лорах кхуза 
схьа-м кхочур йу, – Вахас оллушехь, цIаьххьана хьун чуьра схьа герз 
а тоьхна, байира хIорш. Веккъа цхьа Сурхо вара, куьг меттахдаккха 
ницкъ а боцуш, чов йина, Iуьллуш. Хьун чуьра ара а бевлла, кхарна тIе 
баьхкира салтий. 

– Накъост капитан, кхарах цхьаъ-м салтийн духарехь ма ву! ХIара 
кхаьрца хилла-те? – аьлла, капитане хаийтира салтичо. Царна хаа 
лиира, Сурхо мила ву. 

– Накха буьззина мидалш, орденаш а ма йу кхуьнан! ХIара кхуза 
муха нисвелла-те? – бохуш, цецбуьйлура салтий. Царна хIара нохчо 
хир ву бохург дагахь а дацара. Цкъа-делахь, нохчий махках баьхнера. 
ШолгIа-делахь, Сурхо чIогIа оьрсех тера а вара. ТIамехь а Сурхох 
«Нохчийн Иван» олура кхуьнца болчу оьрсаша. Некъахь а, схьавогIуш, 
оьрси ву моьттуш, новкъарло а ца хуьлуш, кхуза схьакхаьчнера Сурхо.

– Хьовсал цуьнан кисанаш чу! Кехаташ хила деза цуьнгахь! – элира 
капитана. Салташа кисанаш кегийра. Кисанашкахь хIумма ца карийча, 
бугIул  схьа а баьстина, Iункар берзийра. Йуучух цхьацца хIума, 
цхьа жима тIоьрмиг а охьабуьйжира цу чуьра. И тIоьрмиг капитане 
дIабелира салтичо. Цу чохь цунна Сурхон кехаташ карийра.

– ХIара-м нохчи ма ву?! – аьлла, сауьйзуш волу Сурхо, тапча тоьхна, 

вен а вийна, цуьнан кехаташ, этIа а дина, дIакхиссира капитано. Шен 
къизаллах накъостий цец а бохуш, тапча хумпIар чу а йиллина, хIумма 
шек а воцуш, дIаволавелира иза, боьхна лаьттачохь салтий а битина. 
ТIаккха, вуха а вирзина, омра дира:

– Вукха акхарошна тIаьххье бердах кхосса иза а! – аьлла.
– Накъост капитан, вайн салти ма ву хIара, накха буьззина мидалш, 

орденаш а йолуш! ДIаволла пурба лохьа тхуна! – аьлла, дехар дира 
салтех цхьамма.

– Сан омра кхочушде! Бердах кхосса и! – аьлла, салташна тIе мохь 
хьаькхира капитано. Салташа кхочушдира цуьнан омра.

   Сурхо отпускера йуха ца веача, тIамах веддарг лерира куьйгалло. 
Цуьнан йиша-ваша, и тIепаза вайна бохуш, Iийра. «Даймехкан 
йамартхой», аьлла тиллина боьха цIе тIера дIа а йоккхуш, нохчашна 
шайн Даймахка цIа бахка бакъо йелира. 

  Сурхо вийначул тIаьхьа I5 шо даьлча, шен уьстагIий лоьхучу 
цхьана воккхачу стагана карийра Сурхон дакъа, дакъа аьлча а, цуьнан 
даьIахкаш, цуьнца цхьаьна накъостийн даьIахкаш а. Уьш муьлш 
бу цахаарна, церан даьIахкаш цхьана коша дIайоьхкира. Сурхон 
тIелхигйаьллачу кучан цуьргашлахь патармин чкъуьйриг карийра, 
чохь кхуьнан фамили, цIе а дIайазйина кехатан цуьрг а долуш. 
Сурхос, кисанара йожарна кхоьруш, кучана чухула тIетегна хиллера 
патармин чкъуьйриг. Иштта, и мила ву хаарна, шенна каш а даьккхина, 
дIавоьллира. 

   Сурхон валарх нахалахь тайп-тайпана дуьйцура, ма-дарра дерг 
хьахо цхьа а ца ваьхьаш. Иштта зама йара и: хуург ма-дарра ца дуьйцу 
зама…

Дагалецамийн гIала
	 (Поэма)

Хьалхалерчу гIалех йисна
Сатийсамийн анайисташ
ЙогIу, хуьлий мерза гIан.
Хьалха санна, воьху цара
Хиш уьдучу сенчу ара
Ца дулучу цкъа а Iа!

Кху дуьненан исбаьхьалла,
Дала йелла и хазалла,
И Iуьйренаш, суьйренаш –
Уьш кехат тIехь сацо гIерташ,
Сатассалца луьттуш дешнаш,
Йехи гIалахь буьйсанаш.

Сатасарца сецаш догIа,
ДIанисбелча дешнийн могIа,
Хьан ойланций, лаамций,
Хазахетар декъа цаьрца –
Поэзин урд охучаьрца, –
Воьду болчу доттагIий.

Сатасарца дIатоь гIала,
Цхьа а ца го ваьлла ара,
Дерриг хета синтеме.

АХМАДОВ Муса

Майда, некъаш цIандеш сиха,
ДIахьош Iаьржа ойла хица,
Машен йолу ураме.

ХIетахьлера гуьйре йогIу,
Можа цIарца бешахь йогуш,
Махехь хьийзаш, дужу гIа.
ЙоьIан амат – гIаш эгарехь,
Хьажар – ирсах хьегаре, – 
ДIадов, хуьлий IиндагIа.

ГIашъэгарехь цхьа «шах-шахаш»,
Йа ду-те уьш йоьIан шабарш,
Безам буьйцуш гуьйрене.
Сатийсамаш, кхочушхила
БоьгIна боцу, дохк а хилла,
Даг чохь гулло уьйриге.

Урамашка уьйриг керча,
ГIашлахь йолчун лерех хьерчаш,
ТIаьхьаоьху аматна.
И ца карош боьрзу йуха,
Сатийсамийн хеди чуха,
ДIадов амат даимна.

ТIаккха денош девлча жимма,
ГIашна метта хьийза чимаш,
И лайн чимаш, чимаш кIайн.
Iа хиларх а ойла денло,
Даг чохь хилча безам-серло,
Хуьлу иза чимал йайн.

Iаьнах туьйра деш цхьаъ йогIу,
Гуьйренан бос месех богу,
Дахар до цо самукъне…
Шиннан лараш, дуьллуш тача,
Йоьлху анайисте кхача,
Ойла йоккхуш мукъаме.

ГIайгIа йолу йодий къайла, – 
Йогу алу шелчу лайлахь,
Шелчу лайлахь кхуллуш ирс.
Дог аьхкина синхьийзамаш,
Сингаттамаш, сатийсамаш – 
ХIинццалц хилларш кхин ца хир.

ХIетахь хилла луо а дешна,
Лайлахь лараш йайна, тешна,
Биснарг дагалецам бу.
Иза иэсехь ларбан гIерташ,
Дагна хили чевне дерташ,
Церан моьнаш кIорга ду.

Дахкаро дIалаьцча гIала,
Са ца дуьтуш малхедала,
Схьа тIетаьIча маьркIаже,
Арадовлу урам-новкъа,
Шайна тIаьхьа йуьтуш овкъарш,
«Шушш» деш, текха саьрмикаш.

Царах къаьхкий, ведда вогIу,
КIелхьара а халла волу,
Веъна кхаьчча хIусаме.
ЦIа чохь йекхна хета стигла,
Бекаш хезаш мукъам Стинган,
Синтем буссу буьйсане.

Кхетаман цкъа кIоргехь хилла,
Сатийсамаш кхочушхилла,…
Дахар, иштта латта  хьо!
…Карзахваьлларг, хьо ма гIерта
Йохон доза декъна керташ,
Уьш йохоро тем ца ло.

Уллохь йолуш и Лайн-Аьзни,
Шийла денош доггах дезна,
Луо хьийзарехь ирс а гуш.
Шеран хенаш цхьаьна ийна,
Йерриге хан – бIаьсте сийна
Хеташ, вехи, ирсо зуьйш.

ЧIегIардиган бен – цхьа хIусам
Йеш, къахьийги дийнахь буса – 
Эрна хили, хьаькхча мох.
Бен чубожош, тIекIелбоккхуш,
Цу чохь хилла марзо отуш,
Мох чекхбели, дагах, хьох.

Бена чуьра эгна кIорнеш,
Син Iаьнарца хIора йохйеш,
Карахь лелий шерашца.
Царна бен бан меттиг лоьхуш,
Къинхетам бар Деле доьхуш,
Дуьне гезди некъашца.

Дагна марха тIейиллина,
Ихи денош, дог диллина
Соьлжа-гIалин диканех.
ХIетте йара дегайовхо,
Шеко эккхош, шеко човхош:
Хьаьвзар Даймохк зикарехь.

Сих-дегIах а шело хьерчаш,
Ца карайеш йовхо кхерчан,
Дукха лийли хийрачохь.
Шина дагна карадора,
Махна дуьхьал хIотта гIора,
Атта ловра беза мохь.

ГIайгIа хиларх, лан ца тиггал,
ЦIена латтайора стигал,
Гергарлонийн, марзонийн.
Iаьржа оьрнаш лахахь дуьтуш,
Стигалхула кема дуьгуш,
Хийла некъаш шиммо ди.

Ча такхийна тача дуьллуш,
Седарчийн лар тIаьхьа йуьтуш,
Ирсан махка вуьгу цо…
Йиш йу хIинца-м паргIатвала
Воккхаверца, денлуш гIала,
ТIеман херцарш кхин ца го.

ЦIаьххьана дай некъан тача,
Йиш йац хIинца-м цхьанхьа кхача,
Даг чохь хIоьтти Iаьржа ор.
Махо чIегIи, дохош туьйра,
БIаьстене некъ бостуш шуьйра,
Схьадиллина хилла кор.

Нохчийн лараш йайъа лаьттахь,
Йохий коьрта шахьар, аьтта,
ХIаллакбарца мехкан Iуй.
Йохоза йерг йоккхуш дола,
Магош шайна хьарам къола,
Махкахь хьийза къиза къуй.

Амма царал къиза хилла,
Кхин къуй, шайгахь долуш хIилла,
Лечкъон дагалецамаш,
Цара йицйи хийла марзо,
Ца йицйинарг къизчу дарцо,
Йохош йукъаметтигаш.

МеттахIиттош доьхна цIенош,
ХIитталур дац дайна денош,
Йоьхна марзо, йаьгна йахь.
ТIевогIушверг, ваха гIала,
Гина воцург хилла бала,
Цкъа ойла йеш, сацалахь.

Гергарлонех хилла овкъарш
Iохку кхузахь массо новкъахь,
Сий-ларам беш, баккха ког.
Адмаш даьхна кхузахь хьалха,
Iуьйрре гIовттуш, доьлхуш балха,
ЧIогIуш-доьллуш хийла ков.

Хьалхалерчу дикчу нехан
Йисна серло кхузахь йеха,
Сацалахь и тергалйеш.
Сатасарца йаьржа иза,
Урамашца, Соьлжа-хица,
Къагош маьждиг, цуьнан беш.

И серло ахь ларйе сица,
Цо гIо дийр ду вонца къийса,
Даим сема латтош иэс.
Серло лоруш хуьлда бераш,
Ца йицйеш и довларх шераш,
Кхетам меттахь латтабеш.

Лекха цIенош стигла кхийдарх,
IиндагIашца алсамдийларх
Хир дац серло эшайеш.
Хьайца ларйе ахь и серло,
Дагалецам цуьнца денло
Хиллачуьнца чIагIйеш зIе.

Цхьа меттиг йац мерза дахар
Кхузахь кхехьна доцуш наха,
Дикане шаьш туьйсуш са.
Хиллачеран йу гIайгIанаш,
Iохкурш хилла шайх гIайракхаш,
Йу уьш бIаьрхийх хилла ша.

ХIокху гIалахь кхиндIа вехарг,
Хиллачийн ду хьоь цхьа дехар:
ДIахьо церан ойланаш.
Йиц а ца йеш, хьайца йита,
Сатийсамаш бита иштта,
Баьгнарш, хуьлуш овкъарш шайх. 

Нохчийчоьне 
 
Дуьненан гIовгIанан къизачу къовкъарша 
Лазамах дIайоьлли сан массо шовкъ а. 
Баьгначу лаамех йисинчу овкъарша 
Къежди сан массо а гIуллакх а, зовкх а. 
Сан са ас йазйечу байташлахь деттало, 
Дешнашца сингаттам дIатуьттуш гена. 
Оьмар сайн хьан ломан хих тера хетало – 
Нохчийн малх кхеттачу тIехула шена. 
Iамийна ас дагахь хьан хIора бохь сайна, 
Кхиэло со кхоссарх а хийрачу махка.  
Декаш ду сан аз, хьан аьрзунан мохь санна, 
Лууш сан мукъамаш хьан иэсехь тахка. 
Вац-кха со маьршачу хьан некъах тиллачех, 
Деле хьо йоьхуш ду сан хIора де а. 
Турпала къам дуьйцу илли а хилла шех, 
Йекаш йу, Нохчийчоь, хьан сийлахь цIе а… 
 

ЮСУПОВ Iилман

Даймехкан латта   
 
Хедаш сан хьошаллех, дахаран денош 
ДIадоьлху, сан деган дургал а йиъна. 
Кхолламан некъаш тIе воккхавер Iенош, 
Хьох марзо эца со тоххарехь кхиъна. 
Сайн аьтто ма-белли байIат дан хьуна, 
Ас ловра ахь сайна дов дар а хIора. 
Доьдучу къизачу бIешеран хьýна 
Дуьхьало йан а со ахь Iамавора. 
Чов йинчу сан байтийн мах хадо гIерташ, 
И лахбеш, кIарг ма йе сан гIайгIа къена. 
ХIокху сан амалан кегийра дерташ 
Лайначун гIамаро кIел даьхьна шена.  
Гечделахь, со леллехь сайн гIалат къагош, 
Нагахь ас хьайн амат даьккхинехь басà. 
Йилбазан зуламе тIехIусдарш дагош,  
Хьан маьлхан зIаьнаршлахь цIинделла са сан. 
Хаалахь, хийра некъ хаьржина беха, 
Ца къаьстиний со хьайн лаьмнех дIа атта. 
ХIинца со иэсехь бен хьоьца ца вèха, 
Лен-вуьсу молха сан – Даймехкан латта... 

Шовда  
 
ГIертахь а зама сан йуьхь-сибат хебаршца Iовда, 
Ойланан ницкъо со валаво хьуна тIе, шовда. 
Теллича, вайшиннан кхолламаш гергара хили: 
Байташ ас йазйо, ткъа, ахь олу шабарца илли. 
Сирлачу зевнаца хьо там бан гIерта массарна, 
Ткъа, ас сайн могIанийн дуьне ло, совгIат деш, царна. 
Хьо уьду тIулгаш тIехь, бер санна, самукъадаьлла. 
Со а сайн некъ беш ву, дуккхаъчу зиэрех чекхваьлла. 
Сан синна хетарехь, цуьрриг хир дацара ирча, 
Хуьйцуш вайн кхолламаш, хьох – поэт, сох – шовда хилча: 
Ламчуьра схьалешар, чан йууш хьомечу лаьттан,  
Сийлахь ду, байт йазйан гIертачул, махках а хаьдда… 
 
			   *** 
Со вогIу, луьйзуш сайн поэзин Iаса,  
БIешерийн кIоргене боьдучу новкъа.  
Шен иэсехь латтош йу кху некъан àса,
Сол хьалха ихначийн лараш а, шовкъ а. 
 
Тур санна, къуьйлуш сайн буйнара Iаса, 
Хаддаза некъ бо ас, ца оьгуш гуора, 
Некъо ног тухучохь дош хьовзош мáса, 
Дебош сайн тоьллачу назманийн гIора. 
 
Бух боцу Iаннаш ду йистошца некъан,  
Сан лаьмнийн баххьаш ду со царах ларвеш. 
Хьакъдеш сайн кхиэлана маршонан шекъа, 
Со вогIу, стешхаллин шеконаш къарйеш.   
  
Тур санна, сайн Iаса бIешерех Iуьттуш, 
Шерех чекхвуьйлу со, эшайеш зама, 
Иллешца лензаллин дилханах хуьттуш  
Даймохк а, со шеха схьаваьлла къам а… 
 
			   *** 
Ламанан шовданца гIорийна шен куьйгаш дуьлий, 
Шийла Iа схьакхочу, кIайн хIумнаштегархо хуьлий. 
 
Шах-эсарх ша дина тай-махий цо меттаххьадин, 
Амма ду дуткъа а, зоьрза а лайн сирла кIади. 
 
ХIора лол мел туьйхи, боьху цо йовхонан хьàса, 
ТIаккха бен ца тоьгу дахкаран йургIа цо мàса. 

КIайн хIумнаштегархо дIайолайелча къахьега, 
Со теша: атта дац хIаваэхь лайн чимаш тега.  
 
Iаьно шà тIедарах сайга ма-баьккхинехь лувца, 
Со гIерта цунна сайн могIанех довха тай дуца. 
 
КIайн хIумнаш тоьгуш ду Iа-м, хIуъа дийцарх а наха, 
Сан дешан Iаьнарлахь бохбо цо шен хIора мàха. 
 
Дош дуьллий син мèха, со а-м Iа, сайн байташ тоьгуш, 
Лайн зоьрза киса ду сан иллин йездàрех хьоьгуш. 
 
Iаьно лол мел туху, йаржош шен лайн дато ченаш, 
Сан иэсехь меттаххьов заманан шад хилла зIенаш. 
 
Сан байтийн урчакхо могIанаш тIелуьстуш шена, 
ДIалоьллу, чехабеш, сан шерийн сингаттам къена. 
 
Тегархо Iа хилча, Iаламехь кIайн бедарш йаьржа. 
Сан иллин-м дезар ду мацца а цкъа духа Iаьржа.  
 
Додахь сан ойланийн саз-латта Iожаллин лайла, 
ГIур ду-те дахарехь ас дина тоьгуна къайла?.. 
 
РечIа 
 
Ас бераллехь олхазаршна хийла йийгIи речIа,  
Цхьаъ мукъа а лаца лууш тIома лела са. 
Ойла ца йеш, сайна херадаьккхи хийла леча, 
Ларамза ас гамйи сайца хийла селасат.  
 
Йерриг стигал Iадош, хийла йилхи нана-маршо,  
КараIамо воллу аьлла со шен олхазарш. 
Хийла сийна хIайкал даьккхи хьозарчашна варшо, 
Царна кхераме ду моьттуш мархийн холхазаш... 
 
Иштта хийла тебна Iий-кха сан бералла къиза, 
РечIа  йуьйгIуш, олхазаршна  кIелонаш а йеш.  
Ма шен хеннахь къинхетамо-лоьро ларам бин сан, 
Къизалло сан цомгаш динчу дагна дарба деш… 
 
Ткъа и дарба алсамдуьйлу, со мел хили воккха, 
Доглазаро, поппар санна, кIадйеш кхиэлан берг. 
ХIинца сан бераллин речIа шерийн уьйт1ахь го-кха: 
Хенан дакъаделла куьг ду иза йоьгIна дерг... 

Синтем боцчу сайн дахаран некъаш дуьйлуш гамзар,  
Бехк-гуьнахь а доцчу денойн йаххьаш чIечкъарна, 
ХIаваъ муьйлуш, тIома лела сайн садеIар-зарзар 
Со а-м кхоьру дикка улле хиъча речIанна. 
     
Забарна а доцуш, йоьгIна замано и речIа, 
Лаца лууш кху сан кийрахь тIома лела са. 
Ахь цундела бехк ма билла суна, кура леча, 
Хьо къинтерайала суна, ховха селасат... 
 
Дуьне мел ду уьдуш лела дахаре сан безам, 
Шена ца тохийта гIерташ Iожаллега ка. 
Муха гайта беза цунна ас сайн озабезам? 
Муьлха доIа де ас дайдан сайн бераллин къа? 
 
			   *** 
Воьду со хьуьнхарчу дахкаре хатта: 
Мичахь ду догIанан дай баьхна латта? 
ХIунда ду гуьйренца и догIа шийла, 
Ткъа, цуьнан тIадамийн зов иштта гIийла? 
Бахьана хIун долуш огу цо некъаш, 
Iоврашца шà церан баккъаш тIехь текхаш? 
Цо къамел хIунда до оьгучу гIашца, 
Церан дог этIадеш толкхачу дашца? 
ХIунда цо лестайо бешара мунда? 
Гергарло махè цо кхийдадо хIунда? 
Къежбелла бохь цIуббеш генарчу ломан, 
Нека цо хIунда до, хи дегош Iоман? 
Со теша мегар-кха, ойлане ваьлча, 
Дахкаран жоп иштта хир дара аьлча: 
«Лоьху цо шен сица адаман амал, 
Хан шена цатоарх и караIаммал…» 
 
			   *** 
Луьстачу догIано корашна тIе вота йетташ, 
Буьйса Iа сан куьйго йазйечу байташна хехь. 
Корашна тIехула уьдуш ду тIадамаш, сетташ, 
МогIанаш могIанех хьекхало кехатна тIехь.  
 
Кхехкачу ойланийн догIà сан кхетамехь дòгIу, 
Кхета ца кхета со-м, кехато и муха лов. 
ТIадамийн тоба сан дешнашна байIат дан йогIу, 
Сан дешнийн оьлано дIахуду тIадамийн зов. 

Ойланех тIадамаш хуьттучохь гушдоцчу тèша 
ДогIанан гIовгIа соь хIун ала гIерташ йу-те: 
Арара йочана сан иэсехь хIоьттина-теша, 
Йа са ду-теша сан детталуш корашна тIе?.. 
 
			   *** 
ТIеда бIаьргаш детташ, Iарше хьоьжу шийла де. 
Аьхка ас идийна некъаш талла гуьйре йогIу. 
Лаьтта оьгуш долчу гIанийн можа-цIегIа цIе 
Шеца цхьа а тайпа йовхо йоцуш, эрна йогу. 
 
Цунна улле дог сан теIа, амма дох ца ло. 
Цхьаллин марахь холчухIуьтту синхаам а, шовкъ а. 
Шен-шен гIайгIа хIора тIулго, хIора кIохцало 
Тийжаш йолчу гIаргIулешца ша-ша йоккху новкъа. 
 
Охьахарца аьтто лоьхуш, зовкхан баххьаш Iа, 
Ирс дIадахча, дагахьбаллам буьтуш суна сайнна. 
Гуьйре дIа ца йаьллашехьа, тIегIерташ ду Iа, 
Суна Дала йелла оьмар йацйан гIерташ санна… 
 
Дагалецам  
 
Чов хилла къоьжа де чекхдаьлла даьлча,  
И Iуьллуш хиллачохь го цIегIа ша. 
Орамех тешадо, тIом марсабаьлча, 
Боьлако шен диттийн массо а са. 
Некъаш ду гIишлошна йуьстаха керчаш, 
ЦIий мелла дохк а ду дохуш шен нох. 
Декъашна тIерачу бехчалгех хьерчаш, 
ГIадъоьху хьекъална галбаьлла мох. 
ЦIаьххьана хьаьвзина дарц акхадаьлла,  
Мичахь ду ца хууш шен хьоме Iа. 
Йиш лакха гIоьртинчохь зIок гара йаьлла, 
ХIоъ кхетта, тIам бойна олхазар Iа. 
Сан илли ца дека, ойла йу тезà, 
Легашна херх хьоькхуш сингаттам бу. 
Ша бинчу тийналлехь борз угIуш хеза, 
И угIар ца саца дуй биъна ду. 
Ирачу озаца цо стигал оху, 
ТIомачу бохамо йийсар до и. 
Iер-дахар аьшнашдан Iожалла йогIу, 
ТIунлучу бIаьргаш чохь гIорадо хи... 

ИДИГОВА Жанна

Замане 

Со ахьа дицдина илли ду 
Хьан иэсан белшаш тIехь 
тхьевсина,
Масачу мехаша техкийна,
Къоьжачу тархаша лардина, 
Малх гIоттуш, малх бузуш аналлехь 
Азаллин мукъамех дIаийна,
Со ахьа дицдина илли ду,
Хьан иэсан белшаш тIехь тхьевсина.

Со ахьа дIатесна ков-керт ду,
Хийла хьан гIан-набарш Iадийна,
Iуьйкъенан шелоно дахьийна,
Седанан къадаро тедина,
Доь доцуш дан амал дацарна
Ширачу бIаьвнашка дирзина,
Со ахьа дIатесна ков-керт ду,
Хийла хьан гIан-набарш Iадийна.

Со хьоьца ирс лехна кхокха бу,
Дуккхаза хьан коре хийшина,
Хьан бIаьргийн хиероно кьахкийна,
Гуьйренан ткъевнехь цхьа бисина,
Делахь а, дахаран кху чиллахь
Безаман суй дагца ларбина,
Со хьоьца ирс лоьху кхокха бу,
Дуккхаза хьан коре хийшина.  

Нана

Ас хьуна гатдечу сина
Девзина гаттонан гураш.
ХIоразза цара дог къуьйлуш,
Ма  хала ду лела, Нана

Ас хьоьца йаьккхинчу хенахь 
Мийлина аьхналлин чемаш,
Тахана царах а хьоьгуш,
Ма хала ду йаха, Нана.

Хьан бIаьргийн нур даьгна даьлла,
Кхоларшлахь  малх къайлабаьлла,
IиндагIаш дахделчахьана,
Йовхо ца хаало, Нана.

Дика дош

Деза ду адамна, деза ду,
Дика дош гуттар а деза ду,
Оьшуш ду адамна, оьшуш ду
Дика дош алар а, оьшуш ду.

Лохур ду адамо, лохур ду
Дика дош, диллина, лохур ду,
Хезар ду адамна, хезар ду
Дика дош, хийла а хезар ду.

Кхерстар ду дегнашца, 
		  кхерстар ду,
Дика дош, суй хилла, кхерстар ду.
Даьржар ду дегнашца, даьржар ду,
Дарбане цIе хилла даьржар ду.

Башор бу дегнашца, башор бу,
ХьагI-гамо, цабезам башор бу.
ЧIагIйийр йу дегнаш чохь, 		
		  чIагIйийр йу
Барт-уьйраш, марзо а чIагIйийр йу.

Кхуьур бу кIентий а, кхуьур бу,
Махкана тешаме кхуьур бу.

Лардийр ду кIенташа, лардийр ду,
Дика дош, ца дойтуш, лардийр ду.

…Лелар ду дика дош, лелар ду,
Адмашлахь, сий ца довш, лелар ду.
Дехар ду дика дош, дехар ду,
Машаран хан хилла лаьттар ду.

ЙоIе

Хьо гуттар а кхийринарг,
Кхоьруш, шеха къихкинарг,
Ма долийла дола хьан,
Ма лоцийла куьйга схьа.

Ойланашна йаз а луш,
БIаьрса   иэшош, дууш гуш,
Бала бохьу гIайгIанаш
Ма йуьссийла коьрте шаьш.

Ма дуссийла керта а, 
Амал  аьрха нускал а,
Ма хаълойла дашна а,
Шалхе, хIилла тешна а.

Дахаран чам къахь ца луш,
Йахар, йар а маьрша луш.
Хьайн доьзалца зовкх  хьоьгуш,
ГIоза йаха йиса хьо.

Хаало суна

Хаало суна,
Йолуш хан-хене,
Амале ненан
Сайн амал йерзар,
Мацах цо сайга
Далхадеш хилларг,
Доьзалшка тахна 
Далхош а хилар.

Гуш ду-кха суна
Долуш де-дийне
Амате ненан
Сайн амат дерзар,

Мацах цо санна
Сирделла гиччош
Йовлакха кIела
Гулдеш а хилар.

Хастам бо аса,
Гуьйренан бешахь
ГIа тосуш, дитташ
Iаьнна шаьш кечлуш,
Мацах сан нанас 
Бийцинчу матто 
Марздина дешнаш
Доьзалшка олу.

	 ***
Боху ас, хуьлийла
ХIоранна долахь а
Шена ма-иэшшара
Хьал-бахам, даьхни а.

Дуьненан йалсмани
Йевзина ваха ша,
Ваьлла дIавахнарг а,
ДIатосуш ков-керт шен.

Ткъа суна оьшушдерг
Нохчийчохь йахар ду,
Ткъа суна  оьшушдерг
Нохчийчохь йалар ду.

Ткъа йелла йаьлча а
ГIа-бецах гIаттар а,
Мела мох хьаькхча а
Зезагах тахкар а.

Ткьа суна дезашдерг
Нохчийн цхьа илли ду,
Ткьа суна луушдерг
Доггах и алар ду.

Ткъа аьлла йаьлча а,
Махкана дисар а,
Хан-зама йаьлча а,
Адамна иэшар а.

Нохчийн мотт

Нагахь сан тукхамна,тайпана
СовгIатна биллина ца хилча,
Суна-м хьо бевзаш хир бацара,
Суна-м хьо безаш хир бацара,
Хьан зевне дашца дог дагарца
ДIалела гIор а хир дацара.

Нагахь сан тукхамо,тайпано
Къийсамехь ларбина ца хилча,
Суна-м хьан малх кхетар бацара,
Суна-м хьан нур къегар дацара,
Лаьтта тIехь « Нохчо» цIе йицйелла,
Вийца да воцу йоI хир йара.

		  ***
Сан декхар, Нохчийчоь, 
Хьан амат лар а деш,
ГIиллакхан,оьздаллин
Кхерч меттахь латтабеш,
Хьан цIентIехь йахар а,
Хьан цIентIехь йацар а,
ГIора-ницкъ ма-ббу сан
Беркат хьан дебор а.

Сан лаам, Нохчийчоь,
Хьан кхоллам бовзар а, 
Хилладерш, лайнадерш
Сица сайн литтар а,
Хьан хилларг ларар а,
Хьан хиндерг кхалар а,
Дагна ма-дезза и 
Синтеме схьагар а.

		  ***
Цабезамо, дагца баI а кхиош,
ДIаьвше дешнаш матте кхийдадо.
Цабезамо, маьлхан нур а кхолош,
Iаьржа бода бIаьргех хьерчабо.

Цабезамо, безаман чам къахьбеш,
Орца кхочу тIайш а иэгадо,

Цабезамо, уьйр-марзо а хадош,
Адман дахар цхьалле кхачадо.

Цундела ас цабезаме боху:
«Хьох леташ со дорцах гIуьттур йу, 
Сайн дагах хьан цинц а 
		  ца булуьйтуш,
Кху дуьненах йала кийча йу».

		  ***
Диканаш мацца а хьоьгург 
		  а хилла-кха,
Хьеггане хьоьгур дац 
	 моьттуш, дIалеллехь а, –
Доьзал а кхиича, дика а кхиича,
Нахана, хьуна а беркате кхиича.

Корта а айъина леларг а хилла-кха,
ГIийла буо хьо лоруш таьIна 
		  цкъа леллехь а, –
Дикачу доьзалехь кIант 
		  оьзда кхиича,
Нахаца, хьоьца а дог дика кхиича.

Лаьтта тIехь хан йоккхуш, 
		  доттагIа, хаа ду,
Дезачу совгIатал деза а сийлахь ду 
–
Дикачу доьзалехь кIант 
		  къонах кхиар а,
Нахана, хьуна а Iу хила кхиар а.

		  ***
Кхин мохк а суна-м ца бевза,
Йа бовза лаа-м ца лаьа,
Кхин мехкан шовда ца деза,
Дезачух хьега а ца хьоьгу.
…Лаьтта тIехь шел хазниг боцуш,
Цу Дала Нохчийн Мохк белла,
Цу Мехкан кийрара, кхехкаш,
Бухдуьйлу шовда-хиш делла.

Кхин мотт а суна-м ца хаьа,
Йа хаа лаа-м ца лаьа,
Кхин меттан дашах ца кхета,
Кхетачух цец а ца йуьйлу.
…Сан сина аьхна дIабийца
Цу Дала Нохчийн Мотт белла,
Цу Меттан хазалла йийца,
Лен доцу Нохчийн Дош делла.

		  ***
Чаккхе йоцу хелхар, –
Дахаран хьо хелхар,
Валар, висар цхьана
Бал боккхуш ду денна.

Цу хелхаран гуоно
Ца уозош шен гуо чу,
Вуьсуш вац вайх цхьа а,
Вуьсур а вац цкъа а.

		  ***
Наноша аганахь техкийна дар-кха
			    хьо, дуьне.
КIентий шаьш кхиабеш: «дуккха а 
вехийла» бохуш,
Мехкарий кхиабеш: «ирс долуш 
	 хуьлда хьо» – бохуш,
Наноша аганахь техкийна 
дар-кха хьо, дуьне.

Техкийна-м дацара, кIенташна 
		  баланаш боьхуш,
Техкийна дацара, мехкаршна 
		  гIайгIанаш йоьхуш,

ЦIеначу даггара, аганан 
		  иллеш а олуш,
Наноша диканна, техкийна дар-кха 	
			   хьо, дуьне…

Муьлхачу мехаша хьуна чу
		   цабезам кхоьхьу?
Муьлхачу догIнашца хьуна чохь
		  хьагI-гамо хьоькъу?
Дахаран зовкх хьиега, наноша 
		  техкадо ага,   
Муьлхачу гIемаша туьйсу хьо 
		  къизаллин цIерга?

Муьлхачу адамна ирсан доь дойъу 
		  некъ оьшу? 
Муьлхачу куьйгаца жил-Iалам 
Iадош герз кхуьссу?
Кху лаьттан хIора ша дерачу
		   чевнашца йара,
Хьенан дог хуьлу-те, дуьне, 
		  хьох ца Iаббал, 
дера?

…Наноша аганахь техкийна малх 
кхета дуьне,
Балане йазйелчу мархашлахь малх 
къайлабуьйлуш,
Тахна-м хьо цIе-кIуьрлахь, 
акхтарган гIа хилла, техка,
Даларний-дисарний йуккъерчу 
киртиг тIехь техка.

(Юсупов Iилманан поэзих дош)

Уггар а луьра тIемаш, революцеш, гIаттамаш, карчамаш, цар-
на коьртехь лаьттинчу цIарна цIейахханчу бIонбаьччанех дийцар а, 
цхьана муьрна лерса чехадо гIовгIа а хуьлий, дIадоьрзу заманан йо-
халлехь. Дуьненан исторехь билгалдала кхиъна муьлхха а къам хьа-
хийначохь, массарал хьалха, буьйса хазйина седарчий санна, иэсехь 
серлайовлурш цуьнан йаздархойн а, поэтийн а цIерш йу: Вергилий, 
Овидий, Петрарка, Шекспир, Шиллер, Гете, Гейне, Пушкин, Лермон-
тов, иштта дIа дуккха а кхийерш а.

Делан къинхетамца, хIинццалц хорамаш бина, хьегаман къурдаш да-
галецамашкахь дуьсуш, вайн а аьтто хили иштта къеггинчу похIмица 
корматаллин лаккхарчу тIегIанехь хьанал къахьегначу йаздархойн а, 
поэтийн а цIераш йаха. Уьш бу: Бадуев СаьIид, Мамакаев Мохьмад, 
Мамакаев Iарби, Айдамиров Абузар. Церан могIарехь дозаллица цIе 
йаккха хьакъдолуш ву вайн заманхо, похIме поэт Юсупов Iилман. 

Вайн махкахь йевзина ца Iаш, йерриг а Европехь литературни шу-
ьйрачу гуонашкахь йевзаш йу цуьнан цIе. АллахI-Дала шена деллачу 
похIмица нохчийн поэзин дош дуьненан литературехь довзуьйтуш 
схьавогIуш ву поэт, вайга шех дозалла а дойтуш. 

Йуьхьанца дуьйна а шайн башхаллица къаьсташ йу Юсупов 
Iилманан йерриге байташ. Уьш йуьзна йу нохчийн къоман дахаран аь-
знех, дог-ойла хьоьстучу суьртех, исбаьхьчу дустарех, маьIнечу чула-
цамах. Нохчийн халкъан садеIар хаало цо йазбинчу хIор а могIанехь. 
Цуьнан байташ йешархойн даг чу йуьйшу, маьлхан Нохчийчоь, цуь-
нан Iаламан хазалла, са маьрша долчу къоман оьзда гIиллакхаш де-
заре а кхойкхуш.

Лехамашна сутарчу сайн синна
ХIун ду хууш кху дуьнен чохь товш,
Ас, сайн ненан бIаьрхих шекъа дина,
Даг тIе йазди «Даймохк» боху дош… 

Оцу беркатечу новкъахь Iилман волу 50 шо сов хан йу. 1аламат 
шуьйра, маьIне а чулацам болуш йу цуьнан байташ. Уьш йешархойн 
синкIоргене кхочу, ойлане а бохуш, керлачу анайисте дIаийзош. 

АллахI-Дала комаьрша похIма делла поэт хилла ца 1аш, нохчийн 
меттан говзанча ву Юсупов Iилман. 

ГАЗИЕВА Аза

Дахаран аьзнаш

Поэтан муьлхха а байт йоьшуш, бос керча нохчийн меттан хазалла 

хаало йеххачу ханна, даг чохь йаха а йуьсуш.

Къежбелла бутт ловзу Iома чохь хица,
Чомечу хIавао зовкх дендо сица,
Дацаре дIадоьду массо а къа сан.
БIаьстенан хьечаша даккхале заза.
Мукъамца токх а йеш, сан ойла йекха,
Зарзаро нигат до сахаддалц йека,
Ца хIуттуш соьга хьан испайлла хьахо,
Цхьалхачу зурманца дог хьоьсту махо.
Со Iаьнах чекхвалар даздарца, хIинца
Безаман къайле йу лелаш сан цIийца…

Генарчу Казахстанехь бехачу нохчийн доьзалехь 1951-чу шеран 
товбецан беттан 23-чу дийнахь дуьнен чу ваьлла Юсупов Iилман. 
Сталинан хьадалчаша нохчий, гIалгIай а къинхетамза махках баьхна, 
13 шарахь шайн дай баьхначу латте цара гIийла сатийсина зама йу 
иза. 

1957-чу шеран кхолламан баттахь нохчашна, гIалгIашна а маршо 
йелира шайн цIаберза. Шен боккхачу доьзалца дай баьхначу Веда-
нан кIоштарчу Хоттане (1960 шарахь) цIа веара Iилманан да Мовсур, 
нана Аманат. Шайн йуьртахь школе деша дахара цуьнан бераш. 

Iилман школехь дика доьшуш вара. Бераллехь дуьйна хааршка су-
тара кхийдаш хилла кIант йуьхьанцарчу классашкахь дика доьшуш а, 
книгаш йешаре марзвелла а вара. 

1970-чу шарахь МахкатIера йуккъера школа чекхйаьккхина, Ле-
нинградерчу университетан историн факультете деша вахара 1илман. 
Т1ехдикачу хааршца ЛГУ чекхйаьккхина (1977-чу шарахь), дуккха а 
шерашкахь Хоттанерчу йуккъерчу школехь истори хьоьхуш, дирек-
торан заместитель а белхаш бира Юсупов Iилмана.

Дукха хьалхе волавелла Iилман байташ йазйан. Д1адаханчу ХХ-чу 
бIешеран 60-чу шерашкахь дуккха а кхиазхой бара космосан «цам-
гар» шайх хьакхайелла. Гагарин Юрий космосе вахарца доьзна дара 
СССР-н массо маьIIехь а и «цамгар» йаржар. Нохчийн къоьжачу 
лаьмнашка кхаьчна хиллера цуьнан хIуо. 1илманан 13 шо дара, дуьх-
хьарлера «Кема» цIе йолу байт йазйеш. 

Бакъду, космосе болчу безамал а, нуьцкъала хиллера к1ентан по-
эзига болу безам. 

ХХ-чу бIешеран 60-чу шерашкахь дуьйна нохчийн поэзи шен зев-
нечу байташца серлайохуш ву Iилман.



101

Орга - 2023 (4)
Стиглахь беттан доккха хIоа луьйсуш,
РагI а лаьцна, мархаш хийцало.
Тховса уьш сан деган бIаьра хьуьйсуш,
ТIома ойла ирах хецало…
Седа боду, стиглахь тача огуш,
(Бода цуьнга жимма эшало)
Дешнийн чIийш сан меттан 
	 буьххьехь догуш,
Довха хьацар дагах лешало… 

ХХ-чу бIешеран 90-чу шерашкахь литературни-исбаьхьаллин 
«Орга» журналан коьрта редактор х1оьттира Юсупов Iилман. Бакъду, 
журналехь болхбар деха ца хилира цуьнан, цхьана шарахь. 

1996-1999-чуй шерашкахь Нохчийн Республикин дешаран а, 
Iилманан а министран хьалхарчу заместителан даржехь болх бира цо. 

2001-чу шарахь, махках ваьлла, Швецехь Iар-вахар долуш ву поэт. 
Даймахкана генахь Iаш велахь а, цуьнан ойланаш хаддаза Нохчий-

чоьнах хьерчаш йу. Поэтан байташкахь вайна и бакъдерг шера гуш а 
ду. Къаьсттина серлабаьлла дай баьхначу лаьтте болу цуьнан ховха 
безам «Нохчийчоьне» цIе йолчу сонетехь:

Къоналлех йисинчу ойланийн 
	 испайлла йаош,
Ма хала кхобу ас сайн шерийн 
	 стамбелла доьзал.
Ас хехкарх тахана кхиэлан дин, 
	 бергаш а йаош,
Мацца а гIур бу и, бухбоккхуш 
	 сан деган гоьза.

Сан байтийн дешнашлахь 
	 хьийкъина дог-ойла йатош,
Адамийн бендацар векалдеш 
	 со вайъа доьза,
Цхьа минот дIаэккхахь цIаьххьана, 
	 сан оьмар йадош,
Ахь марчо даккхалахь суна 
	 хьайн дахкаран боьзах.

Каш-борзан гIовланах верасийн 
	 ойланаш йакхош,
Цаьрга бос оьцуьйтуш, 
	 уьшалахь йолучу къоьзан

Со дагалацарца маж йаьлла хьайн беснеш йакъош,
Ахь декъалвелахь со даггара, 
	 хIай Нохчийчоь сан…

Ткъа нагахь къайллах ахь 
	 тергалдахь сан гIийла чурт,
Цунна тIехь къаьстар ду хьуна 
	 хьайн гIайгIане сурт…

Кхин цхьа хIума дара суна билгалдаккха лууш. Швецехь Iаш вара 
аьлла, Нохчийн Республикин йаздархойн Союзо терго йоцуш ца ви-
тина поэт. 2022-чу шарахь дара, НР-н Парламентан депутат Ельсаев 
Iаламахьад коьртехь волчу НР-н йаздархойн Союзо Iилманан байтийн 
гулар арахоьцуш. «Хьалхара жамIаш» йу гуларан цIе. Ши бIе сов байт 
йу гуларехь. Иза доккха совгIат ду 1илманан поэзи йезачарна. 

Цуьнан зорбане 12 поэзин книга йаьлла. ГIамарлахь лепа жовхIарш 
санна, нохчийн меттан исбаьхьа басарш серладохуш йазйина байташ 
йу цуьнан.

КIорггера хаарш, лаккхара Iилма а долу похIме поэт нохчийн мат-
тахь байташ йазйина Iаш вац. Корматаллин лаккхарчу тIегIанехь цо 
оьрсийн маттахь йазйина байташ кест-кеста зорбане йоху Россехь 
арадовлучу литературин-исбаьхьаллин журналаша. Царах цхьаъ ду 
Воронежехь арадолуш долу «Подъём» журнал. 

Иштта цуьнан дуьненан литературехь махбоцу беркат хилла 
дIахIиттина байташ зорбане йийлина ингалсан, испанхойн, болга-
рийн, украинцийн, гуьржийн а меттанашкахь. Герггарчу хенахь Поль-
шехь зорбане йаккха кечйеш йу Iилманан оьрсийн маттахь йазйинчу 
байтийн гулар. 

Ткъа шведийн маттах дерг аьлча, дуккха а хан йу цо и мотт Iамийна 
а, шведийн маттахь байташ йазйо а. Цу декъехь цхьа а тайпа шеко-
наш ца йуьтуш, теш хIуьттуш ду вайн махкахо Швецин йаздархойн 
Союзан декъашхо хилар а, оцу Союзехь вайн махкахо тахана а бок-
кхачу кхиамца болх беш хилар а. 

Цул сов, 2006-чу шеран эсаран беттан 9–15-чуй деношкахь Швецин 
Хёрнесанд гIалахь хилла хIор а шарахь дIахьош йолу рогIера поэзин 
фестиваль. Оцу шеран фестивалехь дийнна цхьа де вайн похIмечу 
махкахочун, башхачу поэтан исбаьхьачу поэзина лерина хилла. 

Вайх хIоранна а боккха, хаза кхаъ бу – дерриг дуьнене а лакха-
ра бIаьрг бетташ йолчу Европехь нохчийн поэт иштта лаккхарчу 
тIегIанехь тIелацар, цуьнан сий-ларамбар а. 

Вай дозалла до ХХI-чу бIешарахь нохчийн поэто иштта толаман 
ирхе йаккхарх, нохчийн къоман поэзин кхиам иза хиларна тоьшалла 
а деш. 

Бакъду, толаман ирхене ша кхаьчнехь а, цо цкъа а ца дицдо Нох-

чийчоьно кхиийна, амал йахчийна, «илли ала векал вина», дуьненан 
йистйоцу некъаш йуьхьарлацийтина поэт ша хилар. Цунна тоьшалла 
ду Юсупов Iилманан байташ. 

Нохчийн амал йу поэто йаздинчу хIор а дашехь. Нохчийн къоман 
дахаран зевнечу аьзнех йуьзна йу цуьнан башха поэзи. Цо чIагIбо 
дахаре болу безам, деза Iамаво дай баьхна латта, кхойкху дикане, ада-
малле, къинхетаме, Делан диканах цкъа а дог цадилларе. 

Шен Даймахкана генахь Iер-вахар делахь а, нохчийн похIме поэт ву 
Юсупов Iилман. Йоккха, сирла а йу цо нохчийн литературина йукъа 
йиллина хазна. ХIор а дешархочунна нохчаллин къилба марздеш дека 
цуьнан поэзера зевне аьзнаш. Уьш вайн халкъан дахарера аьзнаш хи-
ларо дог деладо. Ма-дарра дийцича, цуьнан байташ йоьшуш, Юсупов 
Iилман ша а хетало нохчийн къоман нуьцкъала аз.

Денош а къасталуш хилла шайн беснашца:
Цхьаъ хуьлу са хьоьстуш 
	 цIегIачу беснешца,
Ткъа важа схьахIутту месашца къоьжачу,
Шийлачу бIаьргашца, гIайгIане хьоьжучу.
Цхьаъ догIу цIов бохьуш 
	 седарчийн сегарийн,
Вукхо мухь текхабо боккхачу кегарийн.
Со кура ца волу дог ловзадаьлча а,
Сайга сайн сирлачу дийно дош аьлча а.
Воха а ца вуху, де дарах кхоьлина:
Муьлхха а де лара со Дала кхоьллина...

		    Кхо синхаам 

Сайн иллийн хIусамехь баьрчче 
	 мотт биллина, 
ДIабижо кечби ас кхо синхаам. 
Царна хIуо кхетийта, 
	 деган кор диллина, 
Хьийза сан уггаре оьзда лаам. 

Хьалхара синхаам йезачун бIаьргаша,
Геннара схьакъежий, гIенашла хьо. 
Шовданан коьрте дIабигийтар цаьрга ша 
Набарха даима далхадо цо. 

ШолгIа синхаам, ненан дог хьаьстина 
Баьлча бен, цхьанна а тхьаьвсаш ца го. 
Тембоцу наб хуьлу йийриг 
	 цо къаьсттина — 
МIаьргонехь эзарзза 
	 бIаьрг боьллу цо. 

КхоалгIачо, Iаьржачу вонна 
	 некъ бихкина, 
Нисдо сан кхолламан коьрта низам. 
Набаран суй банза, 
	 ондда йукъ йихкина, 
Даймехкан ойла йеш, Iаш бу иза-м… 

Ойланийн сирла мотт царна 
	 кIел биллина, 
Сайн кхуьй а синхаам хьоьстуш со Iа. 
Хьалхарчу шиннан 
	 наб ларйо ас виллина, 
КхоалгIачо гонаха хIоттадой ха… 

АРСАНУКАЕВ Муса

Хьо цIа варе хьоьжу нана
(Пьеса-миниатюра)

Дакъалоцурш:
Селехьат , тIаме ваханчу кIентан нана – 75 шо.
Дауд, ненан кIант – 20 шо.
Журналист Салман – 45 шо.
Селехьатан лулахой

1-ра сурт

(Селехьат цхьацца гIуллакхаш деш йу, чувогIу Дауд)
Дауд:
– Нана, хьо муха йу? ДегIо са-м ца гатдо хьан?
Селехьат:
– Дика йара со-м. Могашалла а тоьур йу, дIайаханарг йухайогIур йац. 

Вуьшта со мукъайаккха воллуш хьо а вац. Ахь цхьа зуда йалийча, суна 
накъост а хир йара, чохь гIуллакх дан сан нус а хир йара. Хьо оцуьнан 
ойла йеш ван вуй-те?

Дауд:
– Нана, тахана уьш дуьйцучохь ма дац хьал. Боьдуш тIом бу, немцойн 

фашисташ Москвана улло кхаьчна. Цара йохош йу вайн гIаланаш, 
йарташ, бехк боцу адамаш ду дойъуш. Даймохк халачу хьолехь бу. Шен 
гIуллакх хьехочохь дац хIара.

Селехьат:
– Дера, тIом а ма бу. Хала хан а ма йу. Аса-м, хьо сайн цхьаъ бен воцу 

дела, хьо, доьзал а болийна, охьахаа лууш, бохура. Со-м, сайн гIора мел 
ду, дIатийсалур йара. Хьуна са ма гатдо ас.

Дауд:
– Нана, хьоьга цхьа хIума ала дезаш ву со. Сан накъостий берриш а 

тIам тIе бахана, уллора доттагIий а цхьаьна. Со, тIе ца кхойкхуш, хIокху 
дийне схьавалийна военкомато. Суна сайн лаамца тIам тIе ваха лаьа. 
Чу а хиина Iойла дац, нахана йукъавала а эхь хета суна. Нана, хьоьгара 
пурба оьшур-кх суна цига ваха. Х1ун эр дара ахь?

Селехьат:
– Ойн, ахь хIун дуьйцу, ва Дага? Хьо тIам тIе муха воьду? Со-о йуьсуш 

йолчу сан ойла йиний ахь? Со хьанна оьшур йу? СагIадоьхург санна, 
нехан неIар тIе хIуьттуш, лелар йу со?

Дауд: 
– Нана, сох дика кхеталахь. Ца вахча ма ца волу со. МостагI ма ву 

чувеана, вайн халкъ а, мохк а хIаллакбеш. Хьуна йуххе а хиъна, со 
муха Iийр ву?

Селехьат:
– Деллахь, хьуна стаг вац алийта а ма ца лаьа суна, сан кIант…
Цхьаъ бен воцу, хьо дIахьажо а дац-кх атта… (йоьлхуш, дехьара чу йоьду).
Дауд: 
– Нана, ма йелхахь! Ас дош ло хьуна – со цIа вогIур ву, хьуна! ТIаккха 

вай дика Iийр ду.
 (ЦIерпоштан шок хеза, мукъам)

 2-гIа сурт

 (Селехьат, Iаьржа йовлакх а тиллина, Iаш йу)
Селехьат (гIийла мукъам а беш):
Хьо ларвина бIаьрсих йели,
ЛадийгIина лерсих йели.
Беллачаьрца хьо вац, боху,
Дийначаьрца хьо вац, боху.
 ГIийла нана дIатесина,
Ма вай-кха хьо, сан дашониг.
 (чуйогIу ши лулахо):
1 –ра лулахо:
 – Де дика хуьлда хьан, Деца! Хьо муха Iаш йу?
2-гIа лулахо:
– Де дика хуьлда, Деца!
Селехьат:
– Диканца йехийла, ши йоI! Ма бакъ йеара шуьшиъ! Охаховшал эцца. 

ХIун дуьйцу наха? ХIумма а дуй керланиг, хазаниг? 
1-ра лулахо:
– ХIара ду аьлла, кхин хIумма а дац. Хьоьга йистхила чуйеанера 

тхойшиъ, хьо муха Iаш йу а хьожуш.
Селехьат:
– Бакъ йеана, Дела реза хуьлда шуьшинна! Со а хIокху метта дIа Iаш 

йу-кх, сайн декъаза дуьне а дууш. Ткъе итт шо дIадели, сан кIант тIам тIе 
вахана. Цхьа а хаам бац-кх цуьнгара, йа дийна ву, йа велла ву аьлла. Ма 
хала хилла-кх, ладоьгIуш, хан йаккха. Хорам а хилла, Iаш йу-кх со оцу 
йерриге а хенахь, кхана цхьа диканиг хезар дац-те бохуш, сатуьйсуш.

 1-ра лулахо:
– Ва-а, Деца, цхьа а жоп доцуш муха хир ду? Ахь кехаташ йаздайтина-м, 

бохура. Цхьана а кепара хаам бац Iедалера?
 Селехьат: 

– Гуттар цара доуьйтуш долу жоп цхьаъ ду-кх: дийначарна йукъахь а 

вац, беллачарна йукъахь а вац олий. 
2-гIа лулахо:
– ТIеман коьртачу архиве кехат йаздича, цара нийса жоп доуьйту, ма 

олура наха. Цига ца йаздайтина ахь, Деца? 
Селехьат:
– Дера, йаздайтина, сан диканаш! Ас кехат ца йаздойтуш меттиг йисна 

а ма йац. Цхьана а меттехь, сан кIантах хилларг хууш, цхьа да а вац, 
цунах ала цхьа дош а дац-кх.

1-ра лулахо:
– Деца, ахь са а ма гатдо, делахь а цхьа дика кхаъ боцуш, хир дац 

хьуна. Дала рицкъ цIехьа дерзадойла хьан кIентан!
2-гIа лулахо:
– Амин! Дала хазачу кхоаца дог хьостийла хьан, Деца!
Селехьат:
– Дела реза хуьлда шуьшинна! Дукха йехийла шуьшиъ!

 3-гI сурт

 (Аьхке. Селехьат уьйтIахь цхьацца гIуллакхаш деш йу. УьйтIа 
Салман вогIу).

Журналист Салман:
– Де дика хуьлда хьан! Хьо Селехьат-м йац?
Селехьат:
– Диканца вехийла! Йу, со Селехьат йу… Суна ма ца вевза хьо…
Салман: 
– Хьуна со вевзар вац. Сан цIе Салман йу. Со генара веана ву. Iер-

вахар а, болх-некъ а Москвахь бу сан. Хьоьга цхьа хабар дIатоха веанера 
со. Дукха хан йоцуш тхо, журналисташ, Европе дахана дара белхан 
гIуллакхна. Тхан делегаци масех пачхьалкхехула чекхйелира. Иштта 
тхо Грецехь долчу хенахь, отелехь соьга хаам бира, Нохчийчуьра стаг 
лоьхуш, веана, цхьаъ ву аьлла.

 Со тхаьш Iачуьра лаха чувоьссира, иза мила ву хьажа. Суна, тIевеана, 
ша вовзийтира гIеметтахIоьттинчу цхьана стага. ТIехьаьжна, цуьнан 50-
55 шо хир дара. ГIеххьа къежвелла а волуш, зоьртала стаг вара иза. Шен 
цIе Дауд йу, ша кхузара, шун йуьртара а ву, шен ненан цIе Селехьат а йу, 
элира цо. Хоьтту-уш, со хьо йолчу кхечира, цуьнгара хьуна кост дохьуш. 

Селехьат: 
– Вай сан дог! Муха йу элира цо шен цIе? 
Салман:
– Дауд йу элира.
Селехьат:
 – Вай сан Дела! Вай сан Дела! Схьакаро воллу-те сан кIант? Собар 

делахь, жимма садаIийталахь соьга! ХIара лан атта хIума дац! (Сиха 
чуйоьду. Коьртара Iаьржа йовлакх дIа а доккхий, кхин йовлакх а 
туьллий, арайолу)

 Шаьш хилла меттиг Гиреци йара, боху ахь? И мичахь йу, сан диканиг? 
Ойн, ша цIа вогIу ца бохура цо? 

Салман:
– Иза-м ца элира цо, Селехьат. ХIара кехат даийтира цо, хьоьга дIало 

аьлла.
Селехьат:
– Ойн, цо хIун леладо? ХIун деш Iаш ву, цIа ца вогIуш? Цуьнга 

сатийсина, бIаьрсих а, могашаллех а йаьлла, Iаш ма йу со. Ма дукха 
хан йу суна иза ганза… Со йалале, цIа кхочур вац те? Салман, дешахь и 
кехат, цуьнгара хааме сатийсина, кIелйисна-кх со.

Салман:
 – Цо йаз ма-дарра, дIадоьшу ас, …йуха гочдийр ду хьуна.
 «Хеллоу, май диа мазер Селехат! Итс ми, йор сан Дауд. Туу мени йерз 

эгоу ай лефт май виллидж энд йу, диа мазер! Э лот оф тайм пассед эвер 
синс.

Селехьат:
– Салман, цкъа собар дехьа! И хIун жIаьлийн мотт бу цу тIехь берг? 

Нохчийн маттахь хIунда ца йаздина цо шен нене кехат?
Салман:
– Селехьат, халахеташ делахь а, цунна бицбелла нохчийн мотт. Иза 

цигахь волу дукха а хан ма йу…
Селехьат:
– Муха бицбелла нохчийн мотт? Шен ненан мотт муха бицлур бу 

стагана? Ахь хIун дуьйцу? 
Салман:
– Охашиммо цигахь бийцинарг ингалсан мотт бара. Ша дика Iаш ву, 

шен шортта таро а, баккхий бахамаш а бу, бохура. Шена са ма гатде, 
хьоьга дIаала бохура цо.

Селехьат:
– Са ма гатде бохура?... ХIаъ, кхин гатдийр дац…Гатдина йели…
Вели сан кIант. Суна вели, дуьненна виснехь а…
 (Меллаша чуйоьду. Салман кехат гIанта тIе охьа а дуьллий, кертара 

араволу). 
Селехьат (арайолу, коьрта тиллина Iаьржа йовлакх а долуш):
– Маржа сан кIант, ма ца моьттура суна хьо иштта хир ву… Хьо 

доьналлица тIамехь велла аьлла хезнехь, ма дуккха а паргIат хир йара 
со хIинцачул. Ма дог дохий ахь сан! Хьо муха веха-те, хьайн нана а, 
Даймохк а бицбина? 

Кирхьа

Иоккхачу АтагӀа Культурин цӀийнан куьйгалхочун балха хьажийнера 
со 1965-чу шарахь. Ас сайца лелош журнал дара, башха кхолламаш 
болчу нахах лаьцна тIе дIайаздеш.

Сан Ӏер-вахар Юсуп-Моллин гергарчу нехан кертахь нисделлера. 
Суна дагадеара айса йаздеш хилла журнал а, сайна Йоккхачу АтагӀара 
Эсамбаева Анас дийцинарг а. Иза 1983-чу шарахь кхелхина.

ДIайаханчу заманах лаьцна дукха дуьйцура цо. Халонаш, харцонаш 
лайна а, гина а, доьналлица царах чекхйаьлла а йара иза. Цуьнан цӀийнда 
(Эсамбаев Махьмудан воккхахволу ваша МуцӀул) 1938-чу шарахь, 
Ӏуьйранна пхи сахьт долуш, тоьпаш тоьхна, вийнера, харцмотт а бина, 
цхьа бехк боцуш.

Анас дуьйцурш дукха дара. Куьзга санна цӀена, оьзда, бусалба стаг 
йара иза. Ша йаллалц, бусалба дин цӀена лелийна а, Далла Ӏамал йина 
а йара. Иштта ца хуьлийла а дацара. Дешначу нехан цӀийнах йара иза. 
Юсуп-Моллин шича, Жабин йоӀ.

Вуно кхетаме, хьекъале, хилларг дика дагадогӀуш йара иза, цо ма-
дийццара ас дIайаздина.

Анас дуьйцура:
– Тхоьга говрашкахь ши жIайхо веара. Сан хIетахь ворхӀ шо дара. 

Шаьшшиъ, хIума а кхаьллина, паргӀатваьлча, цара Юсуп-Молле шаьш 
деана гӀуллакх дийцира. Цо дуьйцура: «Шайн махкахь вехаш волчу 
стеган ши зуда йу. Цхьаъ мискачу нехан йу, хаза хиларна йалийна, важа 
– хьал долчу нехан. Шина а зудчо xlop a шарахь зудабераш до. ХӀинца 
а церан уьш хилахь, ша уьш кех бохур бу аьлла майрачо. И хӀума 
шайна хезча, хьал долчу наха, шайниг ца йохайайта, бер схьаоьцучу 
зударшна кхаъ белла хилла, нагахь мискачу зудчун божабер хилахь, 
иза шайчунна улле дилла аьлла. Ши зуда паргӀатйаьлча, цхьа бер 
гуттар а, ца соцуш, доьлхуш хилла. Иза къечу зудчун божабер хилла. 
«И бер соьга дакхадайтийша, соцур дацара-теша и доьлхучуьра» – 
аьлла зудчо. Цуьнга дӀаделла бер дакха а декхна, дӀадижна. Йуха а 
иштта дӀадуьжуш хилла бер. ТӀаккха къечу зудчо аьлла: «И бер сайн 
долуш санна, хета суна, цуьнгара болу мохь, сайн кийрара болуш 
санна, хета суна. И бер сан ду.» Дийцаре, къийсаме а даьллера и 
гIуллакх. Зудчун бала кхочу нах массанхьахула леллера, бакъо лоьхуш. 
Амма, дан хIума доцуш, биснера. ТIаккха уьш Йоккхачу АтагӀа Юсуп 
Молла волчу хьовсийнера. И гIуллакх шега дийцича, цо: «Иза хала 

Йоккхачу АтагIара
Юсуп-Молла

ИМАЕВ Тапа

хуур дац. Шина а зудчун шура хӀума тоьгуш, пӀелгах буллучу шина 
тӀари чу йоттий, Мизин терзанца оза. Шура йеза йолчун ду божабер».

I9I9-чу шарахь, Чехкара-ГIала йохийча, цигахь бехачу 
гӀалагӀазкхийн хӀуманаш лечкъо буьйлабеллера гуонахарчу 
йарташкахь беха нохчий. ТӀаккха Юсуп-Моллас, и гӀуллакх чӀогӀа 
хьарам ду аьлла, дӀакхайкхийнера. И хезначара, шаьш схьаэцна долу 
хӀума цуьнан жимачу маьждигна хьалха а деана, охьадиллинера. 
ГӀалагӀазкхий Юсуп-Моллина хьалха горахӀуьттура, бохура Анас, 
баркалла бохуш.

Жимачу АтагӀахь цхьа гӀуллакх къасто вовшахкхета безаш хиллера 
дешна нах. Юсуп-Молла цига кхача хьевелча, цхьамма аьллера: «Вай 
кхин хьоьжур дац цуьнга, вай ваьш къасто деза и гӀуллакх».

ТӀаккха кхечо аьллера: «Вай къастам-м дийр дара и, амма Юсуп-
Моллас дохор ду-кх. Собар де вай?!»

«Цунна хуург ца хууш дац вай а, гӀуллакх чекхдаккха деза!» – аьлла 
хьалхарчо.

Шайн гӀуллакх чекхдаьккхина, уьш арабовлучу хенахь, салам а луш:  
«Кхуза схьавогӀуш, новкъахь тӀаьхьа а кхиъна, наха вухаверзийна, 
маслаӀатна вигнера со. Нахана йуккъе доккха зулам дужуш дара. Делан 
лаамца, и дӀадерзийна вогӀу шуна со...», – элира схьавеанчу Юсуп-
Моллас.

Цара шаьш дерзийна гӀуллакх дӀадийцинера, тӀаккха Юсуп-Моллас 
аьллера: «Нийса дац-кха аш динарг».

Юсуп-Моллас вай динарг дохор ду баьхначо аьллера: «Ас шуьга 
ала-м элира, Юсуп-Моллас дохор ду». ТӀаккха «Юсуп-Моллина хуург 
ца хууш-м дац вай», – аьллачо, шена Юсуп-Моллина кхин ала хIума 
ца карийча, аьллера: «Шун барт белхьара шун Йоккхачу АтагӀахь цхьа 
маьждиг хир дара шиъ а доцуш. Шинхьа рузба а хир дацара, шун.

Юсуп-Моллас, и гена ца далийта, забарца дӀадерзийнера: «ХӀун дийр 
ду тӀаккха? Жабраил-Малико тӀам тоьхнначохь бен, маьждиг а, йа рузба 
дан а йиш йац. Тхан йуьрта ши тӀам тоьхна хилла-кх цо», – аьлла.

Оцу хенахь чоьхьаваьллачу Соип-Моллас (цо хьехна хилла Юсуп-
Моллина) аьлла, хиъна Ӏачу Юсуп-Моллина белша тӀе куьг а тухуш: 
«Маржа Юсуп-йаӀ, Ӏилманан хӀорд бу-кх хьо!»

Хала ду динах йаздан а, дийца а. Къаьсттина хала ду дӀайаханчу хенахь 
хиллачу Ӏеламнахах йаздан.

Амма царах дерг тесна дита йиш йац, хIунда аьлча хьекъалан хазна, хьост 
а ду цаьрца. Ӏеламнехан Ӏилманца бен хир бац вайн кхетаман кхиамаш.

Вайн Пайхамара (I.с.в.с) аьлла ду ма боху: «Дуьне Ӏеламнехан 
Ӏилманций, паччахьийн Ӏедалций лаьтташ ду».

Цхьана дийнахь со вара АнагIеран кетӀахь, цуьнца къамел а деш, 
лаьтташ. Сира холхазан кач болу сийна, йеха пальто а йуьйхина, холхазан 
лекха куй а тиллина, вогӀуш Таьмбин Ӏусман вара. Товш, цӀена, маттана 



111

Орга - 2023 (4)
говза Ӏеламстаг вара иза).

Ша Анина тӀекхаьчча, гӀиллакхехь вистхилира иза: «Ас дешначу 
Къуръанора, Ана, айса къуьйсу долу хӀуманаш ас хӀинца бен ма ца 
нисди, Юсуп-Моллин жайнаш сайгахь хилар бахьанехь» Ша леш (Дала 
гечдойла цунна), и жайнаш долчу нахе духадерзийна Ӏусмана.

Юсуп-Моллас йаздина жайнаш вайна пайде хир дара, дешначу цӀеначу 
стага уьш гочдича.

ХӀокху нахах халкъана, хьанна цӀе туху ахь, Юсуп, шега аьлча: 
«Изновр а, Нохи а, Ӏусман а, Таьмбин Ӏусман а», – аьлла, Ӏусманна тӀе 
куьг тоьхнера Юсуп-Моллас.

Царах Ӏеламнах хир буй хиънера Юсуп-Моллина. Царах хӀинца цхьа 
а дийна вац. Уьш кӀорггера Ӏилма долуш хиллий хаьа нахана. Юсуп-
Моллас хьехна а хилла царна.	

I962-чу шарахь ШепаӀан кӀант Ахьмад дIакхелхинчу тезета веанера 
Изновр-Молла. Цуьнгара кадам схьа a эцна, Юсуп-Моллин гергарчара 
элира цуьнга: «Хьо хӀунда вогIура, Изновр, тхайна Делера йал хилийтa, 
тхо хьуна гучудовла догӀур ма дара?». Изновра элира: «Суна цкъа а 
кIордор дац кху керташка ван, суна дерриг а гергара ду кхузахь.»

ДIакхелхинарг Юсуп-Моллин воккхахволчу вешин, ШепаӀан, кӀант 
вара, ШепаӀ а хилла дешна сгаг а, цу йуьртан молла а.

Цу хенахь а хилла кхетамна кӀоргера боцу нах. ПIераскан дийнахь 
рузбанехь гулбеллачу нахах ши тоба хиллера. Цхьана тобано аьллера 
Юсуп-Молле, шайна, хьуна тӀаьхьа а хIиттина, рузба дан ца лаьа. Йукъа 
хан ца йолуьйтуш, хьалха а ваьлла, Саьлмирза-Моллас (Сальмурзаев 
Мохьмадан да) рузба дайтинера. Рузба чекхдаьлча, Саьлмирзас аьллера: 
«Юсуп-Молла, дийцарш йукъа а даьхна, рузба ца дохадайта, ас тахана 
рузба дайти. Хаалахь, со дийна мел ву, хьо сан къеда ву хьуна!..»

И дешнаш шайна хезча, оцу тобанна шаьш лелориг нийса доцийла 
хиънера. «Ма дукха ду-кх хӀара тезеташ, маца дӀадевр ду-теша хӀорш?» 
– аьлча, Юсуп-Моллас аьллера: «Дера, девр ду, вай дӀадевлча».

Цаваьлла букъ берзийра Моллас I925-чу шарахь шен хьомечу 
АтагӀана. Наха мотт а бина, Ӏедало лаьцна, Аштаркхане хьажийнера 
иза. Цуьнан воккхахволчу вешина, ШепаӀ-Моллина, тоьпаш тоха кхиэл 
кхайкхийнера Советан Ӏедало. 

Тоьпаш тухуш, шега чалтачаша букъ берзабе аьлча, цо хаьттинера: 
«Цара хӀун боху?» – аьлла. (Оьрсийн мотт хууш ца хиллера цунна). 
Талмажалла дечо аьллера: «Хьоьга букъ берзабе боху, тоьпаш тухуш».

ТӀаккха, 82 шо кхаьчначу воккхачу стага, шен оза некхан ваз гучу 
а доккхуш, коч дӀаса а йатӀийна, аьллера: «Схьатоха хӀоккхуза! Тхо 
Ӏожаллина букъ берзош дац!».

I938-чу шарахь тоьпаш тоьхнера цунна.
Иштта зама хилла иза: къонах верг къонахаллах ца вухуш, ваша верг 

вала а, виса а йуххе хӀуттуш.

Маржа-йаӀ, хьо дуьне! Ур-аттал велча а, виэза стаг шен лахьти чу 

вилла йиш ца хилла-кх, Ӏедалера бакъо ца хилча!
1926-чу шарахь Аштаркханера (набахтера воккхахволчу кӀанта, 

МасӀуда, цӀа валийна Юсуп-Молла, чӀогӀа цомгаш а волуш.
Областан администрацехь балхахь хиллачу Хайтаев Ӏела-Хьаьжас шен 

тхов тӀехь дIалачкьийна а хилла иза. Велча, дӀаволла бакъо а йаьккхина, 
дIа а воьллина цо Юсуп-Молла.

Цуьнан дакъа коша чу кховдийнарг Шелара ворхӀазза ХьаьжцӀа 
ваханчу Овта-Хьаьжин кӀант Шамсудди-Хьаьжа хилла. Юсуп- Моллин 
доьзалшка цо аьллера: «Кхунна тӀекхаьчча, Ӏеламнехан хаттарш соьцуш 
дара».

Юсуп-Молла коша чу кховдош, цо аьллера: «ХӀорд санна долу Ӏилма 
кхаа аьршанна йукъахьарчий ахь. ХӀинца лелар ду-кх хьо, Ӏилма, вала 
да воцуш». Иштта зама хилла иза... Вайна тахана оьшург Ӏеламнехан 
Ӏилма ду. Юсуп-Молла махкахь дика вевзаш а, везаш а хилла. «Иштта и 
ца хиллехь, цуьнан тезет иштта доккха хир дацара, тIеоьхучу нехан чот 
а ца йалуш. АтагӀарчу шу тӀе кхаччалц дӀахӀиттина дара адамаш. Оццул 
доккха тезет суна гина а дацара, – бохуш, дуьйцура Анас

Оцу Ӏеламнехан вовшашка ларам а, безам а хилла, вовшех дагабовлуш 
а хилла уьш.

ХӀара йозанаш цхьана къепе дерзош сайна гӀодарна, доккха баркалла 
боху ас Пахаев Мовлдина, Хайтаев Лечина а.

ДIадаьллачу бIешеран 30-40-гIа шерашкахь 
нохчийн матте гочйина, арахецна тайп-тайпанчу 
къаьмнийн гIарайевлла берийн говзарш. Царах 
цхьаъ ду 1940-гIа шарахь Юсупов А. гочдина 
Iарбийн халкъан туьйра Iали-Баба а, шовзткъа 
къу-талорхо а. Иза а, кхин а дуккха а вайна йайна 
аьлла хеташ йолу нохчийн йаздархойн говзарш, 
гочдарш, статьяш йухайерзийна Мурдалов 
Муслима. Россехь йолу архиваш толлуш, мехала, 
пайдехь болх бо цо. Вайн къоман культурин йоккха 
хазна йу цо меттахIоттийна. Дела реза хуьлда 
цунна! Дала аьтто бойла Муслиман кхидIа а 
иштта беркате къахьега. 

Iали-Баба а, шовзткъа къу-талорхо а
(Iарбийн туьйра)

Мацах цкъа, дуккха а хьалха, цхьана гIажарийн гIалахь вехаш хилла 
ши ваша – Къосаммий, Iали-Бабай. Да веллачул тIаьхьа цунах дисина 
ахча дийкъира цу шимма. Къосам туька а йиллина, дезачу механ кIадий, 
чилланан халаташший йухкуш, мах бан волавелира. Шен хIуманаш хасто 
а хаьара цунна, эцархой тIемарзбан а хаьара, цуьнан туьканахь даима а 
дукха адамаш а хуьлура. Къосам гуттар хьолана совволуш вара, ткъа шен 
шортта ахча IаьIча, коьртачу суьдхочун йоI ПетIамат йалийра цо.

 Ткъа Iали-Баба вацара, мах а беш, шен хьал совдаккха хууш. Цу тIе, зуда 
а йалийра цо къечу нехан йоI Зайнаб. Дукха хан йалале, дерриг а бохург 
санна, шайн хьал кхачийна бевлира уьш. Цкъа Зайнаба элира цуьнга:

 – ЛадогIахьа, Iали-Баба, кестта вайна даа хIума хир дац. Ахь цхьа 
амал ца бахь, мацалла лийр ду вай.

 – Дика ду, ойла йийр йу ас вай дан дезачун, – аьлла, жоп делира Iали-Бабас.
 Беша а вахана, дитта кIел охьа а хиъна, ойлане велира иза. Дуккха а 

ойла йеш Iийра Iали-Баба, тIаккха тIаьххьара а дагадеара цунна: шен 
бухадисинчу ахчанах, базара а вахна, ши виррий, диггий, мушший эца.

 ШолгIачу дийнахь, Iуьйранна, гIалина тIехьа болчу, арцана тIерачу 
йуькъачу хьуьнах а вахана, сарралц дечиг даьккхира цо. Моьрнаш 
деш, дечиг дехка а дихкина, и варрашна тIе а диллина, суьйранна гIали 
чувелира Iали-Баба. Базарахь дечиг дохка а доьхкина, бепиг, жижиг, 
хохаш, картолаш а ийцира цо.

 ХIетахь дуьйна, хIор Iуьйранна арца а воьдий, сарралц дечиг а 
доккхий, тIаккха сарахь и базарахь дохка а духкий, шений, Зайнабиний 
жижиг а, бепиг а оьцура Iали-Бабас. Цкъа, хадо дагахь, цхьана лекхачу 
дитта кIелахь лаьтташ и волуш, цIаьххьана новкъахь стигала кхаччалц 

айъабелла ченан кIур байра цунна. Ченан кIур дIабаьлча, Iали-Бабана 
гира, дуьххьал шена тIейогIу, гIодайуккъехь къегаш даккхий тарраш 
а, нуьйрашна тIекъевлина цхьамзанаш а долуш, гIагI дуьйхина йолу 
дошлойн тоба. Царна хьалха, лекхачу кIайчу говрахь, цхьа бIаьрг а,  
Iаьржа маж а йолуш волу бере вара.

 Iали-Баба чIогIа кхеравелира. Лекхачу дитта тIе а ваьлла, гаьннаш 
йуккъе дIалечкъира и. ХIинцца и лаьттинчу а баьхкина, говрашкара 
биссира дошлой. Шайн-шайн говрашна гIонжагIе дихкина деза галеш 
схьаэцна, уьш белшашна тIе а дехкина, шайн цхьа бIаьрг болчу 
тхьамдано хIун олу-техьа бохуш, лаьттара уьш.

 «Уьш хIун адамаш ду, уьш хIун галеш ду? Тешна-а, къуй, талорхой 
бу хьуна уьш», – аьлла, хийтира Iали-Бабана.

 Багарбира цо уьш. Тхьамда воцург а шовзткъа стаг хиллера уьш. 
Тхьамдано хьалха а ваьлла, болатан неI а йолчу лекхачу берда тIе бигира 
уьш. И неI, гонаха йаьллачу бацой, кIохцалган коьллаший дIахьулйина, 
дика къаьсташ йацара. Тхьамдано, неIарна хьалха саца а сецна, чIоггIа 
мохь туьйхира:

 – Симсим*, дIайелла неI! – аьлла.
 ТIаккха, бердах йолу неI цIаьххьана дIа а йеллайелла, тхьамда чувелира. 

Цунна тIаьххье цуьнан нах чу ма-бевллинехь, неI тIечIагIайелира. «ЭхI, 
и тамаша! Симсимма-х цхьа жима буц йу. Цунах даьтта доккхийла-м 
хаьара суна, амма цуьнга неI схьайеллалой-м ца хаьара!» – аьлла, 
хийтира Iали-Бабана.

 Iали-Бабана чIогIа хазделлера, уллера тIе а вахна, цу тамашийна йолчу 
неIаре хьажа, амма цу талорхойх кхоьруш, дитта тIера охьавосса-м ца 
ваьхьара и.

 Дукха хан йалале неI йуха а схьайеллайелира. Даьсса галеш буйнахь 
а долуш, шайна хьалха цхьа бIаьрг болу тхьамда а волуш, шовзткъа 
талорхо аравелира.

 Даьсса галеш нуьйрийн гIонжагIе а дихкина, говрашна тIе а хевшина, 
дIабахара талорхой.

 Дитта тIехь сеттина Iерна гIелвелла Iали-Баба, сихха охьа а воьссина, 
цу берда тIе ведира. «Симсим, дIайеллал неI ас аьлча, хIун хир дара-те? 
– аьлла, хийтира цунна. Хьожур со! Схьайеллалур йара-техьа йа йацара-
техьа неI?»

 Майра а ваьлла, доккха са а даьккхина, шега ма-тоххало мохь а тухуш, 
элира цо:

 – Симсим, дIайеллал неI! – аьлла.
 Цу сахьта, неI дIа а йеллайелла, йоккхачу хьеха боьду некъ гучубелира. 

Iали-Баба неIсагIел чоьхьаволлушехь, неI тIечIагIайелира. Iали-баба 
кIеззиг кхеравелира: «Нагахь санна неI йуха схьа ца йеллалахь, аравала 
йиш хир йац-кх шен?» – аьлла. ХIетте а, тамаша а беш, дIа-схьа а 
хьоьжуш, чувахара иза.

 Иза кхийтира, ша доккхачу цIа чохь хиларх. Пенаца дIахIиттийна 

стоьлаш йара. Царна тIехь хIиттийна, чохь йуург а йолуш, дашо 
бошхепаш дара, дато негIарш а долуш. Iали-Бабана мерзачу даарийн 
хьожа кхийтира. ТIаккха, ша Iуьйранна йиичхьана, хIума йааза хилар 
дагадеара цунна. Цхьана бошхепа тIера негIар хьалаайъича, цуьнан 
цергех хи доладелира, хIунда аьлча йеззачу тайпана йаахIуманаш 
йара бошхепаш чохь: кхаьрзина котамашший, пулуй, гIаймакхашший, 
хьовлий, Iежашший, иштта дуккха а кхийолу мерза йаахIуманаш а.

 Катоьхна, котам схьа а эцна, бIаьрг-негIар тухучу йукъана и кхаьллина 
велира Iали-Баба. ТIаккха пулу даа вуьйлира. И диъна ваьлча, хьовлина 
тIе ка йахийтира цо. Амма даа-м ца лора цуьнга, хIунда аьлча, цу хьоле 
тIе валлалц ша вуьзна дела. КIеззиг са а даьIна, дIасахьежа велира иза. 
Цунна карийра вукху цIа чу йоьду неI. Iали-Баба цу чу велира, амма 
чуволлушехь ши бIаьрг хьаббира цо. Дерриг а цIа лепаш дара – цу 
чохь Iаламат дукха деши а, цуьнга терра кхин а безачу механ хIуманаш 
хиларна. ХIорда йистехь тулгIенаша йуьстахтесна жагIа санна, оьланаш 
а йина, дашо динараш а, датон дирхемаш* а дара лаьттахь Iохкуш. Безачу 
механ пхьегIаш: жовхIарех дегна долу кедаш а, шаннаш а, бошхепаш а, 
хедарш а лаьттара массо а маьIIехь.

 Китайра а, индера а, шемера а, мисрара а, – чилланан а, кIадинан 
а таппаш йара цIенкъахь Iохкуш. Дуккха а тIемалошна тоъал пенах 
хьалакхозуш ира тарраш а, деха цхьамзанаш а дара.

 Ша муьлхачуьнга кхевдар ву а ца хууш, бIаьргаш а къаьрзина, 
виснера Iали-Баба: цкъа тIекхетий, схьа а оьций, цIечу чилланан халат 
йустуш, йуха тIекхетий, схьаоьций, куьзгана санна, дашочу шуьне 
хьожуш, тIаккха, дешин ахча канаш чохь дIай-схьай духкуш, ша хIун 
дича бакъахьа ду ца хууш, виснера иза. ТIаьххьара а, жимма са метта а 
деана, элира цо ша-шега:

 «ХIара ахча а, безачу механ хIуманаш а, нах бохош, цаьргара 
схьа а йохуш, оцу хIинцца кхузахь хиллачу талорхоша гулйина йу, 
схьахетарехь». ХIара йерриг а хазна церан долахь йу. Нагахь санна ас 
цхьажимма цу деши тIера эцарх, и Iовдалалла йац. И-х кхузахь дагардина 
цаваллал дукха ду.

 Халатан тIам хьала а лаьцна, гора а хIоьттина, цу чу деши схьалехьо 
волавелира Iали-Баба. Цу хьеха чохь ши гали карийра цунна. И ши гали 
динарех а дуьзна, неIаре а веана, мохь туьйхира цо: «Симсим, дIайеллал 
неI!» – НеI цу сахьта дIайеллайелира.

 Iали-Баба хьеха чуьра араволлушехь, цунна тIаьххье неI 
тIечIагIайелира. ТIейаьхкинчу кIохцалан коьллаший, генаший бIаьргана 
къайлайаьккхира неI. Iали-Бабан варраш бай тIехь йежаш йохкура. 
Деших дуьзна галеш царна тIе а дехкина, тIедоьттинчу дечигца уьш 
къайла а даьхна, цIа вахара Iали-Баба.

 КетIахь сагатлуш Iаш Зайнаб а йолуш, буьйсанна дара и цIа веача.

 – Сел дукха хIун деш Iийра хьо хьуьнхахь? – аьлла, хаьттира Зайнаба. 

– Хьо цигахь берзалоша хIаллаквина моьттуш йара со-м.
 – ХIинцца дерриг а хуур ду хьуна, Зайнаб, – элира Iали-Бабас. – ХIара 

галеш чуэца гIо дехьа суна. ГIовгIа а ма йе, лулахошна хезар ду.
 – Зайнаба, йист а ца хуьлуш, царах цхьа гали шен белша тIе а 

диллина, Iали-Бабаца цхьаьна чудахара и шиъ. Зайнаба неI йуххе тIе а 
теттина, чиркх а латийна, галин бертиг дIайаьстира. Шена деши гича, 
кхерайаларна бос а байна, мохь хьаькхира цо:

 – Ахь динарг хIун ду, Iали-Баба?! Мила вохийна ахь?
 – Кхера ма кхера хьо, Зайнаб, ас цхьа а ца вохийна. Ас хIинцца дуьйцур 

ду хьуна тахана сайна хилларг, – элира Iали-Бабас. 
Талорхойх а, хьехах а ша дийцина ваьлча, цо элира:
 – Варий, Зайнаб, хIара деши дIалачкъаделахь, цхьангге а ма 

хаийталахь хIара хилар. Нахана боккъалла а тарлур ду вай цхьаъ 
вохийна, тIаккха цара паччахье моттухур бу, тIаккха паччахьа вайгара 
деши дIа а даьккхина, вайша тоьли чу дуллур ду. Ор а даккхий, цу чу 
дIахьулде вайша хIара деши?

 Беша а дахна, беттан серлонгахь ор а даьккхина, цу чу деши а диллина, 
тIе латта хьаькхира цу шимма. И гIуллакх дина ваьлча, Iали-Баба 
охьавижира. Зайнаб а йелира агIор. Амма, ха хоьрцуш, ойла йеш дукха 
Iийра и: «Мел деши деана-техьа Iали-Бабас? Сатоссушехь, шадерриг а 
дагардийр ду ас и, тIаьххьарчу кепека тIе кхаччалц!»

 ШолгIачу дийнахь, Iали-Баба гуттара ма воьддура, арца ма-вахханехь, 
йедда беша а йахана, лаьттах дохкучуьра динараш аьхкина схьа а даьхна, 
дагардан йуьйлира Зайнаб.

 Амма, уьш сел дукха хиларна, Зайнаб, дагар а ца далуш, йисира. 
Дагардан ца хууш, даима а терахь тIера йухура и. ТIаьххьара-а, и кIорда 
а дина, элира цо ша-шега:

 – Деши-м, гирда а беана, цуьнца дуьстича атта хир ду. Амма сан 
гирда-м бац. ПетIамате ца бехахь йер йац.

 Ткъа Къосаммий, ПетIаматтий лулахь Iаш дара. Зайнаб цу сахьта, 
йедда, цаьрга йахара. Сени чу а йаьлла, ПетIамате элира цо:

 – КIеззигчу ханна гирда лохьа соьга, ас тахханехь йухабохьур бу хьуна и.
 – Дика ду, – элира ПетIамата, амма сан гирда лулахошкахь бу. Ас 

хIинцца схьа а беана, лур бу хьоьга и. Кху чохь собар делахь, хьан ши 
ког боьха бу, хIинцца чу куз тесна ас.

 И бакъ долуш ца элира ПетIамата. Гирда а шен меттахь, пеша тIехула, 
хьалакхозуш бара. Ткъа кузаш цо цIандаза итт де а дара. Ма-дарра аьлча, 
чIогIа хаа лууш йара ПетIамат, цIаьххьана стенна эшна Зайнабана гирда. 
ПетIаматана хаьара, дукха хенахь дуьйна Iали-Бабан чохь гирданца йуста 
Iов цахилар. Хатта-м ца лаьара цунна Зайнабе: «Зайнаб кура ма йолийла-
кх, ПетIамат цуьнан гIуллакхан духе кхиа гIерта аьлла». Цуьнга хатта а 
ца хоттуш, цунна и гирда стенна оьшу хаа хIума дагадеара ПетIаматана: 

гирданна буха моз а хьаькхна, гирда ара а баьккхина, Зайнабе элира цо:

 – ХIан, дIаэца, бахьа а хьо, боха а ца беш, малх чубузале цIа бан биц 
а ма белахь. Кхоьш йуста суна а оьшу и.

 – Баркалла хьуна, ПетIамат! – аьлла, йедда цIа йахара Зайнаб. Ор 
чуьра дерриг а деши схьа а даьккхина, кхоьруш, дIа-схьа а хьоьжуш, 
сихха дуста йолайелира и.

 Итт гирдий ахгирдий хиллера деши.
 ПетIамате гирда дIа а белла, цунна хьалха лаьтта кхаччалц гора 

йоьдуш баркалла а аьлла, цIа йахара Зайнаб. Цу сахьта, катоьхна гирда 
схьа а эцна, чухьаьжира ПетIамат. ЦIаьххьана цунна гира: гирданан 
бухах летта цхьа горга, къегина хIума. ПетIамата, гирдана чу куьг а 
дахийтина, схьайаьккхира и горга хIума. Керла деши динар хиллера и.

 Шен бIаьргех а ца тешара ПетIамат. Буйнахь дIай-схьай хьийзош, ца 
тешаш, церг а йоьллира цо цунах – харц-х даций-техьа хIара? Дешин 
бакъ динар дара иза.

 – ХIан, хIокху тайпана хилла и Iов! – аьлла, мохь белира ПетIамате. 
– Зайнаба деши гирданца дустуш, хьолахой бу уьш! Шаьш къехой бу а 
бохуш. Тешна а, цхьаъ вохийна хьуна цара! Чехкка туьканара цIа вагIахьара 
Къосам! И дерриг а цуьнга дIадийцаза Iийр йац со. Ваха а вахна, цуьнга 
дикка Iали-Баба кхеравайта веза. Iали-Бабас цуьнца диэкъа а мега иза.

 Дийнахь сарралц, Къосам цIа варе хьоьжуш, кетIахь Iийра ПетIамат. 
Садан доьлча, Къосам туьканара цIа веара. И тIера хIума дIайаккха ца 
вуьтуш, ПетIамата цуьнга элира:

 – ЛадогIахьа, Къосам, сан хьоьга дийца цхьа керла хIума ду. Хьан 
ваша Iали-Баба, къен ву ша а бохуш, вайшиннал а хьал долуш хилла!

 – Хьуна хIун дагадеана?! Вайн урамехь а, йа вайн куьпахь а вац 
сол хьал долуш стаг, – аьлла, оьзгIазвахара Къосам. Со хазахета-х ца 
хаьржиний туьканийн коьртаниг.

 – Хьо сох ца теша? – ПетIаматана халахийтира. – ХIан, алал: суьйранна 
хьо мах бина ваьлча, айхьа махбеш гулделла ахча муха лору ахь?

 – Гуттар ма-ларрара лору-кх, – аьлла, жоп делира Къосама. – 
Динарашший, дирхемашший, оьла йой охьа а дохкий, лору-кх. Цхьа бIе 
лерина ваьлча, пIелг чусаттабо, гIалат ца вала. И сел Iовдал хIуманаш 
хIунда хоьтту ахь соьга?

 –Iовдал хIума дац! – аьлла, мохь хьаькхира ПетIамата. – Ахь динараш 
иттанаш, бIеннаш лору, амма хьан вешин зудчо гирданца дусту. ХIара ду 
хьуна цо вайн гирданах летта дитинарг.

 Гирданан бухах летта хилла динар дIагайтира ПетIамата.
 Массо а агIор цуьнга а хьежна, Къосама элира:
 – Сох Къосам ма ала-кх, нагахь санна суна и ахча Iали-Бабана мичара 

даьлла ца хаахь. ХIилланца йа нуьцкъаца даьккхина а, схьадоккхур ду 
ас цуьнгара и ахча.

 Цу сахьта, ваьлла, шен ваша волчу вахара и. ХIетта арца тIера цIа 

а веана, кетIарчу тIулга тIе а хиъна, садоIуш Iара Iали-Баба. Къосам! 
Наггахь бен ма ца вогIу хьо со волчу. Стиэ валий-те хьо со волчу тахана. 
Цу тIе, сел хан йаьллачу хенахь?

 – Суьйре дика хуьлда хьан, сан ваша, чIогIа хиллачу халахетаро 
валийна со хьо волчу, – дозаллийца элира Къосама 

 – Халахетаро?! – аьлла, инзарвелира Iали-Баба. Стенна тIехь дийр 
дара ас туьканийн коьртачунна халахетар, со-х къен хьунхьоькхург ву?!

 – Хьо хIинца сол хьал долуш ву, – элира Къосама. Ахь деши гирданца 
дусту. ХIан, хьажал хьо, хьан зудчуьнга беллачу гирданна чохь сан 
зудчунна карийнарг хIара йу. Ахь со ма Iехаве, дерриг а хаьа суна! Ахь 
хьо хьалдолуш хилар сох хIунда лачкъийра? Цхьаъ вохийна хир ву ахь?

 Къосамна и дерриг а хиъний а хиъна, дерригенна а тIехь къера хила 
ойла сецира Iали-Бабан.

 Э-э, сан ваша, хьо Iехо гIертане а ца гIертара со, – элира цо. Къуйший, 
талорхоший, хьо верна кхоьруш, ца дийцира ас хьоьга и.

 Къуйх а, талорхойх а, хьехах а лаьцна дIадийцира цо Къосаме. 
ТIаккха, веше куьг а делла, элира цо:

 – Э-э, сан ваша, вайшиъ цхьаьнан ден а, ненан а ши кIант ву. Ас цу 
хьехара йохьу йерг йукъахь йекъа вайша. Цу чу мичахула ваха веза а, 
оцу талорхойх муха лачкъа веза а хаьа суна. ДIаэца оцу хазнех ах, и 
хьуна хьо валлалц тоьар йу!

 – Ах ца оьшу суна, йерриг а йеза суна! – Iали-Бабан куьг дIа а тухуш, 
чIоггIа элира Къосама. – Вала чехкка, муха ваха веза оцу хьеха чу. 
Нагахь санна ахь ца дийцахь, ас паччахье моттухур бу, ткъа цо хьан 
корта боккхуьйтур бу!

 – Паччахь хьехош, со кхеро стенна гIерта хьо? – элира Iали-Бабас. 
Хьада, гIо хьайна цу хьеха, хьайна лаахь. Амма цу чуьра хазна йерриг 
а хьоьга схьа-м йалур йац. Нагахь санна ахь цхьана шарахь, кхин са а 
ца доIуш, дийнахь а, буса а кхехьча а, ах а дахьалур дац хьоьга цу чуьра 
деший, детий!

 Къосамна хьех муха лаха йеза а дийцина, элира цо: «Симсим, дIайелла 
неI!» дешнаш ма дицделахь.

 – Дицдийр дац, – элира Къосама. Симсим… Симсим кIомалах тера а 
йолуш йу, аьлла хета суна. И дагайогIур йу.

 ШолгIачу дийнахь Iуьйренца итт бIарзанна, хIоранна а, тIе шишша 
тIорказ а диллина, хьуьнах вахара Къосам. Шен бIарзанаш, лахахь, 
хьуьн чу йажа дIа а хецна, бердах йолу неI схьа а лехна, цунна хьалха 
дIа а хIоьттина, шен ницкъ ма-кхоччу чIогIа мохь туьйхира цо:

 –ХIей, Симсим, дIайелла неI! – аьлла.
 НеI дIайеллайелира. Къосам чу ма-велли, неI цунна тIаьххье 

тIечIагIайелира.
 Хьех йуьззина йолу хазна а гина, дукха чIогIа хазахетарна тентаквелира 

Къосам. Ша лаьттачохь хелха а ваьлла, чехкка хьалха чу а вахана, шена 

кара мел йогIучех кайетта волавелира иза: марахь йохку безчу механ 
кIадешший, дешин аьхкашший, кIудалшший, пхьегIашший дIа а кхуьссий, 
тIаккха, тIеветталуш, пенах кхозу деши таррашший, гIаьгIнашший 
схьадохуш, схьаоьций, буй бузуш, ахча чета туьйсуш, хьеха чухула цхьана 
сахьтехь дIасауьдуш, хьийзира и. Амма хIуъа дича а, цу чохь йерг йерриг 
а дIа-м ца йахьалора цуьнга. ТIаьххьара а, ойла йира цо: «Сан-х хан 
дуккха а йу. Сайн бIарзанашна тIе мохь биллина валлалц, галина тIаьхьа 
гали а доккхуш, галеш арадохур ду ас, тIаккха кхин цкъа йуха а вогIур ву. 
ТIаьххьара кепек дIайаьхьна валлалц, хIор денна вогIур ву со кхуза».

 Ахча чохь долу гали схьа а эцна, неIаре вахара иза. НеI къевлина йара. 
И неI схьайеллайалийта олуш долу и тамашена дешнаш ала вуьйлира и, 
ткъа уьш цунна дицделла хиллера. Цхьана ораматан цIе йаккха дезар 
бен, кхин хIумма а дага ца догIура цунна. ТIаккха цо мохь а туьйхира:

 – Кхоь, дIайелла неI!
 Амма неI дIа-м ца йеллайелира. Къосам жимма кхеравеллера. Ойла а 

йина, йуха а мохь туьйхира цо:
 – КIа, дIайеллал неI!
 НеI меттах а ца хьайра. Къосама, кхеравелла, цхьа а хIума дагадогIучохь 

а воцуш, шен мел йевзачу ораматийн цIераш а йохуш, мохь беттара:
 – Сула1 , дIайеллал неI!
 – КIомал2 , дIайеллал неI!
 – Мукх3 , дIайеллал неI!
 Амма неI дIа-м ца йеллалора. Оцу хьеха чуьра ша аравалур хиларх 

дог а диллина, деши чохь долчу гали тIе охьа а хиъна, вилхира Къосам.
 Талорхоша цу хенахь хьал долуш болу совдегарш боха а бина, цаьргара 

дуккха а деши а, безачу механ кIади а даьккхира. Уьш йерриг а хьеха чу 
дIалачкъо сацам бира цара. Хьуьнна тIевогIучу тхьамдина лахахь хьуьн 
чохь парггIат бацалахь йежаш бIаьрзанаш гира.

 – Уьш хIун бIаьрзанаш йу?! – элира тхьамдано. – Царна тIерачу 
нуьйрех дIадихкина тIорказаш ду. Схьахетарехь, вайн хьех хаа а йелла, 
цхьаъ вай дохо гIерта!

 Талорхошка гIовгIа ма йе а аьлла, неIаре а вахана, меллаша элира цо:
 – Симсим, дIаеллал неI!
 НеI дIайеллайелира. Ахча чохь долчу галешна тIе а хиъна, чIогIа наб 

а кхетта Iаш Къосам гира талорхошна. Хьалха чухьаьддачу тхьамдано 
тур тоьхна, Къосаман корта баьккхира.

 Къосаман дакъа хьеха чохь а дитина, йерриг а бIаьрзанаш схьа а 
лецна, уьш хьалха а йаьхна, говраш хаьхкина дIабахара талорхой.

 Дийнахь сарралц корехь Iийра ПетIамат, хIинц-хIинца дешех дуьззина 
тIорказаш а тIехь бIаьрзанаш гучуйовлу бохуш. Хан-м дIаоьхура, амма 

1	 Сула – овес
2	 КIомал – конопля
3	 Мукх – ячмень

Къосам ца вогIура. Къосам цIа варе хьоьжуш де а, буьйса а даьккхина, 
Iуьйранна, йоьлхуш, Iали-Баба волчу йеара ПетIамат.

 Iали-Бабас элира:
 – Йоха ма йоха, ПетIамат, со хIокху сахьта арца а вахана, Къосамах 

хIун хилла а хьаьжна, вогIур ву.
 Оцу сахьта, вир тIе а хиъна, хьуьн чу, дуьхьал дIа, хьехана тIе вахара 

и. Хьехана чоьхьаволлушехь, ахча чохь долчу галеш тIехь велла Iуьллуш 
шен ваша гира цунна. Къосаман дакъа хьеха чуьра ара а даьккхина, гали 
чу а диллина, гIайгIане цIа ваха велира Iали-Баба, шен дагахь ойла а 
йеш: «ХIара ду-кх бIаьрмецигаллах Къосамна хилларг. И соьца ахча 
декъа реза а хиллехьара, и дерриге а цунна шена дита а ца лиънехьара, 
иза хIинца а дийна хир вара».

 Къосам дIавуллуш, дуккха а йаа хIума а йолуш, доккха тезет хIоттийра 
Iали-Бабас. Бакъду, и муха велла-м ца дийцира цо цхьаьнгге а. Къосам 
дIаволла боьлхучу нахе дуьйцура ПетIамата, шен цIийнада хьуьнхахь 
акхароша цистина бохуш.

 Къосам дIавоьллинчул тIаьхьа, Iали-Бабас ПетIамате элира:
 – ЛадогIал, ПетIамат, суна дохка хьайн цIенош, цхьаьна дехар ду вай. 

Уьш ахь суна дохкахь, сан цIенош дан а дезар дац, хьуна йаха кхераме а 
хир дац. Реза йуй хьо?

 – О, Iали-Баба, сан цIа а хьан ду, со да мел йерг а хьан долахь йу, – элира 
ПетIамата. – Аш со шайца йахийтичахьана, суна кхин хIумма а ца оьшу!

 – Делахь-хIета иза дика ду, – Iали-Бабас аьлла, уьш цхьаьна баха 
хевшира.

 Iали-Бабас, кхин а маситтазза хьеха а вахана, деши а, безачу механ 
тIейуху бедар а, кузаш а, пхьегIаш а йеара.

 ХIор денна шайна кечйина ца Iаш, лулахошна а кечйора цара йаахIума. 
Лулахоша шена баркалла аьлча, Iали-Бабас олура:

 – Кхана а дуьйла, массо а миска нах балош, баркалла ала хIума дац ас 
дийриг, арцахь берзалоша вийначу сайн вешин ахча ду ас шуна даориг. 
Хьал долуш стаг вара иза.

 Дукха хан йалале массо а миска стаг а, сагIадоьхург а Iуьйрана а, 
делкъана а, суьйрана а Iали-Бабан цIа йаахIума йаа эха буьйлабелира. 
ГIали чохь бехачу нахана чIогIа дукхавезара и.

 Иштта дехаш Iаш дара Iали-Бабай, Зайнаббий, ПетIаматтий. Талорхойх 
дерг аьлча, кхо-диъ де даьлча, йуха хьеха чубаьхкинчу царна шайн мостагIчун 
дакъа а ца карийра, ахча чуьра галеш чухула дIасхьакхиссина а дара.

 – Вайн хьеха чу йуха а, милла  веанехь а, цхьаъ веана хилла! – аьлла, 
мохь хьаькхира тхьамдано. – Дукха хан йоццуш цхьа мостагI вийна ас, 
ткъа уьш маситта а хилла! Сох цхьа бIаьрг болу Хьасан ма ала-кх, нагахь 
санна вайн хIонц а лечкъош хьолада хила луург, милла а и велахь а, ас вен 
и ца вехь. Майра талорхой! Вуй шуна йукъахь, гIали чу а вахана, вайна 
халахетар динарг схьалаха доьналла долуш кIант? И гIуллакх шена тIе 

ма лоцийла стешхачо а, гIийлачо а! ХIилла долучуьнга, тIахъаьллачуьнга 
бен кхочушдалур дац и.

 – Ва тхьамда, со бен гIур вац гIали чу, ас бен лохур вац вайн мостагI. 
Хазахета ца олу сох: «Ахьмад Схьабаккха-корта». Нагахь санна суна и 
ца каравахь, хьайна луъург де ахь сох.

 – Дика ду, Ахьмад, – элира тхьамдано. Цхьа де хан ло ас хьуна. Нагахь 
санна хьуна вайн мостагI каравахь, хьох ас сайн гIоьнча вийр ву. Нагахь 
санна хьуна и ца каравахь, цIа цавар гIолехьа ду хьуна, хIунда аьлча, ас 
хьан корта боккхур бу.

 – ПаргIат хила хьо, хIунда аьлча, цхьа де а далале, ас мостагI карор ву, 
– элира Ахьмада. – Сарахь хIоккхузахь, хьуьнхахь, соьга хьоьжуш Iелаш.

 Шена тIера талорхойн бедарш дIа а йаьхна, сийначу чилланан халат 
а, цIечу тIаьрсиган эткаш а йуьйхина, пес а тиллина, гIали чу вахара иза.

 Хьалххе, Iуьйренца, дара и. Базар йаьсса йара, йерриг туьканаш а 
чIаьгIна йара. Шена хьалха гIирс охьа а биллина, шеца гIуллакх дерг 
варе хьоьжуш Iаш цхьа къена мачийн пхьар бен, стагга а вацара. Ахьмада 
Схьабаккха-коьрто тIе а вахана, маршала а хаьттина, элира:

 – Iуьйре дика хуьлда хьан, воккха стаг! Балха ара ма хьалхе ваьлла 
хьо! Хьо ца гинехь, туьканаш дIайеллалц Iен дезара-кх сан кхузахь.

 Мачийн пхьеро къеначу Мустафас, хьуна хIун оьшу аьлла, хаьттира 
Ахьмаде.

 – Со шун гIалахь хийра стаг ву, – аьлла, жоп делира Ахьмада. – Сийсара 
веана со кхуза. Сахуьланга вели со, гIалин ков дIаделларе хьоьжуш. Кху 
гIалахь ваьхна сан ваша, хьал долуш волу совдегар. Генарчу махкара и 
ган веана со, амма, гIали тIе кхоччуш, суна хезира, и хьуьн чохь вийна 
аьлла. ХIинца цуьнан тезета ваха-м ца хаьа суна.

 – Хьайн ваша хьал долуш совдегар хилла боху ахь? – аьлла, хаьттира 
мачийн пхьеро. – ХIинцца, дукха хан йоццуш, цхьа хьал долуш волу 
совдегар дIавоьллина кхузахь. Цуьнан зудчо-м бохура, и хьуьнхахь берзлоша 
цистина. Делахь а суна кхечо дуьйцуш хезна, и совдегар, хьуьнхахь корта а 
баьккхина, Iуьллуш карийна, гали чохь къайллах цIа а веана бохуш.

 Ахьмадна Схьабаккха-коьртана хаза кхаъ хилира цо дуьйцучух, шайн 
тхьамдано хьеха чохь вийнарг и совдегар вуй а хиъна..

 – Со цуьнан цIа вигалур варий хьоьга? – аьлла, хаьттира Ахьмада 
пхьере.

 – Вигалур ву, – аьлла, жоп делира пхьеро. Ткъа балхана хIун дийр ду 
ас. Нагахь санна цхьаъ соьга шена мачаш йайта дагахь вагIахь, со сайн 
меттехь хир ма вац?

 – ХIан хIара динар ду хьуна! – элира Ахьмада. – ДIаэца и хьайна 
хиндолчу зенна дуьхьал. Ахь сан вешин цIа гайтахь, ас кхин цхьа динар 
а лур ду хьуна.

 – Баркалла хьуна! – элира хазахеттачу Мустафас. – И динар даккха гIерташ, 
сан дийнна баттахь мачашна йоманаш йахка дезар дара. Воьду вайша!

 Къосам ваьхначу цIеношна тIе вигира мачийн пхьеро Ахьмад.
 – Оцу вийначу совдегаран цIенош хIорш ду-кх. ХIинца кхарна чу 

кхелхина цуьнан ваша, – элира Мустафас.
 «И вара-кх суна везарг!» – аьлла, ойла йира Ахьмада. Мустафана 

динар делира цо. ТIаккха, охьатеIаш, Ахьмадна баркаллаш а бохуш, 
дIавахара Мустафа.

 Урам-некъехьа цхьа ков бен хIума доцуш, массо а цIеношна гонах дина 
лекха пенаш дара цу гIалахь. Ца девза цIенош дагахь латто хала дара.

 – ХIара цIенош билгалдан деза, кхано довза атта хилийта, – элира 
Ахьмада ша-шега.

 Кисанара киран бIелиг схьа а баьккхина, цуьнца кевна тIехь билгало 
йира цо. ТIаккха йухавирзира и, воккхавеш, ша-шега а луьйш: «ХIинца 
и цIенош суна девзар а ду, кхана ас сайн накъостий а балор бу кху тIе. 
Хили-кх сох тхьамдин гIоьнча!

 Ахьмад кевна уллера дIанехьа воллушехь, Iали-Бабана чохь гIуллакх 
деш йолу йоI, хьекъал долуш а, майра а йолу Маржан чуьра арайелира. 
Делкъенна йаа хIума йан жижиг а, бепиг а эца, базара йаха арайаьллера 
и. Кевнан неI тIетоттуш йухахьаьжначу цуьнан цIаьххьана киранца 
цIенна тIехь йинчу билгалонах бIаьрг кхийтира.

 «Хьанна дагадеана-техьа хIара тхан ков бехдан?» – аьлла, хийтира 
цунна. – Тешна а, ловзуш лелачу бераша дина хир ду и? ХIан-хIа, билгало 
дукха лакхахь йу! Воккхачо йиллина и, тхуна цхьа зиэн дан ойла йолуш. 
Йа тхо дайа, йа тхан хIуманаш йахьа дагахь йиллина цо и, тхан цIенош 
билгалдан. Дагалаьцначунна тIера вохо веза и».

 Йуха а йахана, чуьра киран бIелиг беана, лулахойн кевнаш тIе изза 
билгалонаш йина, шен гIуллакхе йахара Маржан.

 Ткъа талорхочо ведда хьеха а вахана, хаам бира:
 – ЛадогIалахь, тхьамда, массара а ладогIалаш! Суна вайн 

мостагIчун цIенош а карийна, ас царна тIехь билгало а йина. Кхана 
ас гойтур ду шуна уьш.

 – Дика кIант ву, Ахьмад Схьабаккха-корта! – элира тхьамдано. – Кхана 
Iуьйранна кийча хилалаш! Халаташна чухула ира арсаш а оьхкина, 
Ахьмадца вешан мостагIчун цIенна тIе гIур ду вай.

 – Ла а дугIу, муьтIахь а ду тхо хьуна, тхьамда, – элира талорхоша. 
ТIаккха, Ахьмадан кадаларна, цуьнга маршаллаш хетта а буьйлира уьш.

 Кураллийца дIа-схьа а лелаш, Ахьмада бохура:
 – Шуна гур ду-кх, сох тхьамдин гIоьнча хуьлуш!
 Iуьйре тIейаре хьоьжуш, сахиллалц Iийра и охьа ца вуьжуш. 

Сатоссушехь хьала а иккхина, массо а талорхо хьалагIаттийра цо. 
Бухаройн шуьйра халаташ а, буьхьигаш чухьовзийна мачаш а йуьйхина, 
кIайн чалбанаш а йихкина, халаташна чухула ира арсаш а дихкина, гIала 
бахара уьш. Уьш мел гинчо а олура:

 – Бухарой бу уьш вайн гIала а баьхкина, гIалане хьуьйсуш лиэлаш.

 Массарал а хьалха Ахьмадца цхьаьна тхьамда вара. Дукха лелийра 

Ахьмада шен накъостий гIали чухула. ТIаьххьара а оьшу урам 
карийра царна.

 – Хьовсал шу хIара цIенош, – элира цо. – Билгало гой шуна?
 – ХIара кхин цхьа билгало йу, – элира кхечу талорхочо. – Муьлхачу 

цIенош чохь ву ткъа вайн мостагI вехаш?
 – Хьуьлларчу кевна тIехь а дера йу! Хьуьлларчунна а! ХIоккхузахь а 

йу билгало! Массо а кевнашна тIехь йу билгалонаш! – аьлла, цIаьххьана 
маьхьарий девлира вукху талорхошка.

 Тхьамдано оьгIаз а вахана, элира:
 – И хIун ду дан мукъане а? Хьаъа а Iехийнехь а, цхьамма Iехийна хьо, 

Ахьмад. Хьайна тIедиллинарг кхочуш ца дина ахь, кхин дезар дац хьан 
тхоьца талорхо хилла лела. Ас корта боккхур бу хьан!

 – Уьш йуха хьуьнах кхаьчча, къизачу тхьамдано, Ахьмадан корта 
баьккхина, элира:

 – ХIинца кхин мила воьду вайн мостагIчун цIенош лаха? Майралла 
хьаьнгахь йу? И гIуллакх тIе ма лоцийла шух буьйда а, гIийла а волчо!

 – О, тхьамда, суна пурба лохьа! – элира цхьана талорхочо КIунзал-
Мухьмада. – Со къена стаг ву. Иштта атта Iехор вац со. Нагахь санна ас 
сайна тIедиллинарг кхочуш ца дахь, Ахьмад санна, со а виэ.

 – Вало, гIо, Мухьмад, – элира тхьамдано. – Кхана сарралц хьоьга 
хьоьжуш Iийр ву со. Нагахь санна хьуна вайн мостагIчун цIа кара а ца 
дахь, ахь и суна схьа а ца гайтахь, къинхетам бийр бац хьох.

 ШолгIачу дийнахь Iуьйренца гIала вахара КIунзал-Мухьмад. Ахьмада 
дийцинера талорхошка Мустафах лаьцна, цундела Мухьмад а вахара 
воьддушехь базара, къеначу мачийн пхьерана тIе. Цуьнга Ахьмада 
динна къамел а дина, Мустафас шена цу совдегаран цIенош гайтахь, 
ша ши динар лур ду элира Мухьмада. ГIадваханчу Мустафас кевна тIе 
кхаччалц дIавигира и.

 «Со а вер вац, мухха а йина а цхьа билгало цIеношна тIехь ца йахь» 
– аьлла, дагадеара Мухьмадна. Лаьттара кибарчиг схьа а эцна, кевнан 
аьтту агIор, лакхахь, жима билгало йира цо.

 «Кхузахь-м, суний бен, цхьанна а хаалур йац, – аьлла, хийтира цунна. 
– Чехкка тхьамда волчу а вахана, и валор ву ас кху тIе».

 Чехкка шен накъостий болчу вахара и. Маржан хIетта базарара 
цIа йогIуш йара. Церан кевна уллера, цхьа стаг, лечкъина, дIанехьа а 
ваьлла, новкъахула дIаведира. Цунах бIаьргкхеттачу Маржанин ойла 
кхоллайелира: «ХIуъа а делахь а, шех цхьа нун долуш хIума ду хIара? – 
аьлла.

 – Кевна улле а йеана, леррина хьаьжначу Маржанна кевна тIехь 
билгало гира. «ХIан, хьо вара и тхан кевна тIехь билгалонаш йийриг! 
Собар де ахь, хIилла-м ас хьуна дийр ду хьуна!» – элира ша-шега 
Маржана.

 Лаьттара кибарчиг схьаэцна, цунах терра билгалонаш йира цо шайн 

урамехь мел долчу цIенойн кевнашна тIе.
 – ХIан, хIинца гIорта-кх хьо тхан цIенош каро! – аьлла, мохь туьйхира 

цо. – Кхунна тIехь а, селхана санна, ка йер йу хьан!
 КIунзал-Мухьмад берриг некъ, ца соцуш, ведда а бина, тIаьххьара а, 

халла са а доьIуш, хьеха чу велира.
 – Дуьлолаш чехка! – аьлла, мохь туьйхира цо. Ас и цIенош билгалдина-

кх. ХIинца-м ца волу хьуна вайн мостагI бекхамах! Кечлойша чехкка, 
ойланаш а ца йеш!

 Халаташна йукъа а хьаьрчина, Мухьмадна тIаьхьа а хIиттина, 
дIабахара уьш. Дукха чехка бахара уьш, садале гIала кхача гIерташ. Уьш 
кхача а кхечира малх чубузале дIа. КIунзал-Мухьмада шена бевза урам 
а карийна, тхьамда уггаре а доккхачу, хазачу кевна тIе а вигна, аьрру 
агIор, лакхахь цIен билгало гайтира цо пIелгаца:

 – Гой хьуна, и йу хьуна сан билгало! – аьлла.
 Лулахойн кетIахь сецначу цхьана талорхочо элира: – Ткъа хIара 

хьенан йу? Кхузахь а йу билгало.
 – ХIун билгало? – аьлла, мохь хьаькхира Мухьмада.
 – ЦIиэн! – аьлла, маьхьарца жоп делира талорхочо.
 Хьуьлларчу кевна тIехь а дера йу и саннарг. Дуьххьалчунна тIехь а 

йу. Ахь тхьамдина хьайн билгало гойтучу хенахь, со лулахойн кевнаш 
тIе хьаьжира.

 – ХIун дийр ду-кх хIета, Мухьмад, хьо а Iехийна-кх. Хьо дика талорхо 
велахь а, ахь хьайна тIедиллинарг кхочуш ца дина. Къинхетам бийр бац 
хьох!

 Ахьмадан санна, Мухьмадан а корта баьккхира. ТIаккха тхьамдин 
тобанехь висира ткъе берхIитта талорхо.

 «Цу халачу гIуллакхе со-суо ца хьажахь вер вац», – аьлла, ойла йира 
тхьамдано. Сан нах дика лата а лета, хIума а лачкъайо, нах хIаллак а бо, 
амма хIилла дан а, стаг Iехо-м ца хаьа кхарна».

 ШолгIачу дийнахь, Iуьйранна, цхьа бIаьрг болу Хьасан, талорхойн 
тхьамда ша кхечира гIали чу. Дийнан делккъехь базарахь мачийн пхьар 
Мустафа карийна, цунна улле охьа а хиъна, элира цо:

 – О, воккха стаг, сел гIайгIане хIунда ву хьо? Болх кIезга-х баций?
 – Сан болх боцу-м дуккха а хан йу, – аьлла, жоп делира мачийн 

пхьеро. – Со мацалла велла хир вара, цхьа тIехьаьвзинчу ирсо суна гIо 
ца динехьара. Стомара, хьалххе Iуьйренца, цхьа комаьрша стаг веара со 
волчу. Цо элира соьга, шен вешин гергара нах лоьхуш лела ша аьлла. 
Суна хаьара, цуьнан вешин цIенош мичахь ду. Ас шена некъ бийцича, 
оцу кхечу махкарчу стага дийнна ши динар делира суна. Селхана 
кхин цхьаъ а, кхечу мехкан стаг, веара со волчу. Цо а хаьттира соьга: 
«Дукха хан йоццуш веллачу сан вешин цIенош девзий хьуна?» – аьлла. 
Тохарлеррачу цIенош тIе ша дIавигча, цо а делира суна ши динар. Тахана, 

делкъе йелахь а, цхьа а ван-м ца веа со волчу. Схьахетарехь, веллачуьнан 
вежарий кхин ца хила мега.

 Мустафан дешнаш а хезна, тхьамдано, чIогIа велха а вилхина, элира:
 – Ма ирс долуш ву-кх со хьуна тIекхаьчна! Со кхоалгIа ваша ву-кх 

цу вийначуьнан. Генарчу малхбузехьара веана со. Селхана бен ца хиъна 
суна сайн хьоме ваша вер. Тхо виъ ваша вара. Цхьацца мехкашкахь 
дехаш дара тхо. ХIинца шун гIалахь вовшахкхийти тхо, тхешан велла 
ваша карорхьама. Ас а лур ду хьуна сайн вежарша делларг, дIавигахьа 
со сан вешин цIенош долчу.

 – Дика ду, – элира воккхачу стага, хаза а хеташ. – Кхин бац цуьнан 
вежарий?

 – Бац, – аьлла, жоп делира тхьамдано, доккха са а даьккхина. – Виъ 
вара тхо, хIинца кхоъ бен ца висна.

 – Ма халахета-кх, шу сел кIезиг долуш! – элира Мустафас а, доккха 
са а доккхуш. – Вало!

 Тхьамда Къосаман цIенош долчу дIа а вигна, цуьнгара шена богIу 
мах схьа а эцна, дIавахара и. Тхьамдано дагар а дира, дика дага а лецира 
ураман маьIIера дуьйна моссалгIа ков ду и. ХIинца кевна тIехь билгало 
йан ца дезара цуьнан. ТIаккха, шен накъостий болчу вуха а вахана, цо 
элира:

 – О, талорхой, суна дагадеана цхьа хIилла! Нагахь санна цунах дош 
хилахь, вай вешан мостагI вуьйр а ву, цу хьехара дIа мел йаьхьна хIума 
схьа а йоккхур йу вай цуьнгара. Ас бохучуьнга ла а догIа, ас де аьлларг 
дан а де!

 Цхьана талорхочуьнга элира цо: «ГIала а гIой, ткъех ницкъ болуш 
йолу бIарза а, даьтта чудотта шовзткъа гиба а эца», – аьлла.

 ТIехь гибанаш  йолу бIаьрзанаш а йалош талорхо схьавеача, тхьамдано 
элира талорхошка? гибанаш чу дIаловчкъа. Пальманан гIаш гибанашна 
тIе а дехкина, бецашца дIадихкира уьш. ХIор гибанна тIехула Iуьрг 
даьккхира, царна чохь болчийн са ца дукъадалийта. Бухайисинчу шина 
гиби чу даьтта а доьттина, вукху гибанашна тIехула цхьа чкъор дира, 
нахана даьтта ду моттийта.

 Ша, хьал долчу совдегарчух халат а йуьйхина, бIаьрзанаш а лаьхкина, 
гIала вахара и.

 Суьйре тIейогIуш, Iаржлуш лаьттара. ДуьххьалдIа Къосаман цIеношна 
тIе воьдучу тхьамдина гира кетIахь Iаш синкъераме, безаме стаг. Iали-
Баба вара иза. Тхьамда, цунна тIе а вахана, охьатаьIира, лаьттах куьг а 
хьакхалуш.

 – Суьйре дика йойла хьан, сийдолу совдегар! – элира тхьамдано. 
– Генарчу махкара веана, кхечу мехкан стаг ву со. Ас деана безачу 
механ дуккха а даьтта шун гIалахь дохкалур ду моьттуш вара со. Сан 
бIаьрзанаш, генарчу махкара йахкарна, гIелйелла, меллаша йаьхкира. 
Со гIали чу кхачале са а дайна, массо а туька дIакъевлира. ГIалех 

чекхвелира со, сайна буьйса йаккха меттиг лоьхуш, амма цхьанна а ца 
лиира кхечу мехкан стаг чувита. ХIинца хьуна тIехволуш, хьо безаме, 
догцIена стаг хийтира суна. Хьайн чохь цхьа буьйса йаккха бакъо лур 
йацар-техьа ахь? Сайн гибанаш арахь охьайохкур йу ас. Кхана хьалххе, 
Iуьйранна, базара а йаьхьна йухкур йу уьш. ТIаккха сайн махка дIавахча, 
массаьрга а дуьйцур а ду ас хьо дика стаг хилар.

 Чувала, кхечу мехкан стаг! – элира Iали-Бабас. – Сан меттиг шортта 
бу. БIаьрзанаш паргIат а йахий, докъар дилла царна, тIаккха хIума йуур 
йу вайшимма. Ва Маржан, жIаьлеш дIадехка, цаьрга вайн хьаша лаца ца 
лацийта!

 – Баркалла хьуна, сийдолу совдегар! – элира талорхойн тхьамдано. – 
Кхочушхуьлийла-кх хьан лаам, ахь сан дехар кхочуш ма-дарра!

 Шен бIаьрзанаш керта а йалийна, царна тIера гибанаш, меллаша 
схьаоьцуш, пена уллехула охьахIиттийра, чуьра къу-талорхой лаза ца 
бен болчу кепара. ТIаккха, гибанашна тIе охьа а таьIна, шабар-шибар 
дира цо:

 – ГIовгIа а ца йеш, меттах а ца хьуьйш, Iелаш. Буьйсанна ара а ваьлла, 
ас чудуьгур ду шу.

 Гибанаш чуьра талорхоша шабаршца жоп делира:
 – Хьоьга ла а дугIур ду, ахь аьлларг а дийр ду оха, тхьамда! – аьлла.
 Йуха а вирзна, йаа хIума кечйина йолчу лакха цIа чу вахара тхьамда. 

Iали-Баба цуьнга хьоьжуш Iаш вара, куз тесначу лохачу гIанта а хиъна.
 Хьаша а гина, мохь туьйхира цо:
 – Маржан, котам кхарза а ала, тIе моз а дуттуш, алссам гIаймакхаш а 

кечдайта! Сайн хьешана токх кхача хила лаьа суна.
 – Ла а дугIу, муьтIахь а йу, – элира Маржана. Ас-айсса сайн куьйгашца 

кхочушдийр ду дерриг а.
 Цо, йедда, куьркан чу а йахана, сихонца бод а кечбина, тIаккха, 

гIаймакхаш датта дагахь дIахьаьжча, даьтта кхачийна а хилла, уьш датта 
хIума а йоцуш йисира и.

 – Ма йуьхьIаьржо йу хIара! – элира Маржана. – ХIинца хIун дан деза? 
ХIинца буьйса йу, цхьанхьа а даьтта эца аьтто а бац. Йа лулахошкара а 
далур дац – берриг а тоххарехь бийшина. Хьо йуьхьIаьржо!

 ЦIаьххьана шен хьаж тIе куьг а тоьхна, элира цо.
 – Ма Iовдал йу со! ХIоккхузахь кора кIел шовзткъа гиба йуьззина 

даьтта а лаьтташ, ас стенан гIайгIа йо! Тхешан хьешан даьттанах 
схьаоьцур ду ас цхьажимма, кхана, сахуьллушехь, базарара эца а эцна, 
гибанна чу тIедуттур ду ас.

 Жима чиркх а латийна, уьйтIа йелира и. Iаьржа, кхоьлина йара 
буьйса. ГIуна уллехь хур деш, дуьрстанаш лесточу бIаьрзанийн бен 
гIовгIа йоцуш, тапъаьлла тийна дара арахь. Коьртал лакха чиркх хьала а 
айъина, гибанашна тIе йеара Маржан.

 Хила ма-дезза хилира: герго йолу гиба даьттанах йуьззина йара. И 

схьа а йаьстина, шен кхаби чу даьтта доьттира Маржана.

 Амма талорхошна чIогIа кIордийнера, сетта а ситтина, гибанаш чохь 
Iен. Кхин сатухийла йоццуш, даьIахкаш лаза йевллера церан. Маржанан 
когийн татанех шайн тхьамда а тарвелла, царах цхьамма элира:

 – ХIинца мукъане а схьавеана дика ду-кх тхьамда! ХIокху неIалт 
хиллачу гибанаш чуьра хьаладовла бакъо лохьа тхуна, мостагI вен а 
вейтахьа тхоьга.

 Гибанна чуьра аз хезна, кхерайелла Маржан цхьана маьIIаргонехь 
охьайужура. Ткъа чиркх охьабуьйжира. Ша майра, хьекъал долуш 
йоI хиларна, цу сахьта кхийтира и: даьтта духку совдегар – зуламхо а, 
талорхо а хиларх, Iали-Бабана инзаре боккха кхерам хиларх а.

 Талорхо чуьра схьалийначу гибанна тIе а йахана, хийцинчу озанца 
элира цо:

 – Кестта кхочур йу хан. ГIовгIа ма йе, жIаьлешна хезар йу хьан гIовгIа. 
Буьйсанна дIахецна ду уьш зIена тIера.

 ТIаккха кхечу гибанна тIе йахара и
 – Мила ву кху чохь?
 – Со, Хьасан, – аьлла, жоп делира гибанна чуьра.
 – Кийча хилалахь, Хьасан, ас кестта паргIатвоккхур ву хьо.
 Иштта, массо а гибанна тIе а йоьдуш, чекхйаьлча, цунна хиира, 

ткъе берхIитта гибанна чохь талорхой буй а, шина гибанна чохь бен 
даьтта доций а. Даьтта чохь долу гиба чу а йеана, Маржана дохдира и, 
кхехкадоллалц.

 Цул тIаьхьа кхехкаш долу даьтта талорхо чохь волчу гибанна чу 
доьттира цо. Важа-м, даьттано вагийна, мохь хьакха а ца кхуьуш, цу 
сахьта велира.

 Цхьана мостагIчунна дан леринарг ша дина йаьлча, Маржан вукхарна 
тIейирзира. Массо а вийна ша йаллалц, цIергахь кхехка а деш, даьтта 
тIедиттира цо талорхошна. ТIаккха, йалгIу схьа а эцна, цIий а деш, 
дукха гIаймакхаш дира цо. Хаза детин бошхепа а дехкина, тIе даьтта а 
доьттина, Iали-Бабай, хьаший волчу даьхьира цо уьш. Iали-Бабас гуттар 
талорхойн тхьамдина хьалхахьа туьттура бошхап, даа бохуш. Важа-м, 
дукха диъна, меттах а ца валалучу ваьллера. Халла са а доьIуш, гай тIе 
ши куьг а диллина, гIайби тIехь Iуьллура и. Iали-Бабайс, шен хьаша 
вуьзна вуйла а хиъна, цуьнан самукъадалийта лиъна, Маржане мохь 
туьйхира:

 – ХIей, Маржан, хьайн хелхарех дикохдолу хелхар дехьа вайн 
хьешана! – аьлла.

 – Ла а дугIу, муьтIахь а йу со, сан эла, – охьатаьIаш, жоп делира 
Маржана. – Чу а йахана, шаршу схьаэца бакъо лахьара ахь суна, и тIе а 
кхоьллина йер йара со хелха.

 – ГIан а гIо, йуха а йола! – элира Iали-Бабас.
 Маржана, йедда, шен цIа чу а йахана, тегначу шаршух а хьаьрчина, цунна 

чухула ира шаьлта дIалачкъийра. Йухайеача, хелхайала йолайелира иза.
 Iали-Бабай, талорхойн тхьамдий дукха гIадвахана, цуьнга а хьоьжуш, 

кортош хьийзош, Iаш вара.
 Маржан, йерриг а шаршух а хаьарчина хелхайуьйлуш, меллаша 

гергайеара талорхойн тхьамдина. ЦIаьххьана, цициг санна, кхоссайелла, 
цунна тIе а кхетта, шаьлта тхьамдин дагах йахийтира цо. ЧIоггIа мохь 
а баьлла, велира талорхо. Iали-Баба, чIогIа кхераваларна, ша лаьттачохь 
вогIа а велла висира. Маржан хьерайаьлла моттаделлера цунна.

 – ЭхI-хIай, ма сингаттам баьккхи ахь суна! – аьлла, мохь хьаькхира 
цо. – Ахь динарг хIун ду, хьекъал доцу хIума? Сан чохь кхечу махкарниг 
вийна. Эхь а, сий дар а тIедаийтина ахь сан коьртанна!

 Маржана, гора а хIоьттина, элира:
 – Цкъа соьга ладогIахьара ахь, тIаккха дер ахь суна хьайна луъург. 

Нагахь санна со бехке йелахь, ас и ма верра, со а йе ахь.
 Цо дийцира Iали-Бабана шена талорхой гучу муха бевлира а, ша 

уьш берриш а хIаллак муха бира а. Iали-Баба цу сахьта кхийтира, хьеха 
баьхкинарш а, Къосам вийнарш а и талорхой хиларх. Маржан хьала а 
айина, чIоггIа мохь туьйхира цо:

 – Зайнаб, хьалагIатта! ПетIамат а йаккха сама! Инзаре боккха кхерам 
хилла хиллера вайна, амма дерриг а хIокху майрачу, хьекъал долчу йоIа 
кIелхьардехи!

 Зайнаббий, ПетIаматий, йедда схьа а йеана, Маржан къевллина 
марайоьллира, ткъа Iали-Бабас элира:

 – Кхин хир йац хьо, Маржан, тхан гIарбаш чохь гIуллакх дийриг. 
Тахана дуьйна тхоьца цхьаьна Iийр йу хьо, тхан нанас йина йиша санна.

 ХIетахь дуьйна паргIат, ирсе бехира уьш, шайн Iожалла тIекхаччалц. 

Гочйина – А. Юсуповс. 1940 ш.


